
Муқаддима 

Мубрамии мавзуи таҳқиқот. Масъалаи таъмини суботи сиёсӣ доимо 

таваҷҷуҳи давлатдорону арбобони сиёсӣ ва олимону донишмандонро ба худ 

ҷалб намудааст. Ин масъала ҳамчун категорияи муҳимтарини илмҳои сиёсӣ 

аз солҳои 50-уми асри гузашта таҳлилу таҳқиқ гардида истодааст. То ба 

имрӯз паҳлуҳои гуногуни суботи сиёсӣ ва роҳу усулҳои таъмини он аз 

ҷониби олимону донишмандони зиёд таҳқиқ гардидаанд. Махсусан дар соҳаи 

амнияти миллӣ суботи сиёсӣ ва аҳамияти он барои таҳкими пояҳои 

истиқлолияти давлатӣ дар шароити пайдоиши таҳдиду хатарҳои ҷаҳони 

муосир таҳқиқ гардида истодааст. Ба ҳамаи ин нигоҳ накарда нисбат ба 

моҳияти суботи сиёсӣ таърифи ягона ҳанӯз ҳам вуҷуд надорад. Чунин 

вазъият аз омилҳои гуногун вобаста мебошад. Пеш аз ҳама, самти фаъолияти 

илмии олимон, мавқеи ҷуғрофии кишварҳои онҳо, режими сиёсӣ ва системаи 

сиёсии давлатҳо, шарту шароити рушди таърихии кишварҳо ва чанде дигар 

масъалаҳо боиси пешниҳод гардидани шарҳу тавзеҳи мухталифи он шудаанд. 

Ҳамзамон қобили зикр аст, ки барои таъмини суботи сиёсӣ сараввал моҳияти 

он бояд муайян карда шавад. Ба инобат гирифтани моҳият, хусусият ва 

мундариҷаи суботи сиёсӣ имкон медиҳад, ки нақш ва мавқеи он дар раванди 

таҳкими истиқлолияти давлатӣ ва ташаккулёбии давлатдории миллӣ муайян 

гардад.  

Суботи сиёсӣ ҳамчун ҳолати нигоҳ дошта тавонистани сатҳи зарурии 

ҳамгироии унсурҳои таркибии системаи сиёсӣ ва баланд бардоштани 

самаранокии маркази қабули қарорҳои сиёсӣ шарти асосии таъмин намудани 

устувории системаи сиёсӣ дониста мешавад. Дар чунин шакл тасаввур 

намудани мазмуну мундариҷаи суботи сиёсӣ имкон медиҳад, ки онро ҳамчун 

падидаи ҷамъиятӣ муаррифӣ намоем. Гузашта аз ин, муайян намудану ба 

инобат гирифтани алоқамандии суботи сиёсӣ ва устувории системаи сиёсӣ 

имкон медиҳад, ки ташаккулёбии системаи сиёсӣ ва равандҳои сиёсии ҷомеа 

низ таҳлилу баррасӣ карда шаванд. 

Бояд гуфт, ки системаи сиёсию ҷамъиятии ҷомеаҳои муосир кушодаю 

демократӣ мебошанд, ки чунин ҳолат барои бештар гардидани 

таъсиррасонии муҳити беруна осебпазирии онҳоро ба вуҷуд меоварад. Бо 

дарназардошти ин, дар шароити имрӯза дар дохили системаи сиёсӣ бояд 

механизмҳои мутобиқкунандаи системаи сиёсӣ бо муҳити беруна ва роҳу 

усулҳои ҳимоя намудани иқтидори он бояд такмил дода шаванд. Масалан, 

механизми мутобиқкунанда таъсирасонии муҳити берунаро қабул намуда, 

барои коркард ба маркази қабули қарорҳои сиёсӣ мефиристад ва онро барои 

таъмини рушди системаи сиёсӣ минбаъд истифода менамояд. Масъалаҳои 

дар боло номбаргардида мубрамияти омӯзиши мавзуи мазкурро ифода 

менамоянд. Дар шароити Ҷумҳурии Тоҷикистон таъсири омилҳои беруна ба 

суботи сиёсии ҷомеа рӯз то рӯз афзоиш ёфта истодаанд. Дар чунин вазъият 

таҳқиқи роҳу усулҳои таъмини суботи сиёсии Ҷумҳурии Тоҷикистон хеле 

муҳим мебошад. 

Дар шароити имрӯза ҳифзу ҳимояи суботи сиёсии Ҷумҳурии 

Тоҷикистон аҳамияти аввалиндараҷа пайдо намудааст. Таҳдиду хатари 

терроризм ва экстрмизм, паҳн намудани ғояҳои тундгароии динӣ, вазъи 

ноороми Афғонистон, бархӯрди манфиатҳои геополитикии абарқудратҳо дар 

Осиёи Марказӣ, шиддат ёфтани низоъҳои байналмилалӣ, рушди 

технологияҳои иттилоотию коммуникатсионӣ ба суботи сиёсии Ҷумҳурии 

Тоҷикистон низ таъсири амиқ мерасонанд. Айни замон дар фазои иттилоотии 

ҷомеаи тоҷикистонӣ паҳн намудани иттилооти носаҳеҳ, иғвоангезию 

ҳангомасозӣ, таблиғи ғояҳои ифротгароию тундгароӣ хеле зиёд ба назар 

мерасанд. Чунин амали тахрибӣ, пеш аз ҳама, аз ҷониби ҳизбу ҳаракатҳои 

радикалӣ анҷом дода мешаванд. Ташкилотҳои террористию экстремистӣ 

бошанд бо истифода аз технологияҳои иттилоотии замони муосир ба 

мағзшуии ҷавонон ва ҷалби онҳо ба сафҳои худ машғул мебошанд. Дар 

чунин шароит таҳқиқ намудани роҳу усулҳои таъмини суботи сиёсии 

Ҷумҳурии Тоҷикистон хеле муҳим буда, ҷиҳати таъмини амнияти миллии 

кишвар аҳамияти зиёди стратегӣ дорад.   

Дараҷаи таҳқиқи мавзуи илмӣ. Масъалаи таъмини суботи сиёсӣ аз 

дер боз таваҷҷуҳи олимону пажуҳишгаронро ба худ ҷалб намудааст. Аз ин 

рӯ, аз миёнаҳои асри ХХ сар карда, то ба имрӯз паҳлуҳои гуногуни ин 

масъала аз ҷониби як зумра олимон таҳқиқ гардидаанд. Омилҳои 

таъсиррасон ба суботи сиёсӣ, акторҳои берунаи таъсиррасонӣ ва роҳу 

усулҳои ба таври сунъӣ халалдор намудани суботи сиёсӣ диққати олимонро 

бештар ҷалб намудаанд. Барои хубтару беҳтар нишон додани дараҷаи 

таҳқиқи мавзуъ асарҳоеро, ки ба таҳлилу баррасии паҳлуҳои гуногуни суботи 

сиёсӣ бахшида шудаанд, ба гурӯҳҳои зерин ҷудо намудем.  

Гурӯҳи аввалро асарҳои илмию таҳқиқотии олимони Ғарб ташкил 

медиҳанд. Дар байни онҳо асарҳои илмии М.С. Липсет [19], Г. Алмонд, С. 

Верба [1; 43], С. Хантингтон [31], Ҷ. Най [24; 25], Ҷ. Шарп [36], Э. Лютвак 

[20; 21], А.К. Фосу [140], Э. Хэйвуд [32], Д. Истон [55] ва дигарон арзиши 

зиёди илмию назариявӣ доранд. Олимони Ғарб одатан масъалаи суботи 

сиёсиро бо назардошти дурнамои рушди ниҳодҳои демократӣ таҳқиқ 

намудаанд. Барои олимони мазкур таъсир расонидан ба суботи сиёсӣ - ин 

таъсир расонидан ба ниҳодҳои демократии ҷомеа маҳсуб меёбад. Аз ин рӯ, ба 

осонӣ мушоҳида намудан мумкин аст, ки масъалаи таъмини суботи сиёсӣ дар 

асарҳои илмии олимони номбаргардида дар доираи таъмини устувории 

системаи сиёсии демократӣ сурат гирифтааст. Асарҳои Г. Алмонд, С. Верба 

ва Д. Истон гувоҳи гуфтаҳои боло мебошанд. Аммо дар баробари ин, 

олимони ғарбӣ сабабҳои ноустувор гардидани системаҳои сиёсӣ, халалдор 

шудани суботи сиёсӣ ва ё халалдор намудани устувории сиёсиро таҳлилу 

баррасӣ намудаанд.  

Гурӯҳи дуюмро асарҳои илмию таҳқиқотие ташкил медиҳанд, ки дар 

онҳо ҷанбаҳои назариявию методологии таҳқиқи суботи сиёсӣ анҷом дода 

шудаанд. Дар байни онҳо асарҳои илмию таҳқиқотии Б.И. Краснов [17], О.Ф. 

Шабров [35], М.Д. Ковалёв [15], В.А. Ачкасов [119], С.А. Баров [2], В.М. 

Граничев [7], Л. Постникова [28], О.Г. Карпович [13] ва дигарон аҳамияти 

зиёди илмию назариявӣ доранд. Олимони номбаргардида дар навбати аввал 

ҷанбаҳои назариявию методологии суботи сиёсиро таҳқиқ намуда, ҷойгоҳи 

онро дар низоми давлатдории миллӣ муайян кардаанд. Аз сабаби он, ки 

баъди пошхӯрии Иттиҳоди Шуравӣ кишварҳои узви иттифоқ аз системаи 

сиёсии сотсиалистӣ ба системаи сиёсии демократӣ гузаштанд, то як муддати 

муайян ноустувории системаи сиёсии нав дар кишварҳои мазкур ҳамсафари 

давлатдорӣ буд. Ин буд, ки дар як қатор кишварҳои пасошуравӣ инқилобҳои 

ранга, бетартибиҳои сиёсӣ, тазоҳуроти оммавӣ сар заданд. Дар Ҷумҳурии 

Тоҷикистон бошад дар солҳои аввали соҳибистиқлолӣ ҷанги шаҳрвандии 

таҳмилӣ ба амал омад. Бинобар ин, дар таҳқиқоти олимони рус  ва дар 

маҷмуъ дар таҳқиқоти олимони кишварҳои пасошуравӣ мушоҳида намудан 

мумкин аст, ки ба масъалаи рушди системаи сиёсии нав, таъсири омилҳои 

беруна ба системаи сиёсӣ, роҳу усулҳои безарар намудани таъсиррасониҳои 

беруна, баланд бардоштани самаранокии идоракунии сиёсӣ ва дар маҷмуъ 

ҳифзи суботи сиёсӣ диққати бештар дода шудааст.   

Гурӯҳи сеюмро таҳқиқоти диссертатсионӣ ташкил медиҳад. Як гурӯҳ 

олимони соҳаи илмҳои сиёсӣ дар доираи таҳқиқоти диссертатсионии худ 

паҳлуҳои гуногуни суботи сиёсиро таҳқиқ намудаанд. Дар байни онҳо 

корҳои илмии А.О. Ярославтсева [118], А.В. Фирсов [117], О.Е. Гришин 

[114], А.С. Семченков [116], А.И. Зубкова [11] бевосита ба таҳқиқи суботи 

сиёсӣ бахшида шудаанд. Дар таҳқиқоти олимони мазкур нақши элитаи сиёсӣ 

дар таъмини суботи сиёсӣ, роҳу усулҳои нигоҳ доштани суботи сиёсӣ, 

мавқеи суботи сиёсӣ дар низоми амнияти миллӣ, роҳу усулҳои пешбурди 

фаъолияти сиёсии самаранок ҳамчун кафили таъмини суботи сиёсӣ, 

муқовимат ба таҳдидҳои сиёсӣ ва ҳифзи суботи сиёсӣ аз таҳдидҳои мазкур 

ҳамаҷониба таҳлилу баррасӣ шудаанд.  

Гурӯҳи чорумро асарҳои илмию таҳқиқотии олимони ватанӣ ташкил 

медиҳанд. Бояд гуфт, ки олимони ватанӣ низ дар омӯзиши суботи сиёсӣ, 

устувории системаи сиёсии ҷомеа ва таҳдиду хатарҳои замони муосир саҳми 

арзанда гузоштаанд. Чи гунае ки дар боло ишора гардид, дар Ҷумҳурии 

Тоҷикистон солҳои аввали соҳибистиқлолӣ ҷанги шаҳрвандии таҳмилӣ рух 

дод. Ҷанги шаҳрвандӣ бо дахолати субъектҳои беруна ва таъсиррасониҳои 

беруна ба амал оварда шуд. Бинобар ин, дар асарҳои илмию таҳқиқотии 

олимони кишвар сабабҳои сар задани ҷанги шаҳрвандӣ, роҳу усулҳои 

муқовимат намудан ба таҳдидҳои сиёсӣ, ҳифзу ҳимояи ваҳдати миллӣ, сулҳу 

субот ва устувории сиёсӣ ҳамаҷониба омӯхта шудаанд. Дар байни олимону 

пажуҳишгарони ватанӣ ба омӯзиши паҳлуҳои гуногуни суботи сиёсӣ А.Н. 

Муҳаммад [22; 23; 72], С.С. Ятимов [37; 38; 39], Г.Н. Зокиров [9; 10], М.У. 

Хидирзода [33; 34], П.А. Муҳаммадзода [73; 74], Р.Ҷ. Ҳайдаров [106; 107], 

З.М. Қурбонова [66; 67], Х.Қ. Сафарализода [93], А.Б. Ҳусейнзода [108], Ҷ.А. 

Мадвалиев [70], С.Ҳ. Нуриддинзода [81], М.Ш. Шарифхонзода, Ш.М. 

Нусратова [111], У.К. Назаров [79] ва дигарон машғул гардидаанд.  

Робитаи таҳқиқот бо барномаҳо ва ё мавзуъҳои илмӣ. Таҳқиқоти 

диссертатсионӣ дар доираи татбиқи нақшаи корҳои илмӣ-таҳқиқотии 

кафедраи сиёсатшиносии Донишгоҳи давлатии Кӯлоб ба номи Абуабдуллоҳи 

Рӯдакӣ дар мавзуи «Равандҳои иҷтимоию сиёсии Ҷумҳурии Тоҷикистон дар 

шароити ҷаҳонишавӣ» иҷро гардидааст. 

ТАВСИФИ УМУМИИ ТАҲҚИҚОТ 

Мақсади таҳқиқот  – ошкор намудани омилҳои таъсиррасон ба 

устувории системаи сиёсӣ ва муайян намудани роҳу усулҳои таъмини суботи 

сиёсии Ҷумҳурии Тоҷикистон дар шароити тағйирпазирии ҷомеа мебошад. 

Барои амалӣ намудани мақсади мазкур ҳалли вазифаҳои зерин пайгирӣ 

шудаанд:  

Вазифаҳои таҳқиқот: 

– дар заминаи таҳлили адабиёти илмӣ муайян намудани моҳият ва 

хусусиятҳои бевоситаи суботи сиёсӣ ва дар ин замина нишон додани 

алоқамандии он бо устувории системаи сиёсии ҷомеа; 

– таҳқиқи фаъолияти субъектҳои гуногуни таъсиррасон ба суботи сиёсӣ 

ва муайян намудани хусусияти тахрибӣ доштани фаъолияти онҳо; 

– муайян намудани таъсири омилҳои беруна ба суботи сиёсӣ ва 

таҳлилу баррасӣ намудани ин масъала дар низоми амнияти миллӣ; 

– нишон додани таъсири таҳдиду хатарҳои беруна ба суботи сиёсии 

Ҷумҳурии Тоҷикистон; 

– таҳлилу баррасии таъмини суботи сиёсии Ҷумҳурии Тоҷикистон дар 

шароити пайдоиши таҳдиду хатарҳои муосир; 

– таҳқиқи масъалаи таъмини суботи сиёсии Ҷумҳурии Тоҷикистон дар 

шароити рушди бемайлони технологияҳои иттилоотию коммуникатсионӣ. 

Объекти таҳқиқот – суботи сиёсии Ҷумҳурии Тоҷикистон дар 

шароити тағйирпазирии ҷомеа мебошад. 

Предмети таҳқиқот – раванди ҳифзу ҳимояи суботи сиёсии Ҷумҳурии 

Тоҷикистон дар шароити тағйирпазирии ҷомеа мебошад. 

Фарзияи таҳқиқот. Суботи сиёсии Ҷумҳурии Тоҷикистон дар 

шароити тағйирпазирии ҷомеа дар заминаи омилҳои гуногуни ба ҳам 

таъсиррасон муайян карда мешавад. Вазъи геополитикии минтақа ва ҷаҳон, 

амнияти минтақавӣ, манфиатҳои геополитикии бозингарони низоми 

муносибатҳои байналмилалӣ, рушди технологияҳои иттилоотӣ, таҳдиду 

хатари экстремизм ва терроризм, таблиғи ғояҳои тундгароии динӣ ва 

монанди инҳо ба суботи сиёсии Ҷумҳурии Тоҷикистон таъсири мустақим 

доранд. Бинобар ин, таъмини суботи сиёсӣ дар Ҷумҳурии Тоҷикистон 

андешидани тадбирҳои зеринро тақозо менамояд: пешгирӣ намудани 

паҳншавии идеологияҳои радикалӣ ва таҳкими асосҳои дунявии давлат; 

таҳкими ваҳдати миллӣ ва ташаккули ҳувияти миллӣ дар ҷомеа; дар заминаи 

таҳкими принсипҳои демократӣ, волоияти қонун ва риояи ҳуқуқу озодиҳои 

шаҳрвандон баланд бардоштани самаранокии ниҳодҳои сиёсии ҷомеа; дар 

заминаи тақвият додани ҳамкориҳои минтақавию байналмилалӣ коҳиш 

додани таъсири манфии омилҳои беруна.   

Асосҳои назариявии таҳқиқот. Дар раванди омузиши мавзуъ асарҳои 

илмию назариявии олимони ватанию хориҷӣ истифода шудаанд. Пеш аз 

ҳама, дар раванди таҳқиқот ба адабиёти илмие таваҷҷуҳи бештар зоҳир карда 

шуд, ки дар онҳо бевосита суботи сиёсӣ таҳқиқ гардидааст. Инчунин, дар 

таҳқиқоти мазкур адабиёти илмие истифода шудааст, ки омилҳои 

таъсиррасон ба суботи сиёсӣ ва роҳу усулҳои таъмини суботи сиёсиро фаро 

мегирад. Ғайр аз ин, бо назардошти хусусияти тахрибӣ доштани субъектҳои 

таъсиррасон ба суботи сиёсӣ назарияҳои устувории системаи сиёсӣ, 

инқилобҳои ранга, дахолат ба корҳои дохилии давлат низ ба инобат гирифта 

шудаанд. Дар раванди таҳқиқот ба консепсияҳои радикализатсияи ҷомеа ва 

омилҳои бавуҷудоварандаи бетартибиҳои сиёсӣ диққати зарурӣ дода 

шудааст. Дар маҷмуъ, адабиёти илмию назариявии истифодашуда, асосҳои 

назариявии таҳқиқотро ташкил медиҳанд.    

Дар раванди гузаронидани таҳқиқот паҳлуҳои гуногуни суботи сиёсӣ 

ба воситаи методҳои илмии таҳлили системавӣ, институтсионалӣ, 

функсионалӣ, меъёрию ҳуқуқӣ, типологӣ ва иҷтимоӣ-фарҳангӣ таҳлилу 

баррасӣ гардида, дар заминаи истифодаи иқтидори методологии онҳо 

натиҷаҳои илмии зарурӣ ба даст оварда шудаанд. Бо ёрии методи 

институтсионалӣ ва назарияҳои дар ин замина ташаккулёфта муайян 

намудани марҳилаҳои ташаккулёбии системаи сиёсӣ, раванди пайдоиш ва 

рушду инкишофи институтҳои сиёсӣ, аз ҳама муҳимтар, сабабҳои 

тағйирпазирии онҳо  имконпазир гардид. Институтсионализм фаъолияти 

сохторҳои гуногуни дохили системаи сиёсӣ ва ё муҳити берунаи онро ба 

инобат гирифта, таъсири сохторҳои мазкурро ба равандҳои сиёсии ҷомеа ва 

умуман ба тағйирпазирии ҷомеа нишон медиҳад. Таҳлили системавӣ имкон 

дод, ки унсурҳои таркибии системаи сиёсӣ ва муҳити берунаи он, аз ҷумла 

субъектҳои сиёсӣ, мақсадҳои онҳо, роҳу усулҳо ва стратегияҳои онҳо муайян 

карда шаванд. Дар заминаи таҳлили функсионалӣ ба муҳиммият ва зарурати 

вазифаҳое, ки ниҳодҳои сиёсӣ дар дохили системаи сиёсӣ иҷро мекунанд ва 

махсусан, ба масъалаи нақши онҳо дар фаъолгардонии иштироки сиёсии 

одамон таваҷҷуҳи бештар зоҳир гардид. Инчунин, ба воситаи методи 

функсионалӣ паҳлуҳои мусбат ва манфии фаъолияти субъектҳои сиёсӣ 

ошкор карда шуданд.  

Навгонии илмии таҳқиқот. Дар таҳқиқоти мазкур бори аввал дар 

илмҳои сиёсии ватанӣ масъалаи таъмини суботи сиёсии Ҷумҳурии 

Тоҷикистон дар шароити тағйирпазирии ҷомеа омухта шуда, паҳлуҳои 

гуногуни ин масъала таҳлилу баррасӣ гардидаанд. Унсурҳои ҷудогонаи 

навгонии илмии таҳқиқотро ба таври зерин нишон додан мумкин аст: 

– дар заминаи таҳлилу баррасии адабиёти илмӣ моҳият ва хусусиятҳои 

бевоситаи суботи сиёсӣ муайян карда шуда, алоқамандии он бо масъалаи 

устувории системаи сиёсӣ ба таври асоснок нишон дода шудааст; 

– фаъолияти субъектҳои гуногуни таъсиррасон ба суботи сиёсӣ таҳқиқ 

гардида, хусусияти тахрибӣ доштани фаъолияти онҳо муайян карда шудааст; 

– таъсири омилҳои беруна ба суботи сиёсии ҷомеа муайян карда шуда, 

зоҳиршавии ин масъала дар низоми амнияти миллӣ таҳлилу баррасӣ 

гардидааст; 

– таъсири таҳдиду хатарҳои беруна ба суботи сиёсии Ҷумҳурии 

Тоҷикистон муайян карда шудааст; 

– таъмини суботи сиёсии Ҷумҳурии Тоҷикистон дар шароити 

пайдоиши таҳдиду хатарҳои муосир таҳлилу асоснок карда шудааст; 

– роҳу воситаҳои таъмини суботи сиёсии Ҷумҳурии Тоҷикистон дар 

шароити рушди бемайлони технологияҳои иттилоотию коммуникатсионӣ 

муайян карда шудаанд. 

Нуктаҳои ба ҳимоя пешниҳодшаванда: 

1. Суботи сиёсӣ ҳамчун ҳолати нигоҳ дошта тавонистани сатҳи зарурии 

ҳамгироии унсурҳои таркибии системаи сиёсӣ ва баланд бардоштани 

самаранокии маркази қабули қарорҳои сиёсӣ ба шумор рафта, шарти асосии 

таъмин намудани устувории системаи сиёсӣ мебошад. Дар чунин шакл 

тасаввур намудани мазмуну мундариҷаи суботи сиёсӣ имкон медиҳад, ки 

онро ҳамчун падидаи ҷамъиятӣ муаррифӣ намоем. Гузашта аз ин, муайян 

кардану ба инобат гирифтани алоқамандии суботи сиёсӣ ва устувории 

системаи сиёсӣ имкон медиҳад, ки ташаккулёбии системаи сиёсӣ ва 

равандҳои сиёсии ҷомеа низ таҳлилу баррасӣ карда шаванд. Агар системаи 

сиёсӣ устувор набошад, он гоҳ давлат ва ҷомеа ба бесуботӣ ва нооромиҳо 

дучор мешаванд. Тағйиротҳои зуд-зуд ва бетартибона метавонанд ба 

иқтисодиёт, фарҳанг ва ниҳодҳои иҷтимоӣ таъсири манфӣ расонанд. 

Системаи сиёсии мутобиқшаванда метавонад ба тағйирёбии муҳити атроф 

ҷавоб диҳад ва худро аз нав танзим кунад, ки ин барои пешгирии бӯҳронҳо ва 

ҳалли мушкилоти ҷамъиятӣ хеле муҳим аст. Самаранокӣ имкон медиҳад, ки 

захираҳои мавҷуда ба таври самаранок истифода гарданд ва ҳадафҳои 

стратегӣ ба даст оварда шаванд. Системаи сиёсии самаранок метавонад ба 

афзоиши иқтисодӣ, беҳтар шудани сатҳи зиндагӣ ва ҳалли мушкилоти 

иҷтимоӣ мусоидат кунад. Легитимият бошад, асоси эътимоди байни давлат 

ва ҷомеа мебошад. Вақте ки система аз ҷониби мардум эътироф ва қабул 

карда мешавад, он гоҳ эҳтимолияти иштироки шаҳрвандон дар ҳаёти сиёсӣ 

ва иҷрои қонунҳо зиёд мешавад. 

2. Дилхоҳ системаи сиёсию ҷамъиятие, ки худро ҳифз кардан мехоҳад, 

ниёз ба суботи сиёсӣ дорад. Сабабҳои асосии ба амал омадани бесуботӣ дар 

аксар маврид аз шароити мушаххаси рушди системаи ҷамъиятӣ бармеоянд. 

Зеро дар ҳар як ҷомеа гурӯҳҳои мухталифи иҷтимоӣ, манфиатҳои гуногуни 

гурӯҳӣ, талабот ва майлу хоҳиши онҳо, мавқеъҳои гуногуни сиёсӣ ва ғайраҳо 

ба мушоҳида мерасанд. Аввал ин ки мавҷудияти манфиатҳо ва мавқеъҳои бо 

ҳам мухолиф метавонанд сарчашмаи пуриқтидори халалдор гардидани 

суботи системаи сиёсӣ гарданд. Аз ҷониби дигар, мавҷудияти чунин 

мухолифатҳо ҳамчун осебпазирии системаи сиёсии ҷомеа метавонанд аз 

ҷониби субъектҳои хориҷӣ барои халалдор намудани суботи сиёсии дохилӣ 

ҳадафмандона истифода бурда шаванд. Дар чунин шароит гурӯҳҳои 

иҷтимоии пуриқтидор метавонанд объекти асосии таъсиррасонии беруна 

қарор гиранд. Аз ин рӯ, дар ҳар як ҷомеа сарчашмаҳои пуриқтидори ба амал 

омадани низоъҳо ва халалдор намудани суботи сиёсӣ мавҷуданд. Аммо на 

дар ҳамаи системаҳои сиёсӣ бо мақсади амалӣ намудани ҳадафҳо истифода 

намудани онҳо имконпазир аст. Эҳтимолияти аз байн рафтани суботи сиёсӣ 

дар он ҷомеаҳое дида мешавад, ки дар онҳо системаи сиёсӣ бо таъсиррасонии 

беруна худро мутобиқ карда наметавонад ва худи ҷомеа қобилияти ба таври 

танқидӣ баҳогузорӣ  кардани чунин навъи таъсиррасониро надорад. Аз ин рӯ, 

саривақт муайян карда тавонистани таҳдиду хатарҳои берунаю дохилӣ ба 

амнияти шахс, ҷомеа ва давлат имкон медиҳад, ки суботи сиёсии ҷомеа ва 

устувории системаи сиёсӣ нигоҳ дошта шавад.  

3. Дар шароити тағйирёбии воқеиятҳои имрӯза технологияҳои таъмини 

суботи сиёсӣ бояд барои ба даст овардани таъсири амиқ ва дарозмуддат 

равона карда шаванд. Бе ноил шудан ба чунин таъсир, маркази қабули қарори 

сиёсӣ маҷбур мешавад, ки технологияҳои вокуниши фаврии вазъиятро, ки ба 

ноил шудан ба таъсири зуд, вале кӯтоҳмуддат нигаронида шудааст, истифода 

барад. Мутаассифона, чунин муносибат зери таъсири фаъолияти субъектҳои 

беруна ба ташаккули омилҳои устуворкунандаи системаи сиёсӣ мусоидат 

намекунад. Дар шароити муосир табдил додани воқеият мутобиқи мақсади 

муайян ва ҳолати матлуби системаи сиёсӣ, ташкили ҳамкории оқилонаи 

субъектҳои системаи сиёсӣ, омӯхтан, ҷамъоварӣ кардани иттилоот дар бораи 

имкониятхои технологии раванди таъмини устувории системаи сиёсӣ 

вазифаҳои муҳимтарини технологияҳои таъмини суботи сиёсӣ мебошанд. 

Технологияҳои таъмини суботи сиёсӣ бояд ба иқтидори таҳдиди беруна 

мувофиқат намояд. Ба мақсад мувофиқ будани усулҳо, захираҳои 

татбиқшаванда, мувофиқати онҳо бо шароити кунунӣ, бо афзалиятҳои миллӣ 

ва ниёзҳои ҷомеа хеле муҳим мебошанд. 

4. Қочоқи маводи мухаддир, ҷинояткории муташаккил, радикализми 

динӣ, экстремизми сиёсӣ ва терроризм барои суботи сиёсии Ҷумҳурии 

Тоҷикистон мушкилоти ҷиддӣ мебошанд. Таъсири онҳо тамоми қишрҳои 

ҷомеаро фаро мегирад ва ҳам ба ҷанбаҳои дохилӣ ва ҳам берунии амнияти 

миллӣ таҳдид мекунад. Муборизаи муассир бо ин зуҳурот, сарфи назар аз 

миқёсу мураккабии мушкилот, ҳам дар қаламрави Тоҷикистон ва ҳам дар 

арсаи байналмилалӣ талошҳои ҳамоҳангшударо талаб мекунад. Ба суботи 

сиёсии Ҷумҳурии Тоҷикистон ба ғайр аз таҳдиду хатарҳои номбаргардида 

инчунин таҳдидҳои иттилоотӣ низ таъсир мерасонанд. Дар шароити босуръат 

рушдёбандаи иқтисоди рақамӣ ва ҷаҳонишавии иттилоотӣ Ҷумҳурии 

Тоҷикистон вобаста ба таҳдидҳои киберӣ ва ҷангҳои иттилоотӣ бо чолишҳои 

нав рӯ ба рӯ мешавад. Таблиғи гояҳои ифротгароӣ ва паҳн намудани 

иттилооти дезинформатсионӣ тавассути шабакаҳои иҷтимоӣ мустақиман ба 

суботи сиёсии Ҷумҳурии Тоҷикистон таҳдид намуда истодаанд. Ин таҳдидҳо 

на танҳо ба амнияти миллӣ осеб мерасонанд, балки метавонанд ба суботи 

сиёсии кишвар таъсири ҷиддӣ расонанд. 

Аҳаммияти назариявӣ ва амалии таҳқиқот. Дар таҳқиқоти мазкур 

хусусиятҳои муҳимми таъмини суботи сиёсии Ҷумҳурии Тоҷикистон дар 

шароити тағйирпазирии ҷомеа таҳлилу таҳқиқ гардида, омилҳои таъсиррасон 

ба устувории системаи сиёсии кишвар ва таҳдиду хатарҳои дар ин самт 

мавҷудбуда муайян гардидаанд. Вобаста ба масъалаи коҳиш додани таъсири 

омилҳои гуногун ба суботи сиёсии кишвар ва роҳу усулҳои таъмини суботи 

сиёсӣ дар таҳқиқот хулосаву тавсияҳои амалӣ пешниҳод гардидаанд. Аз ин 

рӯ, хулосаҳо ва натиҷаҳои асосии таҳқиқот дар омузиши минбаъдаи ин 

масъала ва асоснок намудани сатҳи таҳқиқи он метавонанд истифода шаванд. 

Ҳамзамон, хулосаҳо, натиҷаҳои таҳқиқот ва маводи диссертатсия ҳангоми 

таҳияи китобҳои дарсӣ ва барномаҳои таълимӣ, инчунин дар рафти таълими 

фанҳои сиёсатшиносӣ, амнияти миллӣ, таҳдиду хатарҳои замони муосир 

метавонанд истифода шаванд. Хулосаҳои таҳқиқот ва тавсияҳои амалӣ оид 

ба истифодаи натиҷаҳои таҳқиқотро, пеш аз ҳама, барои шуъбаҳои робита бо 

ҷомеа ва тарбияи идеологии ҷавонон истифода бурдан мумкин аст. Ғайр аз 

ин, таҳқиқоти мазкур имкон медиҳад, ки моҳияти таҳдиду хатарҳои замони 

муосир ошкор карда шуда, ҳадафҳои ғаразноки ташкилотҳои террористию 

экстремистӣ ба ҷавонон шарҳ дода шаванд. Аз ин рӯ, натиҷаҳои таҳқиқот ва 

тавсияҳои амалии таҳқиқотро Кумитаи кор бо ҷавонон ва варзиши назди 

Ҳукумати Ҷумҳурии Тоҷикистон, Кумитаи дин, танзими анъана ва ҷашну 

маросими назди Ҳукумати Ҷумҳурии Тоҷикистон, шуъбаҳои тарбияи 

донишгоҳу донишкадаҳои кишвар метавонанд истифода намоянд.   

Дараҷаи эътимоднокии натиҷаҳои таҳқиқот. Эътимоднокии 

натиҷаҳои таҳқиқот бо иҷрои чунин амалҳо асоснок карда мешавад: а) дар 

раванди таҳқиқот доираи васеи адабиёти илмӣ истифода гардида, ҷанбаҳои 

назариявии суботи сиёсӣ бо такя ба онҳо муайян карда шудааст; б) дар 

омӯзиши объект ва предмети таҳқиқот муаллиф методҳои илмии мушаххаси 

соҳаи сиёсатшиносиро ба кор бурдааст; в) дар таҳқиқот доираи васеи 

сарчашмаҳои иттилоотӣ, аз ҷумла санадҳои меъёрии ҳуқуқӣ, паёмҳои 

солонаи Президенти Ҷумҳурии Тоҷикистон, маводи интернет, натиҷаи 

насарсанҷии марказҳои илмию таҳлилиро истифода гардида, омилҳои 

таъсиррасон ба суботи сиёсии кишвар муайян шудаанд. 

Мутобиқати диссертатсия ба шиносномаи ихтисоси илмӣ. 

Диссертатсияи довталаби дараҷаи илмӣ дар мавзуи «Таъмини суботи сиёсии 

Ҷумҳурии Тоҷикистон дар шароити тағйирпазирии ҷомеа» аз рӯйи мазмуну 

мундариҷаи худ ба шиносномаи ихтисоси илмии 5.6.2. Ниҳодҳо, равандҳо ва 

технологияи сиёсӣ мувофиқат менамояд. Дар банди 8-уми шиносномаи 

ихтисоси мазкур «Ҳокимият ва оппозитсия дар раванди сиёсӣ», «Субъектҳои 

ноаён дар сиёсат», дар банди 10-ум «Назарияи аксионизми сиёсӣ», дар банди 

11-ум «Омилҳои хавф», «Усулҳои таҳлили хавфҳои сиёсӣ» барои таҳқиқ 

пешбинӣ гардидаанд. 

Саҳми шахсии довталаби дараҷаи илмӣ дар таҳқиқот. Саҳми 

шахсии довталаб дар таҳқиқи мавзуи мазкур дар он ифода меёбад, ки ӯ 

мустақилона натиҷаҳои таҳқиқоти худро ҷамъбаст намуда, барои истифодаи 

амалии онҳо тавсияҳои худро таҳия сохтааст. Инчунин, омода намудани 

мақолаҳои илмӣ ва маърузаву гузоришҳо дар конференсияҳои ҷумҳуриявӣ, 

истифодаи методҳои илмии тахқиқоти сиёсӣ дар омӯзиши суботи сиёсӣ, 

таҳлилу баррасӣ намудани сарчашмаҳои иттилоотӣ, омухтани доираи васеи 

адабиёти илмӣ ва ниҳоят муайян намудани роҳу усулҳои таъмини суботи 

сиёсӣ дар марҳилаи навини давлатдории миллӣ саҳми шахсии довталаб дар 

таҳқиқи ин мавзуъ ба шумор мераванд. 

Тасвиб ва амалисозии натиҷаҳои диссертатсия. Диссертатсия дар 

маҷлиси васеи кафедраи сиёсатшиносии Донишгоҳи давлатии Кӯлоб ба номи 

Абуабдуллоҳи Рӯдакӣ 14.02.2026 (протоколи №5) муҳокима шуда, барои 

ҳимоя тавсия гардидааст. Натиҷаҳои асосии таҳқиқот, хулосаҳои 

диссертатсия ва тавсияҳои муаллиф оид ба истифодаи амалии натиҷаҳои 

таҳқиқот дар 3 конференсияи ҷумҳуриявӣ маърӯза шудаанд. 

Интишорот аз рӯйи мавзуи диссертатсия. Натиҷаҳои асосии 

диссертатсия ва хулосаҳои таҳқиқот дар 4 мақолаи илмии муаллиф нашр 

шудаанд. Мақолаҳои мазкур дар маҷаллаҳои илмии тақризшавандаи 

тавсиянамудаи Комиссияи олии аттестатсионии назди Президенти Ҷумҳурии 

Тоҷикистон ба табъ расидаанд. 

Сохтор ва ҳаҷми диссертатсия. Диссертатсияи мазкур аз номгӯйи 

ихтисораҳо, муқаддима, тавсифи умумии таҳқиқот, се боб, шаш зербоб, 

хулосаҳо, тавсияҳо барои истифодаи амалии натиҷаҳои таҳқиқот, рӯйхати 

адабиёт ва интишорот аз рӯйи мавзуи диссертатсия иборат мебошад. Ҳаҷми 

диссертатсия аз 174 саҳифаи матни компютерӣ иборат мебошад. Номгӯйи 

адабиёт ва сарчашмаҳои истифодашуда 151 ададро ташкил медиҳад. 

БОБИ I. МАСЪАЛАҲОИ НАЗАРИЯВИЮ МЕТОДОЛОГИИ  

ТАҲҚИҚИ СУБОТИ СИЁСӢ 

1.1. Моҳият ва хусусиятҳои суботи сиёсӣ 

Масъалаи таъмини суботи сиёсӣ доимо таваҷҷуҳи давлатдорону 

арбобони сиёсӣ ва олимону донишмандонро ба худ ҷалб намудааст. Ин 

масъала ҳамчун категорияи муҳимтарини илмҳои сиёсӣ аз солҳои 50-уми 

асри гузашта таҳлилу таҳқиқ гардида истодааст. То ба имрӯз паҳлуҳои 

гуногуни суботи сиёсӣ ва роҳу усулҳои таъмини он аз ҷониби олимону 

донишмандони зиёд таҳқиқ гардидаанд. Махсусан, дар соҳаи амнияти миллӣ 

суботи сиёсӣ ва аҳамияти он барои таҳкими пояҳои истиқлолияти давлатӣ 

дар шароити пайдоиши таҳдиду хатарҳои ҷаҳони муосир таҳқиқ гардида 

истодааст. Ба ҳамаи ин нигоҳ накарда нисбат ба моҳияти суботи сиёсӣ 

таърифи ягона ҳанӯз ҳам вуҷуд надорад. Чунин вазъият аз омилҳои гуногун 

вобаста мебошад. Пеш аз ҳама, самти фаъолияти илмии олимон, мавқеи 

ҷуғрофии кишварҳои онҳо, режими сиёсӣ ва системаи сиёсии давлатҳо, 

шарту шароити рушди таърихии кишварҳо ва чанде дигар масъалаҳо боиси 

пешниҳод гардидани шарҳу тавзеҳи мухталифи он шудаанд.  

Ҳамзамон, қобили зикр аст, ки барои таъмини суботи сиёсӣ сараввал 

моҳияти он бояд муайян карда шавад. Ба инобат гирифтани моҳият, хусусият 

ва мундариҷаи мафҳуми «суботи сиёсӣ» имкон медиҳад, ки нақш ва мавқеи 

он дар раванди таҳкими истиқлолияти давлатӣ ва ташаккулёбии давлатдории 

миллӣ муайян карда шаванд. Таҳлили адабиёти илмӣ нишон медиҳад, ки 

суботи сиёсӣ, пеш аз ҳама, бо устувории системаи сиёсии ҷомеа алоқамандии 

зич дорад. Ин аст, ки дар аксар маврид моҳият ва хусусиятҳои бевоситаи 

суботи сиёсиро дар алоқамандӣ бо системаи сиёсии ҷомеа таҳлилу баррасӣ 

менамоянд. Системаи сиёсии ҷомеа ба монанди дигар системаҳои ҷамъиятӣ 

аз маҷмуи унсурҳое иборат аст, ки баҳамалоқамандӣ ва фаъолияти устувори 

онҳо системаи мукаммалро ташкил медиҳанд. Дилхоҳ система, аз ҷумла 

системаи сиёсӣ як қатор хусусиятҳои хосро дорост ва пойдории онҳо 

ифодагари суботи сиёсии ҷомеа ба шумор меравад. Ғайр аз ин, системаи 

сиёсӣ махсусиятҳоеро дорад, ки унсурҳои таркибии система хусусиятҳои 

мазкурро доро намебошанд. Системаи сиёсии ҷомеа барои худташаккулдиҳӣ 

ва худтанзимнамоӣ қодир буда, доимо худро бо муҳити беруна мутобиқ 

месозад. Ҳамгироӣ ва боҳамалоқамандии унсурҳои таркибии системаи сиёсӣ 

хусусияти муҳимми онро ташкил медиҳад. Бо назардошти махсусиятҳои 

номбаргардида, суботи сиёсӣ ҳолати боэътидоли системаи сиёсӣ дониста 

шуда, ифодагари қобилият ва иқтидори он барои нигоҳдошти ҳамгироии 

унсурҳои таркибӣ, баланд бардоштани самаранокии маркази қабули қарор, 

дар сатҳи зарурӣ иҷро намудани вазифаҳои худ ва амалӣ карда тавонистани 

мақсадҳои онро ифода менамояд. 

Дар баъзе асарҳо қайд мегардад, ки устувории системаи сиёсӣ аз 

устувории унсурҳои алоҳидаи он вобаста нест. Зеро системаи сиёсӣ 

махсусиятҳоеро доро мебошад, ки онҳо хоси унсурҳои таркибии он нестанд. 

Ба ибораи дигар, устувории ҳеҷ яке аз унсурҳои алоҳида наметавонанд 

устувории системаи сиёсиро таъмин намояд. Аммо мушоҳида намудан 

мумкин аст, ки маркази қабули қарорҳои сиёсӣ барои таъмин намудани 

ҳамгироии ниҳодҳои системаи сиёсӣ нақши асосӣ мебозад. Аз ин рӯ, 

устувории ниҳодҳои таъминкунандаи ҳамгироии унсурҳои таркибии 

системаи сиёсӣ барои таъмини суботи сиёсӣ нақши муҳим мебозанд. 

Инчунин, ниҳодҳои ҳокимияти давлатӣ ва манбаҳои сиёсии онҳо, ки бо ёрии 

он ҳифзу бақои системаи сиёсӣ таъмин карда мешавад, метавонанд ҳамчун 

масъалаи марказии таъмини суботи сиёсӣ дониста шаванд. Бинобар ин, 

гуфтан мумкин аст, ки устувории системаи сиёсӣ аз устувории маркази 

қабули қарор ва самаранокии ниҳодҳои давлатӣ, ки яке аз унсурҳои 

муҳимтарини онро ташкил медиҳанд, вобастагии зиёд дорад. Чӣ дар дохили 

системаи сиёсӣ ва чӣ берун аз он ба вуҷуд омадани ниҳодҳое, ки барои идора 

намудани равандҳои сиёсӣ қодиранд, боиси халалдор шудани суботи сиёсӣ 

мегарданд. Чунин ҳолатро дар мисоли пайдо шудани неруҳои сиёсии 

ғайрисистемавӣ (масалан, ҳизбу ҳаракатҳои экстремистию радикалӣ) ва 

дахолати давлатҳои хориҷӣ мушоҳида намудан мумкин аст. Маҳз ба ҳамин 

хотир дар сарчашмаҳои илмии гуногун суботи сиёсӣ дар алоқамандӣ бо 

устувории системаи сиёсӣ таҳлилу баррасӣ мегардад. 

Мушоҳида кардан мумкин аст, ки мафҳуми «устувории системаи 

сиёсӣ» дар муносибат бо равандҳои иҷтимоию сиёсие ба кор бурда мешавад, 

ки онҳо ифодагари буҳронҳои сиёсӣ мебошанд. Муҳаққиқи рус В.М. 

Панарин пайдоиш ва мавҷудияти буҳронҳои сиёсию иҷтимоиро яке аз 

нишонаҳои ноустувории системаи сиёсӣ медонад. Ба андешаи ӯ, «Чунин 

вазъият дар натиҷаи коҳиш ёфтани самаранокии идоракунии давлатӣ ва заиф 

шудани ниҳодҳои давлатӣ рух медиҳад» [84, с.29]. Ба масъалаи устувории 

системаи сиёсӣ сиёсатшиноси амрикоӣ С.М. Липсет диққати махсус додааст. 

Ба ақидаи ӯ, «Системаҳои сиёсӣ бо дарназардошти самаранокӣ ва 

легитимияти ҳокимият метавонанд аз ҳам тафовут дошта бошанд» [19, с.92-

93]. Бинобар ин, ӯ системаҳои сиёсии устувор, нисбатан устувор ва 

ноустуворро аз ҳам фарқ намудааст. Ба андешаи С.Липсет, «системаҳои 

сиёсие, ки дар як вақт ҳам самаранок ва ҳам легитимӣ ҳастанд, системаҳои 

устувор ба шумор мераванд» [19, с.92-93]. С. Липсет ба таври хулоса 

андешаҳои худро дар шакли зерин баён намуда буд: «Системаҳои сиёсии 

самаранок, аммо ғайрилегитимӣ ва ё баръакс, бесамар, аммо легитимӣ ба 

гурӯҳи системаҳои сиёсии нисбатан устувор дохил карда шудаанд. Аммо, 

системаҳои сиёсие, ки самаранокӣ ва легитимият надоранд, ба системаҳои 

ноустувор дохил мешаванд. Омилҳое, ки устувории системаи сиёсиро таъмин 

менамоянд, аз инҳо иборат мебошанд: рақобати сиёсӣ; фаъолиятҳои қонунӣ 

ва тартиботи ҳуқуқӣ; мавҷуд набудани ҳизбҳои зиддисистемавӣ; маданияти 

демократии шаҳрвандон; созиши нерӯҳои сиёсӣ оид ба арзишҳои сиёсӣ; аз 

байн бурдани заминаҳои пайдоиши низоъҳои иҷтимоӣ, синфӣ, мазҳабӣ ва 

ғайраҳо» [19, с.92-93].  

Ба ақидаи С. Липсет, «Устувории воқеии системаи сиёсӣ танҳо дар 

сурате ба даст оварда мешавад, ки агар ҳам легитимият ва ҳам самаранокӣ 

дар як сатҳ бошанд» [19, с.93]. Ин маънои онро дорад, ки система бояд ҳам 

эътимоди шаҳрвандонро ба даст орад ва ҳам эҳтиёҷоти онҳоро қонеъ 

гардонида тавонад. Илова бар легитимият ва самаранокӣ, С. Липсет инчунин 

ба дигар омилҳое, ки ба устувории системаи сиёсӣ таъсир мерасонанд, 

таваҷҷуҳ мекунад. Инҳо сохтори синфӣ, сатҳи таҳсилот, фарҳанги сиёсӣ ва 

таъсири омилҳои берунаро дар бар мегиранд. Ӯ бар ин назар аст, ки «Њар як 

ҷомеа дорои маҷмуи мушаххаси омилҳоест, ки ба устувории системаи сиёсии 

он таъсир мерасонанд» [19, с.93]. Дар маҷмуъ, назарияи устувории сиёсии С. 

Липсет як қолаби методологии муфид барои таҳлили омилҳоест, ки ба субот 

ва устувории системаҳои сиёсӣ таъсир мерасонанд. Ин назария метавонад 

барои фаҳмидани он, ки чаро баъзе системаҳои сиёсӣ устувортаранд аз 

дигарон ва чӣ гуна метавон устувории онҳоро беҳтар кард, истифода шавад. 

Муҳаққиқи рус Б.И. Краснов устувории системаи сиёсиро қобилияте 

медонад, ки ба воситаи он тавозуни байниҳамдигарии неруҳои сиёсӣ дар 

сатҳи зарурӣ таъмин гардида, барқарор намудани иқтидори сиёсии тавозуни 

вайроншуда имконпазир мегардад. Аммо ба андешаи ӯ, «Мафҳуми суботи 

сиёсӣ дар муқоиса бо мафҳуми устувории системаи сиёсӣ васеътар буда, дар 

ҳолати муътадил нигоҳ доштани системаи сиёсиро тақозо менамояд» [17, 

с.75]. Системаи сиёсии устувор, ба ақидаи Б.И. Краснов, «инъикосгари 

мувозинати муайяни манфиатҳои гурӯҳҳои гуногуни иҷтимоӣ, табақаҳои 

гуногуни аҳолӣ ва институтҳои сиёсӣ мебошад» [17, с.75]. Дар чунин шароит 

устуворӣ на танҳо нигоҳ доштани вазъи мавҷуда, балки қобилияти мутобиқ 

шудан ба шароитҳои тағйирёбанда, ҳалли мушкилот ва пешгирии низоъҳоро 

низ дар бар мегирад. 

Муҳимияти устувории системаи сиёсӣ дар таъмини субот ва пешгӯии 

рушди ҷомеа зоҳир мегардад. Вақте ки системаи сиёсӣ устувор аст, 

шаҳрвандон эҳсоси амният мекунанд, ба институтҳои давлатӣ эътимод 

доранд ва омодаанд, ки дар ҳаёти сиёсӣ иштирок намоянд. Баръакс, 

ноустувории системаи сиёсӣ метавонад ба бетартибиҳо, низоъҳо ва ҳатто 

инқилобҳо оварда расонад. Б.И. Краснов таъкид мекунад, ки устувории 

системаи сиёсӣ як мафҳуми тағйирпазир аст. Сатҳу сифати он аз бисёр 

омилҳо, аз ҷумла иқтисодиёт, фарҳанг, сохтори иҷтимоӣ ва хусусиятҳои 

фаъолияти роҳбарияти сиёсӣ вобаста аст. Барои таъмини устуворӣ, давлат 

бояд доимо мониторинги вазъиятро анҷом диҳад, мушкилоти эҳтимолиро 

муайян кунад ва барои ҳалли онҳо чораҳои таъхирнопазир андешад. 

Инчунин, Б.И. Краснов қайд мекунад, ки «устувории системаи сиёсӣ набояд 

бо рукуди сиёсӣ омехта карда шавад. Системаи сиёсӣ бояд қодир бошад, ки 

инкишоф ёбад, ба тағйироти баамаломада мутобиқ шавад ва ба талаботи 

ҷомеа ҷавобгӯ бошад» [17, с.76]. Ҳамин тариқ, таҳлилҳои Б.И. Краснов дар 

бораи устувории системаи сиёсӣ ба мо имкон медиҳад, ки аҳамияти ин 

мафҳумро барои рушди устувори ҷомеа дарк намоем. Таъмини устуворӣ 

вазифаи хеле мураккаб аст ва аз давлат тақозо мекунад, ки доимо 

мониторинги вазъиятро анҷом диҳад, мушкилоти эҳтимолиро муайян кунад 

ва барои ҳалли онҳо чораҳои саривақтӣ андешад, ҳамзамон қобилияти 

системаро барои инкишоф ва мутобиқшавӣ нигоҳ дорад. 

Алоқамандии суботи сиёсӣ ва устувории системаи сиёсиро таҳлилу 

баррасӣ намуда, ба хулосае омадан мумкин аст, ки барои ҳар як ҷомеа 

таъмини суботи сиёсӣ аҳамияти аввалиндараҷа дорад. Зеро суботи сиёсӣ дар 

баробари ҳалли дигар масъалаҳо инчунин, устувории системаи сиёсиро низ 

тақозо менамояд. Таҳлили унсурҳои функсионалии системаи сиёсӣ дурустии 

чунин воқеиятро нишон медиҳанд. Масалан, А.О. Ярославсева «суботи 

сиёсиро аз маҷмуи механизмҳо ва ҳолати ниҳодҳои сиёсӣ иборат дониста, 

таъмини рушди устувори системаи сиёсии ҷомеаро аз фаъолияти самараноки 

онҳо вобаста мекунад» [113; 118]. Муҳаққиқ ҳамчунин таъкид мекунад, ки 

«дар шароити ҷаҳонишавӣ ва тағйирёбии босуръати вазъи сиёсӣ дар арсаи 

байналмилалӣ, ниҳодҳои сиёсӣ бояд қодир бошанд, ки ба тағйироти 

баамалоянда зуд ва самаранок вокуниш нишон диҳанд. Ин қобилият ба онҳо 

имкон медиҳад, ки манфиатҳои миллиро ҳифз намуда, дар равандҳои 

муносибатҳои байналмилалӣ фаъолона иштирок намоянд» [113, с.109]. Дар 

ин замина, муҳим аст, ки ниҳодҳои сиёсӣ бо технологияҳои муосир муҷаҳҳаз 

гардонида шаванд ва кадрҳои баландихтисос дошта бошанд. 

А.С. Семченков бошад «Суботи сиёсиро ҳамчун ҳолати системаи 

сиёсии ҷомеа муаррифӣ намуда, онро барои таъмин намудани устувории 

режими сиёсӣ ва шакли идоракунии давлатӣ, ҳимояи сохтори 

конститутсионии давлат, сулҳи шаҳрвандӣ ва ризоияти миллӣ зарур 

медонад» [96, с.29]. Ӯ таъкид мекунад, ки «Суботи сиёсӣ на танҳо як ҳадафи 

арзишманд, балки шарти зарурии пешрафти устувори иқтисодӣ ва иҷтимоӣ 

ба шумор меравад» [96, с.30]. Дар шароити мавҷудияти суботи сиёсӣ, 

сармоягузорон бо эътимод ба иқтисодиёт сармоягузорӣ мекунанд, тиҷорат 

рушд меёбад ва давлат метавонад ба ҳалли масъалаҳои муҳимми иҷтимоӣ, аз 

қабили тандурустӣ, маориф ва ҳифзи иҷтимоӣ таваҷҷуҳ кунад. Инчунин, 

муаллиф бар ин назар аст, ки «Суботи сиёсӣ маънои рукуд ё муҳофизакориро 

надорад. Ҷомеа бояд қодир бошад, ки тағйирёбанда ва мутобиқшаванда 

бошад, аммо ин тағйирот бояд тавассути муколама ва музокирот сурат 

гиранд, на тавассути зӯроварӣ ва қонуншиканӣ» [96, с.30]. Маҳз ҳамин навъи 

субот ба ҷомеа имкон медиҳад, ки рушд кунад ва дар айни замон арзишҳои 

асосӣ ва институтҳои демократиро ҳифз намояд. 

Ҳамин тариқ, ба хулосае омадан мумкин аст, ки суботи сиёсӣ ҳамчун 

ҳолати нигоҳ дошта тавонистани сатҳи зарурии ҳамгироии унсурҳои 

таркибии системаи сиёсӣ ва баланд бардоштани самаранокии маркази қабули 

қарорҳои сиёсӣ шарти асосии таъмин намудани устувории системаи сиёсӣ 

дониста мешавад. Дар чунин шакл тасаввур намудани мазмуну мундариҷаи 

суботи сиёсӣ имкон медиҳад, ки онро ҳамчун падидаи ҷамъиятӣ муаррифӣ 

намоем. Гузашта аз ин, муайян намудану ба инобат гирифтани алоқамандии 

суботи сиёсӣ ва устувории системаи сиёсӣ имкон медиҳад, ки ташаккулёбии 

системаи сиёсӣ ва равандҳои сиёсии ҷомеа низ таҳлилу баррасӣ карда 

шаванд.  

Ғайр аз ин, як гурӯҳ олимон алоқамандии суботи сиёсӣ ва рушди ҳаёти 

ҷамъиятиро таҳлилу таҳқиқ намуда, вобастагии байниҳамдигарии онҳоро ба 

таври гуногун нишон медиҳанд. Ҳатто гуфтан мумкин аст, ки ин масъала 

баҳсҳои зиёдеро низ дар худ нигоҳ медорад. Зеро дар баъзе сарчашмаҳои 

илмӣ суботи сиёсӣ ҳамчун қобилияти системаи сиёсӣ барои нигоҳ доштани 

сохтори худ ва роҳ надодан ба тағйиротҳои сохторӣ муаррифӣ мешавад. 

Аммо таҳлили равандҳои сиёсӣ нишон медиҳад, ки суботи сиёсӣ дар 

шароити муосир одатан ба воситаи тағйир ёфтани сохтори системаи сиёсӣ 

таъмин карда мешавад. Кам нестанд ҳолатҳое, ки тағйир ёфтани нақш ва 

мавқеи унсурҳои таркибии системаи сиёсӣ боиси нигоҳ доштани суботи 

сиёсӣ мегардад. Бинобар ин, гуфтан мумкин аст, ки суботи сиёсӣ ва рушду 

инкишоф бо ҳамдигар алоқамандии зич доранд. Мутобиқшавии системаи 

сиёсӣ бо тағйиротҳои муҳити беруна ифодагари рушди системаи сиёсӣ 

мебошад. Аз ин рӯ, зарурати устуворӣ ва тағйирёбандагии системаи сиёсӣ 

дар як вақт ҳам рушду инкишоф ва ҳам суботи сиёсиро тақозо менамояд.  

Олими рус О.Ф. Шабров дар ин робита иброз медорад, ки «Системаҳои 

сиёсии шахшуда то ҳолати шикастпазирӣ ва фаноёбӣ устувор ва босубот 

боқӣ мемонанд. Устувории системаҳои мазкур аз ҳисоби устувории баъзе 

унсурҳои таркибии он таъмин мегардад, аммо аз сабаби оне, ки дар чунин 

системаҳо хислати мутобиқшавӣ ба муҳити беруна дида намешавад, рушду 

инкишоф низ надоранд» [35, с.79]. Ин гуфтаи О.Ф. Шабров нуктаи хеле 

муҳимро баён мекунад. Системаҳои сиёсии шахшуда, гарчанде зоҳиран 

устувор ва босубот ба назар расанд ҳам, дар асл ба тағйиротҳо ҳассос буда, 

оқибат ба шикаст дучор мешаванд. Устувории онҳо натиҷаи таъсири як ё 

якчанд унсурҳои таркибӣ аст, на инъикоси қувваи воқеии система. Бо 

назардошти ин гуфтаҳо, суботи сиёсӣ раванди мутобиқшавии системаи сиёсӣ 

бо муҳити беруна мебошад, ки он хусусияти динамикӣ дорад ва рушди 

доимии системаро тақозо менамояд. Яке аз муҳаққиқони ин масъала А.В. 

Фирсов низ суботи сиёсиро бо омилҳои дар боло номбаргардида вобаста 

менамояд. Ба андешаи ӯ, «Суботи сиёсӣ раванди худташаккулёбӣ ва 

дигаргуншавии системаи сиёсии ҷомеа ба шумор рафта, тавозуни 

тағйирёбандаи муносибатҳои мутақобилаи системаи сиёсӣ ва муҳити 

берунаи онро дар бар мегирад» [117, с.43]. Дар ин таъриф муаллиф ба 

динамикии суботи сиёсӣ ишора мекунад, яъне онро ҳамчун ҳолати доимӣ ва 

бетағйир не, балки ҳамчун раванди муттасили тағйирот ва мутобиқшавӣ 

медонад. Ин нуқтаи назар муҳим аст, зеро он имкон медиҳад, ки суботи 

сиёсӣ аз нигоҳи муносибати доимӣ бо муҳити беруна, ки ҳамеша дар ҳоли 

тағйир аст, баррасӣ шавад. 

Баъзан мушоҳида намудан мумкин аст, ки суботи сиёсӣ ва рушду 

инкишоф муносибатҳои ихтилофнокро соҳиб мешаванд. Дар чунин шароит 

меъёри асосии нигоҳдошти тавозуни байни системаи сиёсӣ ва ҷомеа, 

инчунин ҳифзи самаранокии унсурҳои таркибии он дар мадди аввал қарор 

дода мешавад. Чунин ҳолатро О.Ф. Шабров ба таври зерин нишон додааст: 

«Барои ба амал омадани рушди системаи сиёсӣ он бояд то дараҷаи зарурӣ 

устувор бошад, то ки фаъолияти муназзами худро аз даст надиҳад ва 

ҳамзамон бояд каме ноустувор бошад, то ки барои анҷом додани тағйироти 

сифатӣ қобилият дошта бошад» [110, с.185]. Ҳамин тариқ, рушди системаи 

сиёсӣ ифодагари суботи сиёсии ҷомеа ва ноустувории ин ва ё он унсури 

таркибии системаи сиёсӣ мебошад, ки барои тағйир додани нақш ва мавқеи 

он дигаргуниҳои сифатӣ анҷом дода мешавад. Муҳаққиқони дигар низ 

суботи сиёсиро бо мавҷудияти ниҳодҳои демократӣ, волоияти қонун ва 

иқтисодиёти рушдёфта вобаста медонанд. Масалан, дар давлатҳое, ки 

ниҳодҳои демократӣ мустаҳкамтар ва волоияти қонун таъмин аст, эҳтимоли 

нооромиҳои сиёсӣ ва табаддулоти давлатӣ камтар аст. Ҳамчунин, 

иқтисодиёти устувор ва рушдёфта метавонад ба коҳиши норозигии иҷтимоӣ 

ва эҳсоси ноумедӣ мусоидат кунад, ки ин омилҳо низ ба суботи сиёсӣ 

таъсири мусбат мерасонанд. 

Бояд гуфт, ки системаи сиёсию ҷамъиятии ҷомеаҳои муосир кушодаю 

демократӣ мебошанд, ки чунин ҳолат барои бештар гардидани 

таъсиррасонии муҳити беруна шароити мусоид фароҳам меоварад. Бо 

назардошти ин дар шароити имрӯза дар дохили системаи сиёсӣ бояд 

механизмҳои мутобиқкунандаи системаи сиёсӣ бо муҳити беруна ва роҳу 

усулҳои ҳимоя намудани иқтидори он бояд ба вуҷуд оварда шаванд. 

Масалан, механизми мутобиқкунанда таъсирасонии муҳити берунаро қабул 

намуда, барои коркард ба маркази қабули қарорҳои сиёсӣ мефиристад ва 

онро барои таъмини рушди системаи сиёсӣ минбаъд истифода менамояд. 

Роҳу усулҳои таъмини амнияти системаи сиёсӣ муҳити дохилӣ ва 

самаранокии унсурҳои таркибии системаро аз таҳдидҳои дохилию беруна 

ҳимоя менамояд. Масъалаи ҳимояи системаи сиёсиро ба инобат гирифта, 

О.Ф. Шабров иброз медорад, ки «Барои коҳиш додани таъсири манфии 

муҳити беруна системаи сиёсиро зарур аст, ки то дараҷаи зарурӣ пӯшида ва 

дастнорас боқӣ бимонад. Барои ин системаи сиёсиро зарур аст, ки чунин 

хислатҳоро доро бошад: механизми мутобиқшавӣ; механизми ҳимояи 

системаи сиёсӣ ва унсурҳои таркибии он; ба инобат гирифтани омилҳои 

мусбати муҳити беруна ва ҳимоя намудани худ аз омилҳои манфии он» [110, 

с.186]. Онҳоро каме муфассалтар таҳлил намудан зарур аст. 

Дар шароити тағйирёбии доимии муҳити иҷтимоӣ, иқтисодӣ ва сиёсӣ 

системаи сиёсӣ бояд қобилияти мутобиқ шуданро дошта бошад. Ин 

мутобиқшавӣ на танҳо ба тағйиротҳои дохилӣ, балки ба таъсири омилҳои 

беруна низ нигаронида шуда, имкон медиҳад, ки устувории система дар 

шароити гуногун таъмин карда шавад. Механизми мутобиқшавӣ бояд 

имконият диҳад, ки система стратегия ва сиёсатҳои худро аз нав дида 

баромада, барои ҳалли мушкилоти нав роҳҳои муассирро ҷўяд. 

Ҳифзи системаи сиёсӣ ва унсурҳои таркибии он аз таъсири манфӣ ва 

хатарҳо низ вазифаи муҳим аст. Чунин тарзи ҳимоя бояд ҳам аз хатарҳои 

дохилӣ, аз қабили норозигии иҷтимоӣ, танишҳои этникӣ ва сиёсӣ, ва ҳам аз 

хатарҳои беруна, аз қабили дахолати сиёсӣ, фишори иқтисодӣ ва ҳарбӣ 

таъмин карда шавад. Механизмҳои ҳимоя метавонанд қонунгузорӣ, 

дипломатия, мудофиа ва дигар воситаҳоро дар бар гиранд. 

Ба инобат гирифтани омилҳои мусбати муҳити беруна ва истифодаи 

онҳо барои рушди системаи сиёсӣ низ муҳим аст. Ин метавонад ҳамкории 

байналмилалӣ, ҷалби сармоягузории хориҷӣ, табодули технология ва 

таҷриба, ва дигар чорабиниҳоро дар бар гирад. Системаи сиёсӣ бояд қодир 

бошад, ки аз имкониятҳои пешниҳодкардаи муҳити беруна самаранок 

истифода бурда, онҳоро барои беҳтар кардани зиндагии шаҳрвандон ва 

таҳкими мавқеи худ дар арсаи байналмилалӣ равона созад.  

Аз ин рӯ, гуфтан мумкин аст, ки системаи сиёсии муассир бояд 

механизми мутобиқшавӣ, муҳофизатӣ ва баҳисобгирии омилҳои муҳити 

берунаро дар бар гирад, то ки дар шароити тағйирёбанда устуворӣ, амният ва 

рушди худро таъмин намояд. Ин се ҷанба бо ҳам алоқаманд буда, барои 

муваффақияти дарозмуддати системаҳои сиёсӣ муҳиманд. Ҳамин тариқ, 

барои суботи сиёсӣ рушди системаи сиёсӣ тақозо мегардад ва ҳамзамон, 

барои таъмин намудани рушди системаи сиёсӣ то дараҷаи зарурӣ суботи 

сиёсӣ низ лозим аст. Ин аст, ки «аз охири асри ХХ сар карда дар кишварҳои 

гуногуни олам ба масъалаи таъмин намудани рушди устувор диққати зарурӣ 

дода, барномаҳо ва стратегияҳои гуногунмуҳлат қабул менамоянд. Ба ин 

масъала аз ҳама бештар СММ диққати зарурӣ дода истодааст» [137]. 

Олимону муҳаққиқоне, ки самаранокӣ ва устувории системаи сиёсиро 

таҳқиқ намудаанд, барои муайян намудани ҷанбаҳои гуногуни суботи сиёсӣ 

саҳми арзанда гузоштаанд. Дар байни онҳо андешаҳои сиёсатшиноси 

амрикоӣ Д.Истон хеле муҳиманд. Ӯ миқёси эътирофи арзишҳои сиёсӣ аз 

ҷониби ҷомеа ва қобилияти ба вуҷуд оварда тавонистани чунин арзишҳоро 

шарти зарурии таъмини устувории системаи сиёсӣ донистааст. Чунин ҳолат 

барои таҳқиқоти мо низ хеле арзишманд мебошад. Зеро легитимият ва сатҳи 

эътирофи арзишҳои сиёсӣ метавонанд, ҳамзамон унсурҳои муҳими суботи 

сиёсӣ низ муаррифӣ гарданд. Д.Истон барои нигоҳ доштани иқтидори зарурӣ 

ва самаранокии системаи сиёсӣ, иттилооти аз ҷомеа ба ҷониби ҳокимият 

нигаронидашударо хеле арзишманд меҳисобад. Зеро ба инобат гирифтани 

иттилооти дар ҷомеа ташаккулёбанда имкон медиҳад, ки системаи сиёсӣ 

худро бо муҳити беруна мутобиқ созад ва барои таъмини суботи сиёсӣ 

шароит фароҳам оварад.  Аммо бояд дар назар гирифт, ки на ҳамаи иттилоот 

ва на ҳамаи таъсиррасонии муҳити беруна барои системаи сиёсӣ фоидаовар 

буда метавонад. Маҳз ба ҳамин хотир Д.Истон хусусиятҳои системаи 

сиёсиро ба инобат гирифта, осебпазир гардидани онҳоро сабаби халалдор 

шудани суботи сиёсӣ меномад. Ба андешаи ӯ, «Системаи сиёсӣ чунин 

хусусиятҳоро доро мебошад: устуворӣ, мутобиқшавандагӣ, самаранокӣ ва 

легитимӣ будан. Ҳифзу ҳимояи хусусиятҳои мазкур вазифаи асосии системаи 

сиёсӣ мебошад» [50, с.45].  

Ин хусусиятҳо барои фаъолияти муътадили давлат ва муносибатҳои 

иҷтимоӣ аҳамияти калон доранд. Устуворӣ маънои давомнокӣ ва қобилияти 

системаи сиёсиро барои муқобилат кардан ба тағйиротҳои шадид дорад. 

Мутобиқшавандагӣ бошад, имконияти тағйир ёфтан ва такмил ёфтани 

системаро дар шароити нав ифода мекунад. Самаранокӣ аз он иборат аст, ки 

система то чӣ андоза қодир аст, ки вазифаҳои худро ба таври дуруст ва бо 

натиҷаҳои назаррас иҷро кунад. Легитимӣ будан бошад, эътироф ва қабули 

системаро аз ҷониби ҷомеа нишон медиҳад. 

Агар системаи сиёсӣ устувор набошад, он гоҳ давлат ва ҷомеа ба 

бесуботӣ ва нооромиҳо дучор мешаванд. Тағйиротҳои зуд-зуд ва бетартибона 

метавонанд ба иқтисодиёт, фарҳанг ва ниҳодҳои иҷтимоӣ таъсири манфӣ 

расонанд. Системаи сиёсии мутобиқшаванда метавонад ба тағйирёбии 

муҳити атроф ҷавоб диҳад ва худро аз нав танзим кунад, ки ин барои 

пешгирии бӯҳронҳо ва ҳалли мушкилоти ҷамъиятӣ хеле муҳим аст. 

Самаранокӣ имкон медиҳад, ки захираҳои мавҷуда ба таври самаранок 

истифода гарданд ва ҳадафҳои стратегӣ ба даст оварда шаванд. Системаи 

сиёсии самаранок метавонад ба афзоиши иқтисодӣ, беҳтар шудани сатҳи 

зиндагӣ ва ҳалли мушкилоти иҷтимоӣ мусоидат кунад. Легитимӣ будан 

бошад, асоси эътимоди байни давлат ва ҷомеа мебошад. Вақте ки система аз 

ҷониби мардум эътироф ва қабул карда мешавад, он гоҳ эҳтимолияти 

иштироки шаҳрвандон дар ҳаёти сиёсӣ ва иҷрои қонунҳо зиёд мешавад. 

Дар маҷмуъ, ҳифзу ҳимояи ин хусусиятҳо барои таъмини сулҳ, субот ва 

рушди ҷомеа муҳим аст. Системаи сиёсӣ бояд пайваста такмил ёбад ва ба 

талаботҳои ҷомеа ҷавобгӯ бошад, то ки эътимоди мардумро нигоҳ дорад ва 

барои ояндаи беҳтар замина гузорад. Ин вазифа на танҳо ба зиммаи давлат, 

балки ба зиммаи ҳар як шаҳрванд низ вогузор аст, зеро иштироки фаъолона 

дар ҳаёти сиёсӣ ва иҷтимоӣ метавонад ба беҳтар шудани вазъият мусоидат 

кунад. Дар алоқамандӣ бо ин, гуфтан мумкин аст, ки ҳар навъ таъсиррасонии 

берунае, ки осебпазирии арзишҳои номбаргардидаро ба вуҷуд меоварад, 

омилҳои бесуботкунандаи ҷомеа мебошанд. 

Чи гунае, ки мушоҳида мегардад, яке аз масъалаҳои таъмини устувории 

системаи сиёсӣ ва суботи сиёсӣ миқёси эътирофи арзишҳои сиёсӣ ва сатҳи 

легитимияти ҳокимияти давлатӣ мебошад. Масъалаи мазкур дар таҳқиқоти 

М.Вебер, Г.Алмонд, С.Верба ва С.Липсет хеле муфассал баррасӣ шудааст. 

Сиёсатшиноси амрикоӣ Г.Алмонд ва С.Верба устувории системаи сиёсиро аз 

маданияти сиёсию шаҳрвандӣ вобаста менамояд. Ҳатто онҳо иброз медоранд, 

ки «Унсури асосии дилхоҳ системаи сиёсиро маданияти сиёсӣ ташкил 

медиҳад» [43, с.128]. Г.Алмонд ва С.Верба вазифаҳои системаи сиёсиро ба 

таври зерин муайян намудаанд: «Вазифаҳои аввалиндараҷаи системаи сиёсӣ, 

аз қабили иҷтимоикунонии шаҳрвандон, таъмини иштироки сиёсии одамон, 

робитаи зич барқарор намудан бо ҷомеа. Вазифаҳои ташаккулдиҳандаи 

равандҳои сиёсӣ, аз қабили тақсими манфиатҳо, коркарди қарорҳо, назорат аз 

болои иҷроиши қарорҳо. Вазифаҳои сиёсӣ: танзими муносибатҳои сиёсӣ, 

тақсими манбаҳо, таваҷҷуҳ зоҳир намудан ба афкори ҷамъиятӣ, истифодаи 

манбаҳо барои амалӣ намудани мақсадҳои сиёсӣ» [1, с.27].  

Системаи сиёсӣ ҳамчун як механизми мураккаб барои танзими 

муносибатҳои байни гурӯҳҳои иҷтимоӣ ва шахсони алоҳидаи ҷомеа, инчунин 

барои таъмини субот ва пешрафти ҷомеа хизмат мекунад. Иҷтимоикунонии 

шаҳрвандон ҳамчун яке аз вазифаҳои аввалиндараҷа ба шахс барои 

азхудкунии арзишҳо, меъёрҳо ва намунаҳои рафтори қабулшуда дар ҷомеа 

мусоидат мекунад. Дар раванди иҷтимоикунонӣ шаҳрвандон танҳо ба қабули 

меъёрҳои мавҷуда маҳдуд намешаванд, балки қобилияти иштироки фаъол 

дар ҳаёти сиёсии кишварро соҳиб мегарданд. Ин раванд ба онҳо имкон 

медиҳад, ки на фақат ҳамчун иҷрокунандагони қонунҳо, балки ба унвони 

эҳёгарони дигаргуниҳои зарурӣ ва иштирокчиёни равандҳои сиёсӣ маҳсуб 

ёбанд. Ҳамин тариқ, системаи сиёсӣ тавассути механизмҳои гуногун, аз 

ҳавзаҳои овоздиҳӣ то фаъолияти ҷамъиятӣ, барои ворид шудани навгониҳои 

созанда шароити мусоид фароҳам меоварад. 

Яке аз вазифаҳои муҳимми системаи сиёсӣ танзими муносибатҳои 

байни манфиатҳои гурӯҳҳои иҷтимоии гуногун мебошад. Дар ҷомеаи 

муосир, ки дар он манфиатҳои гурӯҳҳои гуногун ва ҳатто зиддиятнок 

метавонанд мавҷуд бошанд, механизмҳои сиёсӣ бояд қобилияти ҳалли онҳо 

бо роҳҳои осоишта ва дар чаҳорчӯби қонунро дошта бошад. Ин раванд 

тавассути музокирот, созишҳо ва мубодилаи афкор ба амал меояд, ки 

натиҷаи он таъмини суботи иҷтимоӣ ва пешрафти умумиҷамъиятӣ мегардад. 

Барои таъмини субот ва пешрафти давомноки ҷомеа, системаи сиёсӣ бояд 

қобили инкишоф ва ба шароити тағйирёбанда мувофиқ бошад. Дигаргуниҳои 

иқтисодӣ, технологӣ ва фарҳангӣ ба талаботи нави система оварда 

мерасонанд, ки бояд онҳоро саривақт инъикос кунад ва ба онҳо посух диҳад. 

Танҳо системае, ки ба тағйирот боз аст ва дар айни ҳол устуворӣ дорад, 

метавонад дар давраҳои таҳаввулот ва буҳрони ҷамъиятӣ вазоифаи худро 

иҷро намояд. Фаъолияти системаи сиёсӣ ва раванди иҷтимоикунонии 

шаҳрвандон бояд ба тартиби сохтани ҷамъияти дар ҳоли тараққӣ равона 

шавад. Ин мақсад тавассути ташкили сохторҳои сиёсӣ ва ҳуқуқие амалӣ 

мегардад, ки барои ҳамаи аҳолӣ, новобаста аз мансубияти иҷтимоӣ, 

имконияти баробар барои татбиқи ҳуқуқу озодиҳо, иштирок дар идоракунӣ 

ва истифодаи бисёрсамтаи пешрафти ҷамъиятиро кафолат диҳанд. Танҳо дар 

ҳамин сурат системаи сиёсӣ метавонад ба унвони воситаи ташкили ҳаёти 

муштарак ва таҳкими суботи иҷтимоӣ хидмат кунад. 

Робитаи зич барқарор намудан бо ҷомеа барои системаи сиёсӣ имкон 

медиҳад, ки эҳтиёҷот ва манфиатҳои гурӯҳҳои гуногуни иҷтимоиро ба назар 

гирад. Ин робита тавассути каналҳои гуногун, аз қабили матбуот, шабакаҳои 

иҷтимоӣ, мулоқот бо намояндагони ҷомеа ва ғайраҳо амалӣ мегардад. Дар 

натиҷа, системаи сиёсӣ метавонад қарорҳоеро қабул намояд, ки ба манфиати 

аксарияти аҳолӣ ҷавобгӯ бошанд. Робитаи зич бо ҷомеа имкон медиҳад, ки 

системаи сиёсӣ аз ҳолати воқеӣ ва тағийрёбандаи зиндагии мардум огоҳ 

бошад. Ин огоҳӣ ба мақомоти давлатӣ фурсат медиҳад, ки пеш аз пайдоиши 

мушкилиёт аз тағйирпазирии муносибатҳо ва эҳтиёҷоти нави мардум огоҳ 

шаванд ва роҳҳои ҳалли онҳоро дар асоси муколамаи ҷамъиятӣ пешбинӣ 

намоянд. Робитаи дуруст инчунин, имкон медиҳад, ки ҳам дар марказ ва ҳам 

дар минтақаҳо равандҳои сиёсӣ аз рӯйи маълумоти дақиқ ва мувофиқ ташкил 

карда шавад. Маълумоти зарурӣ тавассути ниҳодҳои гуногуни робита бо 

ҷомеа гирд оварда мешавад ва барои таҳлили онҳо низ имконоти фарҳангӣ ва 

техникӣ мавҷуд аст. Пас, қарорҳои сиёсӣ на танҳо ба эҳтиёҷоти мардум, 

балки ба имконоти воқеӣ барои амалӣ гардонидани онҳо мувофиқат 

мекунанд. Ин ба устуворӣ ва самаранокӣ низ мусоидат менамояд. 

Яке аз натиҷаҳои муҳимми ин робита ташкили фазои муколамавии 

босалоҳият мебошад. Дар ин фазо намояндагони гурӯҳҳои гуногуни ҷомеа ва 

мақомоти сиёсӣ метавонанд ба таври озод ва бе мухолифати байниҳамдигарӣ 

барои ҳалли мушкилоти умумӣ муколама кунанд. Чунин муколама барои 

ҳамдигар огоҳӣ ва тафоҳум оварда, равандҳои сиёсиро ба роҳи ҳалли 

мушкилоти воқеӣ равона мекунанд. Чунин раванд барои ташкили низоми 

сиёсие, ки ба талабот ва таҳаввулот ҷавобгӯ аст, зарур мебошад. Робитаи зич 

бо ҷомеа барои системаи сиёсӣ мавқеи манфиатҳои гуногунро муайян карда, 

имкон медиҳад, ки дар ҳангоми қароргузории сиёсӣ ин манфиатҳо ба таври 

мутавозин дар назар гирифта шаванд. Бояд қайд кард, ки нигоҳ доштани 

тавозуни манфиатҳо ба маънои таъмини манфиати аксарияти аҳолӣ нест, 

балки ба маънои дарёфти воситаҳои миёнаи онҳо барои таъмини ҳамаи 

манфиатҳои муҳим аст. Чунин воситаҳо тавассути робита бо ҷомеа дарёфт 

мешаванд. 

Дар маҷмуъ, вазифаҳои сиёсие, ки системаи сиёсӣ иҷро мекунад, барои 

танзими муносибатҳои сиёсӣ, тақсими захираҳо, таваҷҷуҳ зоҳир намудан ба 

афкори ҷамъиятӣ ва истифодаи захираҳо барои амалӣ намудани мақсадҳои 

сиёсӣ равона шудаанд. Ин вазифаҳо ба системаи сиёсӣ имкон медиҳанд, ки 

дар ҷомеа субот ва пешрафтро таъмин намояд ва манфиатҳои гурӯҳҳои 

гуногуни иҷтимоиро ба назар гирад. Иҷро нагардидани вазифаҳои мазкур ва 

ё қодир набудан барои иҷроиши онҳо суботи сиёсӣ ва устувории системаи 

сиёсиро халалдор менамоянд. Дар маҷмуъ, халалдор гардидани суботи сиёсӣ 

натиҷаи заифшавии ниҳодҳое мебошад, ки онҳо бояд иҷтимоикунонии 

шаҳрвандон ва ташаккули маданияти сиёсии мушаххасро бояд ба амал 

бароранд. 

Бояд гуфт, ки дилхоҳ системаи сиёсию ҷамъиятие, ки худро ҳифз 

кардан мехоҳад, ниёз ба суботи сиёсӣ дорад. Сабабҳои асосии ба амал 

омадани бесуботӣ дар аксар маврид аз худи ҷомеа ва аз шароити мушаххаси 

рушди системаи ҷамъиятӣ бармеоянд. Зеро дар ҳар як ҷомеа гурӯҳҳои 

мухталифи иҷтимоӣ, манфиатҳои гуногуни гурӯҳӣ, талабот ва майлу хоҳиши 

онҳо, мавқеъҳои гуногуни сиёсӣ ва ғайраҳо ба мушоҳида мерасанд. Аввал ин 

ки мавҷудияти манфиатҳо ва мавқеъҳои бо ҳам мухолиф метавонанд 

сарчашмаи пуриқтидори халалдор гардидани суботи системаи сиёсӣ гарданд. 

Аз ҷониби дигар, мавҷудияти чунин мухолифатҳо ҳамчун осебпазирии 

системаи сиёсии ҷомеа метавонанд аз ҷониби субъектҳои хориҷӣ барои 

халалдор намудани суботи сиёсии дохилӣ ҳадафмандона истифода бурда 

шаванд. Дар чунин шароит гурӯҳҳои иҷтимоии пуриқтидор метавонанд 

объекти асосии таъсиррасонии беруна қарор гиранд. Аз ин рӯ, бо боварии 

комил гуфтан мумкин аст, ки дар ҳар як ҷомеа сарчашмаҳои пуриқтидори ба 

амал омадани низоъҳо ва халалдор намудани суботи сиёсӣ мавҷуданд. Аммо 

на дар ҳамаи системаҳои сиёсӣ бо мақсади амалӣ намудани ҳадафҳо 

истифода намудани онҳо имконпазир аст. Таҳлили суботи сиёсӣ ва халалдор 

намудани он нишон медиҳад, ки эҳтимолияти аз байн рафтани суботи сиёсӣ 

дар он ҷомеаҳое дида мешавад, ки дар онҳо системаи сиёсӣ бо таъсиррасонии 

беруна худро мутобиқ карда наметавонад ва худи ҷомеа қобилияти ба таври 

танқидӣ баҳогузорӣ  кардани чунин навъи таъсиррасониро надорад. Аз ин рӯ, 

саривақт муайян карда тавонистани таҳдиду хатарҳои берунаю дохилӣ ба 

амнияти шахс, ҷомеа ва давлат имкон медиҳад, ки суботи сиёсии ҷомеа ва 

устувории системаи сиёсӣ нигоҳ дошта шавад.  

Сабабҳо ва сарчашмаҳои халалдор гардидани суботи сиёсӣ аз ҷониби 

С.Хантингтон низ ба таври муфассал таҳқиқ гардидааст. Ӯ ба хулосае меояд, 

ки «Сатҳи пасти ниҳодикунонии сиёсӣ ва ғайриимкон будани қонеъ 

намудани талаботҳои иҷтимоӣ дар бисёре аз мавридҳо суботи сиёсии 

кишварҳои рӯ ба инкишофро халалдор месозад» [31, с.51]. Ба андешаи ӯ, 

«Фаъолнокии иҷтимоӣ нисбат ба рушди иқтисодӣ таъсири бештар дорад» 

[31, с.51]. Ҳамзамон, С. Хантингтон таъкид мекунад, ки «Модернизатсияи 

иқтисодӣ ва иҷтимоӣ метавонад боиси афзоиши талаботҳои сиёсӣ гардад, ки 

агар ниҳодҳои сиёсӣ барои қонеъ кардани ин талаботҳо ба таври кофӣ қавӣ 

набошанд, метавонад боиси ноустувории сиёсӣ шавад» [31, с.51]. Ба ибораи 

дигар, рушди иқтисодӣ ва иҷтимоӣ, агар он бо рушди мувофиқи ниҳодҳои 

сиёсӣ ҳамроҳӣ накунад, метавонад баръакс, омили ноустуворӣ гардад. 

Дар робита ба ин, С. Хантингтон аҳамияти тавозуни байни 

модернизатсия ва ниҳодикунонии сиёсиро таъкид мекунад. Ӯ бар ин назар 

аст, ки «Кишварҳои рӯ ба инкишоф бояд кӯшиш кунанд, ки ниҳодҳои сиёсии 

худро мустаҳкам намуда, қобилияти онҳоро барои қонеъ намудани 

талаботҳои иҷтимоӣ ва сиёсӣ такмил диҳанд. Дар акси ҳол, онҳо хатари 

дучор шудан ба ноустувории сиёсиро доранд» [31, с.51]. Дар ин маврид 

хулосаи ӯ ин аст, ки «Агар мутобиқшавии ниҳодҳои сиёсӣ бо тағйиротҳои 

муҳити атроф ба назар нарасад, модернизатсия ба суботи сиёсии ҷомеа 

таъсири манфӣ мерасонад» [31, с.51]. Афзоиши аҳолии шаҳрнишин, баланд 

гардидани саводнокии мардум, васоити ахбори омма ва ғ. ба одамони 

анъанавӣ таъсири амиқ расонида, тарзи зиндагии нав ва роҳу усулҳои қонеъ 

намудани талаботи онҳоро пешниҳод месозад. Чунин раванд анъанаҳои 

маърифатӣ ва институтсионалии маданияти сиёсиро корношоям гардонида, 

сатҳи навбатии майлу хоҳишҳо ва интизориҳоро ба вуҷуд меоварад. Аммо 

ҷомеаи дар давраи гузариш қарордошта барои қонеъ намудани талаботҳои 

нав қодир нест, зеро суръати дигаргуниҳо зиёду суръати мутобиқшавии 

ниҳодҳои сиёсӣ ба муҳити беруна сусттар мебошад. Дар чунин шароит майлу 

хоҳишҳо бо интизориҳо, талаботҳои нав бо тарзи қонеъ намудани онҳо, 

майлу хоҳиши одамон бо сатҳи зиндагии онҳо метавонанд мувофиқат 

накунанд. Чунин ҳолат дар амалияи сиёсӣ боиси халалдор шудани суботи 

сиёсӣ мегардад. Сабаби асосии он аз омилҳои зерин вобаста мебошад: 

«суръати баланди дигаргуниҳои иҷтимоию иқтисодӣ ва ба оҳистагӣ мутобиқ 

шудани ниҳодҳои сиёсӣ бо муҳити беруна» [31, с.51]. Дар маҷмуъ, 

С.Хантингтон ба хулосае меояд, ки «суботи сиёсӣ аз таносуби ниҳодикунонӣ 

ва фаъолнокии сиёсии шаҳрвандон вобаста мебошад» [31, с.68]. Ба андешаи ӯ 

«Агар мо хоҳем, ки суботи сиёсӣ нигоҳ дошта шавад, дар баробари афзоиши 

фаъолнокии сиёсии шаҳрвандон инчунин мураккабӣ, мухторият, 

мутобиқшавӣ ва боҳамалоқамандии ниҳодҳои сиёсии ҷомеа низ бояд афзоиш 

дода шавад» [31, с.68].  

С. Хантингтон бар ин назар аст, ки модернизатсия замоне ки суръати 

зиёд ва ғайримутавозин дорад, метавонад ба ноустувории сиёсӣ сабаб шавад. 

Таъкиди ӯ ба тавозуни равандҳои инкишоф мебошад: кишвар бояд қобилияти 

ниҳодҳои сиёсии худро барои идора кардани талаботҳои нав такмил диҳад ва 

устувории онҳоро дар муқобили тағйиротҳои шиддатнок мустаҳкам 

гардонад. Ин раванд аз тарафи ӯ «мутобиқшавии ниҳодҳо» номида мешавад, 

ки маънои қобилияти системаи сиёсӣ барои ҷавоб гуфтан ба фишорҳои 

модернизатсия ва ҳангоми нигоҳ доштани вазифаҳои асосии идоракунии 

ҷомеа фаҳмида мешавад. Дар таҳқиқоти ӯ ноустувории сиёсӣ вақте пеш 

меояд, ки талаботи нав ва эҳтиёҷоти ҷомеа, ки зери таъсири модернизатсия 

пайдо мешаванд, аз қобилияти ниҳодҳои сиёсӣ барои қонеъ кардани онҳо 

зиёдтар мебошанд. Дар ин ҳолат, системаи сиёсӣ қувваи муқобилро ба 

тағйиротҳои дархостшуда ҷамъ оварда наметавонад ва дар натиҷа шикасти 

иҷтимоӣ ва сиёси рӯй медиҳад. Муҳим аст, ки ин ноустуворӣ на танҳо ба 

хусусиятҳои дохилии система, балки ба суръати тағйиротҳои беруна ҳам 

вобаста набошад. 

Аз ин лиҳоз, С. Хантингтон роҳҳои мустаҳкам кардани ниҳодҳои 

сиёсиро пешниҳод мекунад. Яке аз онҳо ташкили ҳокимияти марказӣ ва 

сабук кардани вазъияти мухталифи ниҳодҳои сиёсӣ мебошад. Шарти дигар 

ин тартиб додани дастурҳои муайян барои қабули талаботи иҷтимоӣ ва 

ташаккули системаи сиёсӣ барои муқобилият бо фишорҳои модернизатсия 

аст. Ӯ ташаббусҳоеро, ки ба васеъ кардани ҳудуди фаъолияти системаи сиёсӣ 

мусоидат менамоянд, барои таъмини устувории ниҳодҳои сиёсӣ зарур 

мебинад. Ҳамин тариқ, дар назарияи ӯ муносибати модернизатсия ва 

устувории сиёсӣ муносибати ҷиддиро талаб менамояд. Тағйиротҳои ногузири 

ҷомеа ва хоҳиши мардум барои инкишоф бояд бо тадбирҳои сиёсии оқилона 

омехта карда шаванд. Стратегияҳои рушди кишварҳои рӯ ба инкишоф бояд 

ҳам ба суръати модернизатсия ва ҳам ба тавзеҳи ниҳодҳои сиёсӣ барои 

идоракунии онҳо таваҷҷуҳ кунанд.  

Дар баробари ҳамаи ин баррасии масъалаи сатҳи зоҳиршавии суботи 

сиёсӣ ва марҳилаҳои ташаккулёбии он низ хеле муҳим дониста мешавад. Дар 

робита бо ин масъала андешаи ягона вуҷуд надорад. Баъзе муҳаққиқон иброз 

медоранд, ки дар ҷомеа ё суботи сиёсӣ метавонад вуҷуд дошта бошад, ё 

метавонад набошад. Аммо чунин ҳолатро гурӯҳи дигари олимон инкор 

намуда, хусусияти динамикӣ доштани суботи сиёсиро махсус таъкид 

менамоянд. Олимоне, ки ба таҳқиқи буҳронҳои сиёсӣ ва масъалаҳои таъмини 

амнияти миллӣ машғул шудаанд, иброз медоранд, ки сатҳи баланди халалдор 

гардидани суботи системаи сиёсӣ дар натиҷаи ба буҳрон дучор омадани 

системаи сиёсӣ ба амал меояд. Норозигии оммаи мардум аз сиёсати 

пешгирифтаи синфи ҳукмрон ҳолате дониста мешавад, ки ифодагари 

буҳрони системаи сиёсӣ аст. Ин гурӯҳи олимон таъкид менамоянд, ки 

«ҳарчанд халалдор гардидани суботи сиёсӣ ҳолати буҳронӣ ҳам бошад, 

метавонад тағйиротҳои ҷиддиро ба вуҷуд наоварад. Аммо дар кишварҳои 

демократӣ он боис мешавад, ки ҳукумат пеш аз муҳлат ба истеъфо равад, 

фаъолияти парлумон ба буҳрони шадид гирифтор шавад, тавозуни неруҳои 

сиёсӣ тағйир ёбад ва ғайраҳо» [146]. 

Моҳият ва хусусиятҳои бевоситаи суботи сиёсӣ, инчунин ба воситаи 

тарзи зоҳиршавии тавозуни манфиатҳо низ шарҳу тавзеҳ дода мешавад. Як 

қатор олимон ба ин масъала таваҷҷуҳ зоҳир намуда, халалдор гардидани 

суботи сиёсии ҷомеаро аз вайроншавии тавозуни манфиатҳо вобаста 

кардаанд. Чунончӣ, М.Д. Ковалев иброз медорад, ки «Системаи сиёсӣ на 

танҳо барои мустаҳкам намудани мавқеи элитаи ҳукмрон нигаронида шавад, 

балки барои баланд бардоштани самаранокии идоракунии равандҳои 

иҷтимоӣ низ бояд хизмат намояд, то ки шаҳрвандони қаторӣ манфиатҳои 

сиёсӣ ва ҳуқуқҳои инфиродии худро дар амал татбиқ карда тавонанд» [15, 

с.69].  Дар ин замина, аҳамияти таҳкими институтҳои демократӣ, таъмини 

озодии баён ва матбуот, инчунин густариши иштироки шаҳрвандон дар 

қабули қарорҳои сиёсӣ аён мегардад. Танҳо дар сурати фароҳам овардани 

шароити мусоид барои иштироки фаъолонаи ҷомеа дар ҳаёти сиёсӣ, ҳукумат 

метавонад эътимоди мардумро ба даст оварда, субот ва пешрафти иҷтимоиро 

таъмин намояд. 

Дар ҷаҳони муосир, ки бо тағйироти босуръат ва ноустувории афзоянда 

тавсиф мешавад, системаи сиёсии самарабахш барои рақобатпазирӣ ва рушди 

устувори давлат аҳамияти ҳалкунанда дорад. Ин система бояд қодир бошад, 

ки ба чолишҳои нав вокуниш нишон диҳад, ислоҳотро амалӣ намояд ва ба 

манфиатҳои гурӯҳҳои гуногуни аҳолӣ мувофиқат кунад. Барои ин, зарур аст, 

ки дар фаъолияти ниҳодҳои сиёсӣ ҷараёни доимии навсозӣ ва такмилдиҳӣ 

ҷорӣ карда шавад, инчунин мубориза бар зидди коррупсия ва таъмини 

шаффофияти фаъолияти давлатӣ тақвият дода шавад. Илова бар ин, муҳим 

аст, ки захираҳои инсонӣ тақвият бахшида шаванд ва барои истеъдодҳои 

ҷавон шароит фароҳам оварда шавад, то онҳо тавонанд дар соҳаи сиёсӣ 

худро нишон диҳанд. 

А.В. Фирсов суботи сиёсиро ҳамчун тавозуни баробари манфиатҳои 

элитаи сиёсӣ ва ҷомеаи шаҳрвандӣ муаррифӣ кардааст. Ба андешаи ӯ, 

«Вайрон шудани чунин тавозун боиси халалдор шудани суботи сиёсии ҷомеа 

мегардад» [117, с.25]. Дар фаҳмиши А.В. Фирсов суботи сиёсӣ як ҳолати 

динамикӣ буда, дар он манфиатҳои гурӯҳҳои мухталифи иҷтимоӣ ва сиёсӣ 

доимо дар мувозинат қарор доранд. Ин мувозинат на танҳо бо роҳи 

гуфтушунид ва созиш, балки тавассути институтҳои демократӣ, ба монанди 

интихобот, озодии баён ва матбуот таъмин карда мешавад. Ҷомеаи 

шаҳрвандӣ дар ин раванд нақши муҳим мебозад, зеро он ҳамчун воситаи 

ифодаи манфиатҳои мардум ва назорати фаъолияти ҳокимият хизмат 

мекунад. 

Аз ин рӯ, А.В. Фирсов таъкид мекунад, ки «Суботи сиёсӣ худ аз худ ба 

вуҷуд намеояд, балки он натиҷаи кӯшишҳои пайвастаи элитаи сиёсӣ ва 

ҷомеаи шаҳрвандӣ барои мувофиқа кардани манфиатҳои мухталиф мебошад» 

[117, с.26]. Вақте ки ин мувозинат халалдор мешавад, дар ҷомеа норозигӣ ва 

шиддат ба вуҷуд меояд, ки метавонад ба бесуботӣ ва нооромиҳои сиёсӣ 

оварда расонад. Ба андешаи А.В. Фирсов, «Роҳи ҳалли ин мушкилот дар 

таҳкими институтҳои демократӣ ва рушди ҷомеаи шаҳрвандӣ мебошад» [117, 

с.36]. Ин ба элитаи сиёсӣ имкон медиҳад, ки манфиатҳои гурӯҳҳои 

мухталифи иҷтимоиро ба назар гирад ва қарорҳоеро қабул кунад, ки ба 

манфиати ҳама бошанд. Ҷомеаи шаҳрвандӣ низ бояд дар ин раванд фаъолона 

ширкат варзад, то ки манфиатҳои худро ифода кунад. Дар маҷмӯъ, А.В. 

Фирсов бар ин назар аст, ки суботи сиёсӣ як ҳолати муваққатӣ нест, балки як 

раванди доимист, ки дар он элитаи сиёсӣ ва ҷомеаи шаҳрвандӣ дар ҳамкорӣ 

барои мувозинат кардани манфиатҳои мухталиф кор мекунанд. Вақте ки ин 

мувозинат нигоҳ дошта мешавад, ҷомеа метавонад рушд ва шукуфоӣ ёбад. 

Аммо вақте ки он халалдор мешавад, дар ҷомеа бесуботӣ ва нооромиҳои 

сиёсӣ ба вуҷуд меоянд. 

Дар ин замина, як гурӯҳ олимон таъсири тавозуни манфиатҳоро ба 

суботи сиёсӣ он қадар таъсиргузор намедонанд. Ба андешаи онҳо, «дар ҳар як 

ҷомеа манбаҳои сиёсӣ доимо ба таври нобарбар тақсим мешаванд ва аз ин рӯ, 

тавозуни манфиатҳо наметавонад нишондоди асосии мавҷудияти суботи 

сиёсӣ бошад» [76, с.199]. Бо назардошти чунин вазъ устувории сохторҳои 

давлатӣ ва ниҳодҳои сиёсӣ шарти асосии таъмини суботи сиёсӣ дониста 

мешавад. Масалан, ба андешаи Х.А. Гаджиев «Суботи сиёсии ҷомеа аз 

фаъолияти бомароми ниҳодҳои сиёсӣ ва мавқеи устувори онҳо вобаста 

мебошад» [48]. Дар робита бо ин масъала бояд ёдовар шуд, ки на ҳамаи 

ниҳодҳои сиёсию ҷамъиятӣ метавонанд дар таъмини суботи сиёсӣ 

таъсиргузор бошанд. Ниҳодҳоеро, ки мавҷудияти суботи сиёсӣ аз онҳо 

вобастаанд, ба таври зерин нишон додан мумкин аст: ниҳодҳои 

иҷтимоикунонӣ; ниҳодҳои сиёсӣ; ниҳодҳои иқтисодӣ; ниҳодҳои 

иттилоърасонӣ; ниҳодҳои ҷомеаи шаҳрвандӣ. Масалан, ниҳодҳои 

иҷтимоикунонӣ барои ташаккули маданияти сиёсии шаҳрвандон ва мутобиқ 

сохтани рафтори онҳо бо талаботи давру замон, ниҳодҳои сиёсӣ барои 

таъмин намудани ҳамгироии ниҳодҳои дигари ҷамъиятӣ ва ифодаи 

манфиатҳои мардум хизмат мерасонанд. Ниҳодҳои иттилоърасонӣ дар симои 

васоити ахбори омма дар шарҳу тавзеҳи равандҳои сиёсӣ ва дастрас 

намудани иттилооти саҳеҳ кумак мерасонанд. Ниҳодҳои ҷомеаи шаҳрвандӣ 

вазифаи назоратиро иҷро намуда, дар татбиқи ҳуқуқу озодиҳои инсон ва 

шаҳрванд таъсиргузор мебошанд. Дар шароити коҳиш ёфтани иқтидори 

ниҳодҳои мазкур ва дар сатҳи зарурӣ иҷро нагардидани вазифаҳои онҳо 

таъсиррасонии манфӣ афзоиш меёбад, ки боиси вайрон шудани суботи сиёсӣ 

мегардад. Аз чунин шароит субъектҳои манфиатдор моҳирона истифода 

бурда, раванди ташаккулёбии буҳронҳои сиёсию иҷтимоиро метезонанд. 

Махсусан, рушди бемайлони технологияҳои иттилоотӣ ва шабакаҳои 

иҷтимоию интернетӣ дар шароити имрӯза дар самти халалдор шудани суботи 

сиёсӣ нақши асосӣ бозида истодаанд.   

Бояд гуфт, ки ниҳодҳои иҷтимоикунонӣ, аз ҷумла оила, мактаб, ва 

муассисаҳои фарҳангӣ насли навро бо арзишҳо, меъёрҳо, ва анъанаҳои ҷомеа 

ошно месозанд. Онҳо заминаи фарҳангиро фароҳам оварда, барои 

ҳамбастагии иҷтимоӣ ва риояи қонунҳо мусоидат мекунад. Дар сурати 

фаъолияти самарабахши ин ниҳодҳо, шаҳрвандон ҳисси масъулиятшиносӣ ва 

ватандӯстиро эҳсос мекунанд, ки ин ба эътидоли сиёсӣ таъсири мусбат 

мерасонад. 

Ниҳодҳои сиёсӣ, аз қабили ҳукумат, парлумон ва судҳо, вазифадор 

шудаанд, ки қонунҳои миллиро қабул ва татбиқ намоянд, тартиботи 

ҷамъиятиро таъмин кунанд ва мувозинати манфиатҳои гуногуни ҷомеаро ба 

вуҷуд оваранд. Шаффофият, ҳисоботдиҳӣ ва иштироки фаъолонаи 

шаҳрвандон дар равандҳои сиёсӣ эътимодро ба ниҳодҳои давлатӣ тақвият 

медиҳад ва хатари нооромиҳои сиёсиро коҳиш медиҳад. 

Ниҳодҳои иқтисодӣ, аз ҷумла бозорҳо, бонкҳо ва ширкатҳо, дар 

таъмини шуғл, истеҳсоли маҳсулоти ватанӣ ва тақсими захираҳо нақши 

муҳим мебозанд. Рушди устувори иқтисодӣ, имкониятҳои баробар ва 

шабакаҳои пурқуввати амнияти иҷтимоӣ метавонанд сатҳи нобаробариро 

паст кунанд ва барои мардум эҳсоси амният ва шукуфоиро фароҳам оваранд, 

ки ин дар навбати худ суботи сиёсиро тақвият мебахшад. 

Ниҳодҳои иттилоърасонӣ, аз қабили рӯзномаҳо, телевизионҳо ва 

шабакаҳои иҷтимоӣ, дар паҳн кардани иттилоот, ташаккули афкори умум ва 

назорати фаъолияти мақомоти давлатӣ нақши калидӣ доранд. Озодии баён, 

плюрализми расонаӣ ва дастрасии бемамониат ба иттилооти боэътимод ба 

шаҳрвандон имкон медиҳад, ки дар бораи масъалаҳои муҳимми сиёсӣ 

қарорҳои огоҳона қабул кунанд ва аз ҳукумат ҳисобот талаб намоянд. 

Ниҳодҳои ҷомеаи шаҳрвандӣ, аз қабили созмонҳои ғайридавлатӣ, 

ассотсиатсияҳои касбӣ ва ҳаракатҳои иҷтимоӣ, манфиатҳои мухталифи 

ҷомеаро ифода мекунанд, ба қабули қарорҳои сиёсӣ таъсир мерасонанд ва 

ҳамчун пули байни давлат ва шаҳрвандон хизмат мекунанд. Ҷомеаи 

шаҳрвандии фаъол ва мустақил метавонад барои ҳифзи ҳуқуқҳои инсон, 

мубориза бо коррупсия ва пешбурди ислоҳоти демократӣ мусоидат намояд, 

ки ҳамаи ин унсурҳо ба суботи сиёсӣ замина мегузоранд. 

Дар мачмуъ, таҳлилу баррасии ҷанбаҳои назариявию методологии 

суботи сиёсӣ нишон медиҳад, ки он яке аз шартҳои таъмин намудани 

устувории системаи сиёсии ҷомеа мебошад. Ба ибораи дигар, суботи сиёсӣ 

нисбат ба устувории системаи сиёсӣ миқёси васеътарро фаро гирифта, 

чигунагии системаи сиёсиро аз худ вобаста менамояд. Аммо боз дидан 

мумкин аст, ки таъмини суботи сиёсӣ аз устувории системаи сиёсӣ, махсусан 

аз устувории маркази қабули қарорҳо вобаста аст. Ғайр аз ин, суботи сиёсӣ 

бо рушди ниҳодҳои ҷамъиятӣ, хосатан бо рушди ниҳодҳои сиёсӣ, нигоҳ 

доштани тавозуни қувваҳо, коҳиш додани буҳронҳои сиёсӣ низ алоқамандии 

зич дорад. Дар маҷмуъ, суботи сиёсӣ ҳолате мебошад, ки дар натиҷаи 

устувории системаи сиёсӣ, рушди ниҳодҳои сиёсии ҷомеа, таъмин гардидани 

тавозуни манфиатҳо ва дар сатҳи паст қарор доштани буҳронҳои сиёсӣ ба 

даст меояд. 

Ҳамин тариқ, таҳқиқоти суботи сиёсӣ ҳамчун категорияи мураккаб ва 

бисёрҷанба имкон медиҳад, ки як қатор хулосаҳои муҳимме, ки моҳият, 

хусусиятҳои хос ва омилҳои гуногуни суботи сиёсиро инъикос мекунанд, 

таҳия карда шаванд. 

Якум, суботи сиёсӣ дар муқоиса бо тафсирҳои сода на ҳамчун ҳолати 

статикӣ, балки ҳамчун раванди динамикие, ки бо мувозинати устувор байни 

қувваҳои гуногуни сиёсӣ, институтҳо ва гурӯҳҳои иҷтимоӣ хос аст, ба назар 

мерасад. Ин мувозинат қобилияти системаи сиёсиро барои мутобиқ шудан ба 

тағйирот дар муҳити дохилӣ ва берунӣ, ҳалли низоъҳои ба миёномада ва 

рушди пайвастаи ҷомеаро дар бар мегирад. Ҳамзамон, қайд кардан муҳим 

аст, ки суботи сиёсӣ ҳадафи ниҳоӣ нест, балки шарти татбиқи ҳадафҳои 

рушди иҷтимоию иқтисодӣ ва фарҳангӣ, таъмини ҳуқуқу озодиҳои 

шаҳрвандон мебошад. 

Дуюм, хусусияти суботи сиёсӣ асосан аз заминаи таърихӣ, хусусиятҳои 

иҷтимоию фарҳангӣ ва системаи сиёсии кишвари мушаххас муайян карда 

мешавад. Моделҳо ва ё дастурҳои универсалӣ барои таъмини суботи сиёсӣ 

вуҷуд надоранд. Стратегияҳои муассир бояд шароит ва мушкилоти ҳар як 

давлатро ба назар гиранд.  

Сеюм, дар таъмини суботи сиёсӣ институтҳои қавӣ ва самараноки 

давлатӣ нақши меҳварӣ доранд. Низоми мустақили судӣ, интихоботи 

демократӣ, ҷомеаи пешрафтаи шаҳрвандӣ, мақомоти ҳисоботдиҳанда ва 

масъулияти ҳокимият кафили суботи сиёсӣ мебошанд. Институтҳо бояд 

дастрасии баробар ба раванди сиёсиро барои ҳамаи шаҳрвандон таъмин 

кунанд, ҳуқуқҳои ақаллиятҳоро ҳимоя кунанд ва риояи қонунро кафолат 

диҳанд. 

Чорум, омили муҳимме, ки ба суботи сиёсӣ таъсир мерасонад, сатҳи 

рушди иҷтимоию иқтисодӣ мебошад. Рушди иқтисодӣ, паст шудани сатҳи 

камбизоатӣ ва нобаробарӣ, таъсиси ҷойҳои нави корӣ ба таҳкими суботи 

иҷтимоӣ ва коҳиши ташаннуҷи иҷтимоӣ мусоидат мекунад, ки дар навбати 

худ ба суботи сиёсӣ таъсири мусбат мерасонад. 

Панҷум, ҷаҳонишавӣ ва ҳамгироӣ ба суботи сиёсӣ таъсири омехта 

доранд. Аз як тараф, онҳо имкониятҳои рушди иқтисодӣ ва мубодилаи 

фарҳангиро васеъ мекунанд, аз тарафи дигар, таъсири омилҳои берунаро 

тақвият медиҳанд ва осебпазирии давлатҳои миллиро ба бӯҳронҳои ҷаҳонӣ 

афзоиш медиҳанд. Дар ин шароит нақши ҳамкориҳои байналмилалӣ ва 

ҳамоҳангсозии талошҳо барои таъмини суботи глобалӣ ва минтақавӣ 

меафзояд. 

Шашум, технологияҳои иттилоотӣ ва шабакаҳои иҷтимоӣ ба суботи 

сиёсӣ торафт бештар таъсир мерасонанд. Аз як тараф, онҳо барои иштироки 

шаҳрвандон дар раванди сиёсӣ имконият фароҳам меоранд ва ба 

шаффофияти фаъолияти мақомоти ҳокимият мусоидат мекунанд, аз тарафи 

дигар, барои суботи сиёсӣ хатарҳои нав эҷод мекунанд, ба монанди паҳн 

кардани маълумоти бардурӯғ, таҳрири афкори ҷамъиятӣ ва ташкили 

эътирозҳо. 

Ҳафтум, шарти муҳимми таъмини суботи сиёсӣ мавҷудияти фарҳанги 

сиёсӣ мебошад, ки ба принсипҳои таҳаммулпазирӣ, эҳтиром ба ақидаи 

дигарон, омодагӣ ба созиш ва муколама асос ёфтааст. Рушду инкишофи ин 

принсипҳо барои бартараф кардани парокандагии сиёсии ҷомеа ва ташаккули 

раванди сиёсии созанда зарур аст. 

Дар маҷмуъ, суботи сиёсӣ як ҳолати шахшуда набуда, балки раванди 

доимии мутобиқсозии системаи сиёсӣ ба шароити тағйирёбанда мебошад. 

Таъмини суботи сиёсӣ муносибати маҷмуиро талаб мекунад, ки заминаи 

таърихӣ, хусусиятҳои иҷтимоию фарҳангӣ, сатҳи рушди иҷтимоию иқтисодӣ 

ва таъсири омилҳои глобалиро дар бар мегирад. Дар ин раванд институтҳои 

қавӣ ва самараноки давлатӣ, ҷомеаи пешрафтаи шаҳрвандӣ ва фарҳанги 

сиёсие, ки ба принсипҳои таҳаммулпазирӣ ва эҳтиром ба ақидаи дигарон асос 

ёфтаанд, нақши ҳалкунанда мебозанд. 

 

  1.2. Омилҳои таъсиррасон ба суботи сиёсӣ дар шароити муосир 

Дар шароити имрӯза муносибатҳои ҷамъиятӣ, равандҳои иҷтимоию 

сиёсӣ ва суботи сиёсии ҷомеа зери таъсири омилҳои гуногун қарор мегиранд. 

Айни замон ҷаҳонишавӣ, рушди технологияҳои иттилоотӣ ва ташаккулёбии 

ҷомеаи иттилоотӣ, инқилоби чоруми саноатӣ, бештар гардидани шабакаҳои 

иҷтимоӣ ба ҳаёти ҷамъиятӣ аз ҳама бештар таъсиргузор шудаанд. 

Дастовардҳои нави илму техника дар низоми муносибатҳои ҷамъиятӣ 

тадриҷан мавриди истифода қарор гирифта, на танҳо муносибатҳои мазкурро 

тағйир медиҳанд, балки дар дохили системаи сиёсӣ низ дигаргуниҳои амиқро 

ба вуҷуд оварда, акторҳои сиёсиро маҷбур месозанд, ки технологияи сиёсии 

худро ба талаботи давру замон мутобиқ гардонанд. Бинобар ин, дар чунин 

шароит роҳу усулҳои таъмини суботи сиёсӣ низ бояд бо назардошти 

дигаргуниҳои муҳити берунаи системаи сиёсӣ ташаккул дода шавад.  

Дар таҳқиқоти олимону донишмандон роҳу усулҳои таъмини суботи 

сиёсӣ дар аксар маврид «ҳамчун унсури таркибии системаи сиёсӣ» дониста 

мешаванд [114, с.17]. Аммо дар баробари ин, онро ҳамчун фаъолияте бояд 

тасаввур кард, ки барои амалӣ гардидани яке аз ҳадафҳои муҳимми стратегӣ, 

яъне таъмини суботи сиёсӣ равона гардидааст. Муайян кардани мақсадҳои 

таъмини суботи сиёсӣ, ё самтҳои амалишавии ин гуна фаъолият барои 

маркази қабули қарорҳои сиёсӣ яке аз масъалаҳои муҳимме мебошад, ки 

самаранокии роҳу усулҳои таъмини суботи сиёсӣ аз он вобастагии зиёд 

дорад. Дар шароите, ки демократикунонӣ системаи сиёсии кушодаро 

ташаккул медиҳад ва зери таъсири рушди ҷомеаи иттилоотӣ қабули қарорҳои 

сиёсӣ равшантар мегардад, рақобати давлатҳо ва субъектҳои дигари ҷаҳонӣ 

дар арсаи байналмилалӣ шадид гардида, муҳиммияти таъмини суботи сиёсӣ 

ва дарёфти роҳу усулҳои нави онро бештар менамоянд. Масалан, мақсадҳое, 

ки барои муқовимат бо таъсиррасониҳои беруна равона шудаанд, зимни 

амалишавии худ роҳу усулҳои мушаххасро пайгирӣ менамоянд. Аммо 

мақсадҳое, ки барои фаҳму дарки оқибатҳои манфии таъсиррасонии беруна 

равона мешаванд, усулҳои ба он мувофиқро тақозо мекунанд.   

Дигаргуниҳои ҷаҳони муосир ба системаҳои сиёсӣ таъсири ҷиддӣ 

мерасонанд ва дар бисёре аз мавридҳо ноустувории унсурҳои таркибии онро 

бештар месозанд. Бахусус системаҳои сиёсие, ки ба дигаргуниҳои муҳити 

беруна хеле суст мутобиқ мешавад, ё ин ки онҳоро дарк намекунад, ниҳоятан 

устувории ниҳодҳои сиёсии худро аз даст медиҳад. Чунин ҳолатро 

сиёсатшиноси амрикоӣ Г. Киссинҷер мушоҳида намуда, қайд мекунад, ки 

«Рушди ҷомеаи иттилоотӣ ва ташаккули муносибатҳои нав дар фазои 

маҷозии интернет ҳамаи таҷрибаҳои таърихиро зери суол қарор медиҳад ва 

таҳдиду хатаре, ки аз он бармеоянд, бо мушкилиҳои зиёд муайян карда 

мешаванд» [14, с.447].  Дар чунин шароит мушоҳида кардан мумкин аст, ки 

халалдор гардидани устувории системаи сиёсӣ ба таври дарозмуддат ба амал 

меояд. Мушоҳидаҳо нишон медиҳанд, ки тӯли ду даҳсолаи охир зери таъсири 

як қатор омилҳо, аз ҷумла ташаккули ҷомеаи иттилоотӣ, рушди 

технологияҳои иртиботӣ, тағйирёбии манзараи геополитикии олам таъсири 

омилҳои беруна ба суботи сиёсии ҷомеа бештар гардида истодаанд.  

Чунин вазъият, пеш аз ҳама, ба афзоиши рақобати геополитикӣ, 

густариши технологияҳои иттилоотӣ ва коммуникатсионӣ, инчунин баланд 

шудани огоҳии ҷомеа аз рӯйдодҳои ҷаҳонӣ вобаста аст. Давлатҳо ва 

созмонҳои манфиатдор барои таъмини нуфузи худ ва ноил шудан ба 

ҳадафҳои сиёсӣ аз фишорҳои иқтисодӣ, таҳримҳо, таблиғоти иттилоотӣ ва 

дигар усулҳо истифода мебаранд. Дар чунин равандҳо омилҳои 

номбаргардида ба суботи сиёсӣ ва ваҳдати ҷомеа таъсири манфӣ мерасонанд. 

Густариши шабакаҳои иҷтимоӣ ва сомонаҳои интернетӣ боиси он мегардад, 

ки иттилооти бардурӯғ, маълумоти иғвоангез ва ғояҳои экстремистӣ дар 

байни доираи васеи одамон зуд паҳн шаванд. Ин метавонад боиси 

нооромиҳо, шиддатёбии иҷтимоӣ ва ҳатто сар задани тундгароии 

хушунатомез гардад.  

Дар чунин шароит ҳифзи суботи сиёсӣ аз таъсири омилҳои беруна 

вазифаи муҳим ба шумор рафта, аз ҳукуматҳо, ҷомеаи шаҳрвандӣ ва ҳар як 

шаҳрванд масъулияти баланди миллиро талаб мекунад. Барои ин, пеш аз 

ҳама, муҳим аст, ки иқтисодиёти устувор, системаи сиёсии муассир ва 

низоми иҷтимоии мукаммал бунёд карда шавад, то ки ба эҳтиёҷоти аҳолӣ 

ҷавобгӯ бошад. Инчунин, тақвияти системаи иттилоотӣ ва саводнокии 

рақамии одамон барои муқобила бо таблиғоти душманона ва паҳн намудани 

иттилооти беэътимод зарур аст. Ҳамкорӣ бо давлатҳои дигар ва созмонҳои 

байналмилалӣ барои ҳалли мушкилоти умумии глобалӣ ва пешгирии 

дахолати беруна низ муҳим мебошад. Фақат бо талошҳои муштарак ва 

сиёсати оқилона метавон суботи сиёсии ҷомеаро дар шароити мураккаби 

ҷаҳони муосир таъмин намуд. 

Дар шароити кунунӣ, ҳамкории илмӣ ва таҳқиқоти васеъмиқёс оид ба 

омилҳои муъассир ба суботи сиёсӣ аҳамияти хоса касб мекунад. Таҳлили 

амиқи таъсири ҷанбаҳои гуногуни сиёсӣ, иқтисодӣ, иҷтимоӣ ва фарҳангӣ 

имкон медиҳад, ки роҳҳои муассири ҳимоя ва таҳкими суботи сиёсиро 

дарёфт намоем. Инчунин, мубодилаи таҷриба ва татбиқи технологияҳои 

инноватсионӣ дар ин самт метавонад ба натиҷаҳои назаррас оварда расонад.  

Алоқамандии ҳамаи субъектҳои таъсиррасонро, ки дар шакли ниҳодҳои 

ғайридавлатӣ зоҳир мешаванд, то дараҷаи муайян ба таври ғайримустақим 

эҳсос намудан мумкин аст. Ба акторҳои ғайридавлатии хориҷӣ ниҳодҳои 

зеринро шомил намудан мумкин аст: «ширкатҳои фаромиллӣ, ташкилотҳои 

ҷамъиятии ғайриҳукуматӣ, ташкилотҳои динӣ ва ҳаракатҳои фаромиллии 

динию этникӣ, ниҳодҳои ғайридавлатии соҳаи маориф ва фарҳанг, 

шабакаҳои иҷтимоӣ, журналистикаи шаҳрвандӣ, ҷамъиятҳо ва гурӯҳҳои 

фазои маҷозӣ. Субъектҳои мазкур ба раванди иҷтимоишавии шахс, 

маданияти сиёсии шаҳрвандон, ҷаҳонбинӣ, рафтори сиёсӣ ва майлу рағбати 

одамон таъсири амиқ мерасонанд» [90, с.279].  

То солҳои наздик давлат субъекти асосии таъсиррасонии хориҷӣ ба 

шумор мерафт. Зеро ҳама гуна таъсиррасонӣ ба муҳити берунаи давлат аз 

ҷониби худи давлат бармеомад, онҳо барои анҷом додани ин мақсад ресурсҳо 

ва воситаҳои заруриро дар ихтиёри худ нигоҳ медоштанд. Айни замон низ 

дар фаъолияти қариб ҳамаи субъектҳои хориҷӣ манфиатҳои давлати 

мушаххас, ё манфиатҳои элитаи ҳукмрони он давлатро мушоҳида кардан 

мумкин аст. Субъектҳои ғайридавлатӣ аз ҷониби давлати мушаххас дастгирӣ 

гардида, дар низоми манфиатҳои онҳо метавонанд мавқеи намоёнро ишғол 

кунанд. Аммо боз ҳастанд субъектҳое, ки фаъолияти худро мустақилона ба 

роҳ мемонанд.  

Муҳаққиқоне, ки нақши сиёсии ширкатҳои фаромиллиро омӯхтаанд, 

шаклҳои гуногуни амалишавии манфиатҳои иқтисодии онҳоро нишон 

медиҳанд. Масалан, ширкати «Exclusive Analysis» [131], ки соли 2003 таъсис 

ёфтааст, на танҳо хусусияти фаромиллӣ дорад, балки фаъолияти он барои 

ҳимояи манфиатҳои ширкатҳои фаромиллӣ равона карда шудааст. «Exclusive 

Analysis» ширкати истихоборотие мебошад, ки дар миқёси ҷаҳон хавфҳои 

сиёсии соҳаи тиҷоратро ояндабинӣ менамояд. Шабакаи васеи сарчашмаҳои 

маълумотгирӣ ва методологияи хосса ба ин ширкат имкон медиҳад, ки дар 

бораи соҳаҳои гуногуни иқтисодӣ ба ширкатҳои фаромиллӣ ояндабиниҳои 

аниқу дақиқро пешниҳод намояд. Аз ҷумла, ояндабинӣ дар бораи бозори 

суғурта, хизматрасониҳои молиявӣ, бонкҳо, саноати нафту газ, авиатсия, 

саноати куҳӣ, ҳукуматҳо, ташкилотҳои ғайриҳукуматӣ, ВАО ва ғ. ба 

ширкатҳои фаромиллӣ пешниҳод карда мешавад. Ҷойгоҳи ширкатҳои 

фаромиллӣ дар равандҳои сиёсӣ ва роҳу усулҳои таъсиррасонии онҳо дар 

асари Д. Ергин ба таври муфассал таҳқиқ гардидааст [8]. 

Д. Ергин нақши ширкатҳои фаромиллиро дар равандҳои сиёсӣ бо 

ҷузъиёти амиқ таҳлил мекунад. Вай нишон медиҳад, ки «чӣ гуна ин 

ширкатҳо, бо захираҳои бузург ва нуфузи глобалии худ, метавонанд ба 

қабули қарорҳои сиёсӣ ҳам дар сатҳи миллӣ ва ҳам дар сатҳи байналмилалӣ 

таъсир расонанд» [8, с.124]. Д. Ергин усулҳои гуногуни таъсиррасониро, ки 

ширкатҳои фаромиллӣ истифода мебаранд, аз ҷумла лоббикунӣ, 

сармоягузорӣ дар маъракаҳои сиёсӣ ва муколама бо ҳукуматҳоро, баррасӣ 

мекунад. Ӯ ба нақши ширкатҳои энергетикӣ дар таъмини амнияти 

энергетикии кишварҳо ва таъсири онҳо ба сиёсати хориҷӣ таваҷҷуҳ зоҳир 

намуда, мегӯяд, ки «Ин ширкатҳо аксар вақт ҳамчун воситаҳои қудрат дар 

дасти давлатҳо амал мекунанд ва метавонанд дар муносибатҳои 

байналмилалӣ нақши муҳим бозанд» [8, с.125]. Ӯ таъкид мекунад, ки 

«ширкатҳои фаромиллӣ на танҳо ба фоидаи худ манфиатдоранд, балки 

метавонанд манфиатҳои миллиро низ тарғиб кунанд, хусусан дар соҳаҳое, ки 

ба амнияти энергетикӣ марбутанд» [8, с.130]. 

Нақши сиёсӣ ва технологияи таъсиррасонии шабакаҳои иҷтимоӣ аз 

ҷониби Д.Г. Балуев таҳқиқ гардидааст. Ба андешаи ӯ, «Дар ҳамаи кишварҳои 

олам шабакаҳои иҷтимоӣ ҷузъи таркибии ҷомеаи шаҳрвандӣ гардидааст» 

[120]. Воқеан, ин изҳорот дар шароите, ки шабакаҳои иҷтимоӣ ба як майдони 

асосии мубодилаи афкор, иттилоот ва ҳаракатҳои иҷтимоӣ табдил ёфтаанд, 

хеле муҳим аст. Шабакаҳои иҷтимоӣ имкониятҳои бесобиқаро барои 

иштироки шаҳрвандон дар равандҳои сиёсӣ фароҳам оварда, ба онҳо имкон 

медиҳанд, ки назари худро баён кунанд, бо дигарон муттаҳид шаванд ва ба 

қабули қарорҳо таъсир расонанд. Дар айни замон, шабакаҳои иҷтимоӣ 

метавонанд ҳамчун абзори пурқуввати таблиғотӣ ва манипулятсионӣ низ 

истифода шаванд. Интишори маълумоти бардурӯғ, паҳн кардани ақидаҳои 

ифротгароёна ва ташкили маъракаҳои сиёсии онлайнӣ метавонад ба афкори 

умум таъсири манфӣ расонад ва боиси тағйирот дар рафтори 

интихобкунандагон гардад. 

Д.Г. Балуев дар таҳқиқи худ таъкид мекунад, ки «Шабакаҳои иҷтимоӣ 

на танҳо воситаи иртибот, балки платформаи сиёсӣ низ мебошанд. Зеро дар 

онҳо қудрат, нуфуз ва захираҳо барои расидан ба ҳадафҳои сиёсӣ тақсим ва 

истифода мешаванд» [120]. Дар ин росто, таҳлили таъсири шабакаҳои 

иҷтимоӣ ба ҷомеаи шаҳрвандӣ ва равандҳои сиёсӣ аҳамияти калон пайдо 

мекунад. ВАО-и электронии замони муосир, аз ҷумла шабакаҳои иҷтимоӣ 

моҳиятан на демократӣ ва на ғайридемократӣ мебошанд. Чунин унсури 

иҷтимоӣ метавонад ҳардуи хислатҳоро дошта бошад, яъне аз мавқеи 

истифодабарӣ ва самти фаъолияти онҳо шакли зоҳиршавии фаъолияти 

онҳоро муайян намудан мумкин аст. Гузашта аз ин, шабакаҳои иҷтимоӣ ва 

ВАО-и электронӣ дар ҳама гуна режими сиёсӣ метавонад ба сифати субъекти 

таъсиррасон баромад намояд ва ба системаи сиёсии мушаххас таъсир 

расонад.  

Шабакаҳои иҷтимоӣ навъе аз иртиботи оммавӣ мебошад, ки дар 

заминаи интернет ташаккул меёбад. Муҳаққиқи амрикоӣ Б. Солис шабакаҳои 

иҷтимоиро воситае медонад, ки тавассути онҳо одамон иттилооти мавриди 

назарро меёбанд, мехонанд ва шарҳ медиҳанд. Дар чунин ҳолат «омезиши 

ниҳодҳои иҷтимоӣ бо технологияҳои ҷадид ба амал меояд, ки дар натиҷаи он 

монолог ба диалог табдил меёбад» [125].  Дар ин замина, шабакаҳои иҷтимоӣ 

нақши муҳимро дар рушди ҷомеаи иттилоотӣ мебозанд. Онҳо имконият 

медиҳанд, ки ахбор зуд паҳн гардад, фикру ақидаҳо мубодила шаванд ва 

гурӯҳҳои манфиатдор ташкил ёбанд. Ин васоити коммуникатсионӣ имконият 

медиҳанд, ки шаҳрвандон дар ҳаёти сиёсӣ ва фарҳангии кишвар фаъолона 

иштирок намоянд ва аз мавқеи худ дифоъ кунанд. Гузариш аз монолог ба 

диалог дар шабакаҳои иҷтимоӣ маънои онро дорад, ки акнун ҳар як шахс 

имкон дорад, ки дар муҳокимаҳо иштирок кунад, андешаҳои худро баён 

намояд ва фикру мулоҳизаҳои дигаронро бишнавад. Ин вазъият ба он 

мусоидат мекунад, ки ҷомеаи шаҳрвандӣ ташаккул ёбад ва мардум якдигарро 

беҳтар фаҳманд. 

Бояд қайд намуд, ки шабакаҳои иҷтимоӣ барои амалӣ намудани 

назарфиребии афкори ҷамъиятӣ ва таъсир расонидан ба рафтори одамон 

иқтидори хеле баланд дорад. Мутаассифона, ин иқтидор метавонад барои 

мақсадҳои манфӣ, аз қабили паҳн кардани хабарҳои бардурӯғ, таҳқиқи ҳаёти 

шахсиятҳо ва барангехтани нафрат истифода шавад. Ботҳо ва аккаунтҳои 

қалбакӣ метавонанд фикру ақидаҳои бардурӯғро дастгирӣ кунанд ва ба таври 

сунъӣ маъруфияти онҳоро афзоиш диҳанд. Ин метавонад боиси иштибоҳ ва 

нобоварӣ дар ҷомеа гардад, ки барои демократия ва ҳамзистии осоишта 

хатарнок аст. Аз ин рӯ, муҳим аст, ки корбарони шабакаҳои иҷтимоӣ дар 

бораи хатарҳои имконпазир огоҳ бошанд ва малакаҳои таҳлили интиқодии 

маълумотро дар худ инкишоф диҳанд. Санҷиши манбаъҳо, муқоисаи ахбор аз 

сарчашмаҳои гуногун ва эҳтиёткорӣ нисбат ба ахбори эҳсосотию таҳқиромез 

метавонад ба пешгирии назарфиребӣ ва ислоҳи афкори ҷамъиятӣ мусоидат 

кунад. 

Дар се шакл зоҳир гардидани чунин иқтидори шабакаҳои иҷтимоиро ба 

таври зерин нишон додан мумкин аст:  

1. Иқтидори иттилоотӣ. Шабакаҳои иҷтимоӣ иттилооти рӯзмарра ва 

мубрамро, ки барои одамон ҷолиби диққат аст, бо суръати хеле баланд 

интиқол медиҳанд ва паҳн менамоянд. 

2. Иқтидори иртиботӣ. Шабакаҳои иҷтимоӣ дар байни гурӯҳи 

мушаххаси одамон муносибатҳои боэътимодро ташаккул медиҳанд ва ҳар 

узви гурӯҳ худро дар низоми муносибатҳои мазкур нисбатан мустақил эҳсос 

менамояд. 

3. Иқтидори иҷтимоию психологӣ. Тавассути шабакаҳои иҷтимоӣ 

одамон талаботи иҷтимоии худро қонеъ менамоянд, онҳо нисбат ба 

масъалаҳои мубрам таваҷҷуҳ зоҳир намуда, худро субъекти муҳимми 

равандҳои иҷтимоӣ тасаввур кардан мехоҳанд, зеро шабакаҳои иҷтимоӣ 

имкон медиҳад, ки шахс худро дар як вақт ҳам аудитория ва ҳам муаллиф 

тасаввур намояд. Ҳамин тариқ, шабакаҳои иҷтимоӣ ҳамчун воситаи ба вуҷуд 

овардани иртиботи ҷомеаи шаҳрвандӣ дар навбати аввал ба назар чунин 

менамояд, ки истифодаи он гӯё фаъолияти касбию ҳадафнок нест, аммо 

мушоҳидаҳо нишон медиҳанд, ки дар бисёре аз мавридҳо шабакаҳои мазкур 

ба манфиати субъектҳои гуногун истифода мешаванд ва фаъолони онҳоро 

низ дар ин самт манфиатдор менамоянд. 

Ташкилотҳои динӣ дар шароити тавсеаи ҷаҳонбинии дунявӣ 

технологияи ҳамкориҳои байналмилалии гуманитариро истифода намуда, ба 

ин васила аҳамияти сиёсӣ ва таъсири байналмилалии худро нишон додан 

мехоҳанд. Чунин нақши ташкилотҳои динӣ дар корҳои илмию таҳқиқотии 

олими рус В.В. Комлева муайян карда шудааст [61; 62]. Дар замони муосир, 

раванди ҷаҳонишавӣ ва тавсеаи ҷаҳонбинии дунявӣ муносибатҳои навро дар 

байни дин ва ҷомеа ба вуҷуд овардааст. Ташкилотҳои динӣ бо дарки 

аҳаммияти ин тағйирот кӯшиш мекунанд, ки бо истифода аз технологияҳои 

муосир ва ҳамкориҳои байналмилалӣ мавқеи худро дар арсаи ҷаҳонӣ 

мустаҳкам намоянд. Ифодаи ин ҳолат дар ташаббусҳои гуманитарие, ки аз 

ҷониби ин ташкилотҳо амалӣ мегарданд, баръало мушоҳида мешавад. 

Ҳамкориҳои байналмилалии гуманитарӣ барои ташкилотҳои динӣ 

фазои хеле муҳим ба шумор меравад. Ин фазо имкон медиҳад, ки онҳо на 

танҳо ба эҳтиёҷмандон кумак расонанд, балки ҳамзамон арзишҳои динии 

худро таблиғ намуда, обрӯи худро дар сатҳи ҷаҳонӣ баланд бардоранд. Ин 

амалҳо, дар навбати худ, ба тақвияти таъсири сиёсии онҳо дар кишварҳои 

гуногун мусоидат мекунанд. В.В. Комлева дар таҳқиқоти худ таъкид 

мекунад, ки «Ташкилотҳои динӣ акнун на танҳо ҳамчун ниҳодҳои мазҳабӣ, 

балки ба ҳайси субъектҳои фаъоли сиёсӣ ва иҷтимоӣ арзи вуҷуд мекунанд. 

Онҳо бо истифода аз захираҳои моддӣ ва маънавии худ дар ҳалли масъалаҳои 

глобалӣ, аз қабили мубориза бо камбизоатӣ, ҳифзи муҳити зист ва таъмини 

сулҳ саҳм мегузоранд» [61, с.159]. 

Сиёсатшиноси рус В.А. Ачкасов чунин тамоюлотро мушоҳида намуда, 

шабакаҳои фаромиллии динию этникиро низоми муносибатҳои 

гуногунсатҳае медонад, ки берун аз сарҳадоти миллию давлатӣ ташаккул 

меёбад. Ӯ субъектҳои ин навъи муносибатҳоро ба таври зерин муайян 

кардааст: «Якум, умумиятҳои этникие, ки барои ҳуқуқҳои гурӯҳӣ, 

худмуайянкунии этникӣ ва динии худ мубориза мебаранд (диаспораҳои 

глобалӣ, муҳоҷирон, гурезагон, ташкилотҳое, ки онҳоро намояндагӣ 

мекунанд); дуюм, ҳукумати кишварҳое, ки умумиятҳои этникию диниро 

пуштибонӣ мекунанд; сеюм, ҳукумати кишварҳои пазиро; чорум, 

ташкилотҳои динию этникии кишварҳои пазиро; панҷум, ташкилотҳои 

динию этникии кишварҳои умумиятҳои этникию динӣ; шашум, гурӯҳҳои 

гуногуни ғайрирасмӣ; ҳафтум, шахсони алоҳида. Шабакаҳои фаромиллии 

динию этникӣ хусусиятҳои минтақавию глобалии низоъҳои маҳаллиро 

ташаккул медиҳанд ва онҳоро дар сатҳи муносибатҳои байналмилалӣ 

мебароранд» [119].  

Ҳамин тариқ, шабакаҳои фаромиллии динию этникӣ сабабгори ба амал 

омадани низоъҳо гардида, қодиранд, ки системаи сиёсии ҷомеаро ноустувор 

намоянд. Хусусияти байналмилалӣ гирифтани низоъҳои этникию динӣ 

натиҷаи истифодабарии технологияи нави таъсиррасонӣ ба шумор меравад. 

В.А. Ачкасов қайд менамояд, ки «Дар ҷаҳони имрӯзаи бо ҳамдигар 

алоқаманд ва аз ҳамдигар вобаста низоъҳои динию этникии дохилидавлатӣ 

дар аксар маврид хусусияти минтақавию байналмилалӣ касб менамоянд. Дар 

чунин шароит ҷаҳонишавии низоъҳо ва бештар гардидани дахолати 

субъектҳои беруна афзоиш меёбад. Чунин низоъҳо иқтидори зиёди 

бесуботкунанда доранд ва на танҳо давлатҳои ҳамсоя, балки субъектҳои 

байналмилалиро ба низоъҳои баамаломада ворид менамоянд» [119].  

Тӯли солҳои охир субъектҳои хориҷие, ки барои вайрон намудани 

суботи сиёсӣ омилҳои этникию диниро истифода мекунанд, бо роҳу усулҳои 

анъанавӣ маҳдуд намегарданд. Онҳо имкониятҳои ҷаҳонишавӣ, ҷомеаи 

иттилоотӣ, гурӯҳҳои шабакавӣ ва буҳрони ғояҳои дунявиро ба таври васеъ 

истифода менамоянд. Дар чунин шароит шахсоне, ки иҷтимоишавии онҳо 

дар фазои маҷозии интернет сурат мегирад, ба воқеиятҳои замона 

муносибати нофаъол дошта, иттилооти зиёди интиқолёбандаро бе мавқеи 

танқидӣ қабул менамояд. Аз ин рӯ, чунин ашхос объекти таъсиррасонии 

беруна қарор мегирад. Маҳз дар чунин ҳолатҳо иқтидори таъсиррасонии 

сиёсии субъектҳои ғайридавлатӣ ва фаромиллӣ афзоиш меёбад.  

Олими рус Д.Г. Балуев қайд менамояд, ки «Тавсеаи интернет на танҳо 

миллиардҳо нафарро бо ҳаҷми бузурги иттилоот таъмин намуд, балки ба 

онҳо имконият дод, ки андешаи худро баён созанд ва новобаста аз давлат 

амалҳои дастаҷамъона анҷом диҳанд» [120]. Чунин шакли иртибот дар 

фазоҳои иттилоотии алтернативие, ки муносибати аъзоёни он аз ҷониби 

давлат танзим намегардад, ба амал меояд. Бинобар ин, пайдоиш ва 

ташаккулёбии фазоҳои иттилоотии алтернативӣ ба суботи сиёсии ҷомеа 

мустақиман таҳдид менамояд. Фазои иттилоотии алтернативӣ маҷмуи 

бойгониҳо ва захираҳои иттилоотӣ, воситаи ба амал баровардани иртиботи 

иттилоотӣ ва инфрасохтори иттилоотие мебошад, ки аз ҷониби субъектҳои 

мушаххас ба вуҷуд оварда шуда, барои қонеъ намудани талаботи иттилоотии 

доираи муайяни одамон равона мешавад. Дар чунин шароит одамон ба 

фазоҳои иттилоотии алтернативӣ меафтанд. Дар шабакаҳои иҷтимоӣ одамон 

имконият доранд, ки иттилооти алтернативиро дастаҷамъона муҳокима 

намоянд ва бо иттилооти расмӣ муқоиса созанд. Иштирокчиёни чунин 

муҳокимарониҳо метавонанд миллионҳо нафар бошад. Замоне ки дар байни 

муҳокимачиён сарвар пайдо мешавад, онҳоро ба марҳилаи фаъоли амалҳои 

сиёсӣ сафарбар менамояд.  

Таҳқиқу омӯзиши фазоҳои иттилоотии алтернативӣ бо роҳу усулҳои 

гуногун метавонад анҷом дода шавад. Яке аз чунин усулҳо технологияи 

мониторинги фаъолияти шабакаҳои иҷтимоӣ, журналистикаи шаҳрвандӣ ва 

дигар субъектҳои фазои маҷозӣ мебошад. Дигаргуниҳои замони муосир 

нишон медиҳад, ки сохтори ВАО бо унсурҳои таркибии онҳо ба таври ҷиддӣ 

тағйир ёфта истодаанд, аз ҳама муҳим нақш, мавқеъ ва вазифаҳои ҳар як 

унсури ВАО ба таври номутавозин шакл гирифта истодаанд.  

Мониторинги фаъолияти шабакаҳои иҷтимоӣ, журналистикаи 

шаҳрвандӣ ва дигар субъектҳои фазои маҷозӣ дар замони муосир аҳамияти 

беандоза пайдо кардааст. Зеро шабакаҳои иҷтимоӣ ба майдони муҳими 

мубодилаи иттилоот, афкор ва ҳатто ташкили ҳаракатҳои иҷтимоӣ табдил 

ёфтаанд. Журналистикаи шаҳрвандӣ бошад, имкон медиҳад, ки ҳар як 

шаҳрванд ба мухбир табдил ёфта, хабарҳоро паҳн кунад ва воқеаҳои ҷомеаи 

худро инъикос намояд. Ин омилҳо зарурати мониторинги доимиро ба вуҷуд 

меоранд, то аз паҳн шудани иттилооти бардурӯғ, маълумоти иғвоангез ва 

муноқишаҳои эҳтимолӣ пешгирӣ карда шавад. 

Гузаронидани чунин мониторинг бояд ҳамаҷониба ва муташаккил 

бошад, ба таҳлили мундариҷа, муайян кардани тамоюлҳо ва арзёбии таъсири 

иттилоот нигаронида шавад. Дар ин раванд, истифодаи абзорҳои муосири 

таҳлили маълумот, аз ҷумла зеҳни сунъӣ муҳим аст. Онҳо имкон медиҳанд, 

ки ҳаҷми бузурги иттилоот ба зудӣ коркард шуда, маълумоти муҳим ҷудо 

карда шуда, динамикаи тағйирёбии фазои маҷозӣ муайян карда шавад. 

Ҳангоми мониторинг ба масъалаҳои ҳуқуқӣ, аз ҷумла ҳифзи ҳуқуқҳои инсон, 

озодии баён ва дахолат накардан ба ҳаёти шахсӣ диққати махсус бояд дод. 

Мониторинг набояд ба маҳдуд кардани озодии баён оварда расонад. Илова 

бар ин, муҳим аст, ки меъёрҳои ахлоқии мониторинг риоя карда шаванд ва 

иттилооти бадастомада танҳо бо мақсадҳои қонунӣ истифода шавад. 

Бо дарназардошти ҳамаи ин, мониторинги фаъолияти шабакаҳои 

иҷтимоӣ, журналистикаи шаҳрвандӣ ва дигар субъектҳои фазои маҷозӣ бояд 

бо масъулияти баланд ва дар асоси қонунгузории амалкунанда сурат гирад. 

Ин мониторинг бояд ба таъмини амният, суботи ҷомеа ва рушди созандаи 

фазои иттилоотӣ нигаронида шавад. Танҳо дар ин ҳолат мо метавонем аз 

манфиатҳои фазои маҷозӣ пурра истифода барем ва аз хатарҳои эҳтимолӣ 

пешгирӣ кунем. 

Айни замон зарурати шабакаҳои иҷтимоиро низ бояд ба инобат гирифт. 

Шабакаи интернет ифодагари фарҳанги озодӣ мебошад ва иртиботи озод ва 

тарзи зиндагии озодро тақозо менамояд. Ба андешаи олимон, 

«Технологияҳои нави иттилоотию коммуникатсионӣ ба одамон имконият 

медиҳанд, ки муоширати худро ба таври нав ба роҳ монанд ва дастаҷамъона 

кореро анҷом диҳанд. Чунин рисолатро дар марҳилаҳои пештараи таърихӣ 

телеграф, телефон ва телевизион анҷом медод» [143].   Ҳарчанд «блогерони 

имрӯза барои тағйир додани рафтори сиёсии мушаххас фишангҳои молиявӣ, 

ахлоқӣ, иҷтимоӣ ва фарҳангӣ надошта бошанд ҳам, онҳо ба хонандагони худ 

иттилооти навро пешкаш намуда, ба афкори онҳо таъсир мерасонанд» [139]. 

Мутахассисони соҳа иброз медоранд, ки «тахминан 30 сол пеш 

сиёсатмадорон, ситораҳои соҳаи шоу-бизнес, варзишгарон 

ташаккулдиҳандагони афкори ҷамъиятӣ ба шумор мерафтанд ва манфиатҳои 

ҷамъиятӣ бошанд дар заминаи фаъолияти онҳо шакл мегирифтанд. Имрӯз 

бошад барои ба даст овардани ҷонибдорон ва мухлисони зиёд шарт нест, ки 

дар майдони бозии футбол арақи ҷабин резӣ. Ҳамарӯза дар шабакаҳои 

иҷтимоӣ садҳо ташаккулдиҳандагони афкори ҷамъиятӣ пайдо мегардад ва 

чунин ҳолат боиси пайдоиши бозори нав гардидааст» [121]. Мушкилиҳои 

дохилии системаи сиёсиро ба таври зерин нишон додан мумкин аст: 

1.Қафомонии ниҳодҳои сиёсӣ аз дигаргуниҳои иҷтимоию иқтисодӣ, аз 

суръати рушди муҳити берунаи системаи сиёсӣ. Дар чунин шароит системаи 

сиёсӣ хавфҳо ва таҳдидҳои дохилию берунаро саривақт баҳогузорӣ карда 

наметавонад, қарорҳои дахлдор саривақт қабул намегарданд, системаи сиёсӣ 

ба таъсиррасониҳои беруна низ саривақт таваҷҷуҳ зоҳир карда наметавонад. 

Ба ин масъала сиёсатшиноси амрикоӣ С. Хантингтон таваҷљуҳи зиёд додааст. 

Ба андешаи ӯ, «дигаргуниҳо сарчашмаҳои анъанавии нуфузи сиёсӣ ва 

ниҳодҳои сиёсии анъанавиро вайрон месозанд. Дигаргуниҳои мазкур 

масъалаи ташкил намудани асосҳои ягонагии сиёсӣ ва ниҳодҳои нави 

сиёсиро, ки самаранокӣ ва легитимияти ҳокимият аз онҳо вобастааст, 

мураккаб мегардонанд. Суръати баланди сафарбарии иҷтимоӣ ва афзоиши 

фаъолнокии сиёсии аҳолӣ, ва баръакс суръати пасти ташаккулёбии ҳаёти 

сиёсӣ ва ниҳодикунонӣ ба мушоҳида мерасад» [31, с.64]. Ба ибораи дигар, 

«чи қадаре, ки суръати дигаргуниҳои сифатӣ бештар бошад, ҳамон қадар 

сатҳи ноустувории ниҳодҳои сиёсӣ зиёдтар мегардад» [31, с.45].  

Ҳангоми ба амал омадани дигаргуниҳои иҷтимоӣ ва сиёсӣ, махсусан 

дар ҷомеаҳои дар ҳоли гузариш қарордошта, ин номувофиқатии байни 

тағйиротҳои босуръати иҷтимоӣ ва сустии инкишофи институтсионалӣ 

метавонад боиси зуҳуроти гуногуни ноустуворӣ гардад. Ин ноустуворӣ аксар 

вақт дар шакли эътирозҳои иҷтимоӣ, буҳронҳои сиёсӣ ва ҳатто низоъҳои 

шаҳрвандӣ зоҳир мешавад. Вақте ки институтҳои сиёсӣ наметавонанд ба 

таври муассир ба талабот ва интизориҳои афзояндаи шаҳрвандон ҷавоб 

диҳанд, эътимод ба ҳокимият коҳиш меёбад ва зарфияти бетартибиҳо ва 

хушунат меафзояд. Дар чунин шароит, роҳбарон ва сиёсатмадорон бояд 

барои мутобиқ кардани институтҳои сиёсӣ ба воқеияти тағйирёбандаи 

иҷтимоӣ чораҳои фаврӣ андешанд. Ин метавонад ислоҳоти сиёсӣ, густариши 

иштироки сиёсӣ ва таъмини ҳифзи ҳуқуқ ва озодиҳои шаҳрвандонро дар бар 

гирад. Беэътиноӣ ба ин масъалаҳо метавонад вазъиятро бадтар кунад ва 

боиси шиддат гирифтани ноустуворӣ гардад. 

Барои равшану возеҳ намудани паҳлуҳои муҳимтарини ин масъала 

таҳқиқоти олимони соҳа, бахусус онҳое, ки ташаккули системаҳои сиёсии 

замони муосирро омӯхтаанд, хеле зарур мебошад. Барои мисол, олими немис 

Клавдий Грос иброз медорад, ки «Бо дарёфти роҳу усулҳои коҳиш додани 

сарфаи вақт устувории системаи сиёсӣ тадриҷан ҳифз карда мешавад. Яъне, 

субъектҳои сиёсӣ бояд ба талабу дархости шаҳрвандон таваҷҷуҳ зоҳир 

намуда, дар муддати кутоҳ қарорҳои сиёсӣ қабул кунанд» [142]. Ин гуфтаҳо 

маънои онро доранд, ки барои нигоҳ доштани устувории ҷомеа усулҳои 

идоракунӣ бояд тадриҷан тағйир дода шаванд ва муҳлати қабули қарорҳои 

сиёсӣ бояд кам карда шавад. Дар маҷмуъ, К.Грос ба хулосае меояд, ки дар 

натиҷаи тавсеаи интернет ва бештар шудани телефонҳои ҳушманд раванди 

ташаккулёбии андешаҳои сиёсии шаҳрвандон низ бо суръати баланд ба амал 

меояд.  

Воқеан, дар ҷаҳони муосир, ки технологияҳои иттилоотӣ босуръат 

рушд мекунанд, таъсири онҳо ба ҳаёти сиёсӣ бештар эҳсос мешавад. 

Интернет ва шабакаҳои иҷтимоӣ ба шаҳрвандон имконият медиҳанд, ки дар 

бораи масъалаҳои мухталифи сиёсӣ маълумот гиранд, фикру мулоҳизаҳои 

худро баён кунанд ва дар муҳокимаҳои сиёсӣ иштирок намоянд. Ин вазъият 

аз субъектҳои сиёсӣ тақозо мекунад, ки ба афкори умум ҳассосият дошта 

бошанд ва ба он вокуниш нишон диҳанд. Дар айни замон, зуд қабул кардани 

қарорҳои сиёсӣ метавонад хатарнок бошад, зеро дар ин сурат таҳлили 

ҳамаҷонибаи масъалаҳо ва баррасии оқибатҳои эҳтимолӣ имконнопазир 

мегардад. Бинобар ин, муҳим аст, ки дар байни суръати қабули қарорҳо ва 

сифати онҳо мувозинат риоя карда шавад. Субъектҳои сиёсӣ бояд кӯшиш 

кунанд, ки равандҳои қабули қарорҳоро такмил диҳанд, истифодаи 

технологияҳои иттилоотиро васеъ ба роҳ монанд ва дар муҳокимаҳои сиёсӣ 

шаҳрвандонро фаъолона ҷалб намоянд. 

Ғайр аз ин, бояд қайд кард, ки тавсеаи интернет ва афзоиши истифодаи 

телефонҳои ҳушманд ба ташаккулёбии андешаҳои сиёсии шаҳрвандон 

таъсири назаррас мерасонанд. Шаҳрвандон метавонанд ба осонӣ ба 

манбаъҳои гуногуни иттилоотӣ дастрасӣ пайдо кунанд, фикру мулоҳизаҳои 

худро дар шабакаҳои иҷтимоӣ баён кунанд ва дар муҳокимаҳои сиёсӣ 

иштирок намоянд. Ин вазъият ба субъектҳои сиёсӣ имконият медиҳад, ки бо 

шаҳрвандон робитаи мустақим барқарор кунанд ва аз афкори умум огоҳ 

бошанд. 

Масъалаи бештар намудани суръати қабули қарорҳо дар шароити 

рушди технологияҳои ҷадид ҳанӯз солҳои 1960-ум аз ҷониби асосгузори 

назарияи системаҳои кибернетикӣ Н. Винер пешниҳод гардида буд. Ба 

андешаи ӯ, «Мошинҳои электронӣ нисбат ба одамон чандин маротиба 

бештар ҳаракат мекунанд ва дар иҷроиши корҳо дақиқтар мебошанд. Ба он 

нигоҳ накарда, ки мошинҳои электронӣ аз ҷониби одамон пайваста танқид 

мешаванд, чунин нигоҳи танқидӣ ҳеҷ самарае надорад, зеро он дертар зоҳир 

мегардад. Бинобар сабаби хеле суст амал намудани одамон, назорати 

мошинҳои электронӣ аз ҷониби одамон ҳеҷ самарае намедиҳад» [151].   

Ҳамин тариқ, бо рушди технологияҳои нави ҷомеаи иттилоотӣ 

масъалаи бо суръати баланд ташаккул додани афкори ҷамъиятӣ, арзишҳои 

ҷомеа, қафомонии ниҳодҳои сиёсии ҷомеа дар самти истифодабарии 

технологияҳои нави электронӣ, ҳамзамон масъалаи ба оҳистагӣ ба амал 

омадани қабули қарорҳои сиёсӣ мубрам ва рӯзмарра мегарданд. Аз рушди 

соҳаҳои дигари ҷамъиятӣ қафо мондани рушди ниҳодҳои сиёсӣ, ба оҳистагӣ 

таваҷҷуҳ намудан ба талаботи шаҳрвандон сабабҳои дохилии халалдор 

шудани суботи системаи сиёсӣ ба шумор мераванд.  

2.Ниҳодҳои сиёсӣ дар шароити ҷомеаи иттилоотӣ барои ташаккул 

додани муносибатҳои мутақобила бо соҳаҳои дигар дар сатҳи зарурӣ омодагӣ 

надоранд. Ниҳодҳои сиёсӣ барои иҷроиши вазифаҳои худ манбаҳо ва 

захираҳои навро дар сатҳи зарурӣ истифода бурда наметавонанд. Дар чунин 

шароит субъектҳои сиёсати давлатӣ дар як вақт ҳам дар муҳити воқеӣ ва ҳам 



55 
 

дар фазои маҷозӣ амал карда наметавонанд. Ниҳодҳои сиёсӣ худро дар фазои 

маҷозӣ дар сатҳи зарурӣ муаррифӣ накардаанд, зеро ҳанӯз ҳам намедонанд, 

ки ба фазои мазкур чи гуна ворид шаванд ва фаъолнокии худро баланд 

бардоранд. Чунин ҳолат сабабҳои худро дорад. Зеро сарҳади фазои маҷозӣ аз 

доираи системаҳои сиёсӣ даҳҳо маротиба фарохтар аст ва хусусияти миллии 

он камтару хусусиятҳои глобалиаш бештар мебошад.  

Олими франсавӣ Ж. Бодрийяр қайд намуда буд, ки: «Ќоидаҳои нави 

муошират ва муносибат мавқеи субъектро заиф, мавқеи объектро имконпазир 

мегардонад» [3, с.164]. Дар чунин шароит қоидаҳои нави иштироки ҷомеа 

дар ҳаёти сиёсӣ ташаккул меёбад, ки дар заминаи он ниҳодҳои ҷомеаи 

шаҳрвандӣ қисман вазифаҳои ниҳодҳои сиёсиро иҷро мекунанд. Ҷомеаи 

шаҳрвандӣ муносибати муташаккилонаи ниҳодҳое мебошад, ки ба таври 

горизонталӣ ва дар асоси созишномаҳои мушаххас зоҳир мегардад. 

Иштирокчиёни низоми муносибатҳои мазкур баробарҳуқуқанд. Вазифаҳои 

нави ҷомеаи шаҳрвандӣ дар шароити дигаргуншавии ҷомеа аз ҷониби В.В. 

Буряк ба таври муфассал таҳқиқ гардидааст [4].  

Дар таҳқиқоти В.В. Буряк масъалаҳои муҳимми ҷойгиршавӣ ва нақши 

ҷомеаи шаҳрвандӣ дар раванди дигаргуниҳои иҷтимоӣ бо диққати махсус 

баррасӣ мешаванд. Муаллиф таҳлил мекунад, ки чӣ гуна тағйироти куллӣ дар 

сохтори ҷомеа, аз қабили инқилобҳои технологӣ, глобализатсия, тағйирёбии 

арзишҳо ва меъёрҳо, ба вазифаҳо ва имкониятҳои ҷомеаи шаҳрвандӣ таъсири 

мустақим мерасонанд. В.В. Буряк қайд мекунад, ки «ҷомеаи шаҳрвандӣ дар 

шароити дигаргуниҳо бояд нақши фаъолтарро дар ҳифзи ҳуқуқ ва озодиҳои 

шаҳрвандон, таъмини иштироки онҳо дар қабули қарорҳои муҳимми 

иҷтимоӣ, назорати фаъолияти мақомоти давлатӣ ва пешгирии сӯиистифода аз 

ҳокимият иҷро намояд» [4, с.79]. Ҳамчунин, ҷомеаи шаҳрвандӣ бояд ҳамчун 

майдони муколама ва ҳамкорӣ байни гурӯҳҳои гуногуни аҳолӣ хидмат кунад, 

то ки ихтилофҳоро ҳал намояд ва ба расидан созишҳо имконпазир гардад. 

Дар асарҳои ӯ таъкид мешавад, ки: «Дар шароити муосир ҷомеаи шаҳрвандӣ 

бояд ба технологияҳои нав ва шаклҳои муосири коммуникатсия мутобиқ 

шавад, то ки самаранокии фаъолияти худро баланд бардорад ва ба доираи 

васеи одамон таъсир расонад» [4, с.82]. Инчунин, зарур аст, ки ҷомеаи 

шаҳрвандӣ тавонад мустақилияти худро аз мақомоти давлатӣ ва ширкатҳои 

тиҷоратӣ таъмин намояд, то ки манфиатҳои гурӯҳҳои алоҳидаро ҳимоя 

накунад, балки манфиатҳои умумии ҷомеаро дар мадди аввал гузорад. 

3.Заиф гардидани вазифаи иҷтимоикунонии сиёсӣ масъалаи хеле 

ҷиддии дохили системаи сиёсӣ мебошад. Дар натиҷа меъёрҳо ва арзишҳои 

рафтори сиёсӣ аз ҷониби одамон дарк намегарданд, раванди ҳамгироии 

одамон дар низоми муносибатҳои ҷамъиятию сиёсӣ ба амал намеояд. 

Маданияти сиёсии ҷомеа бо мушкилиҳои ҷиддӣ рӯ ба рӯ гардида, бо 

воқеияти замона худро дар сатҳи зарурӣ мутобиқ гардонида наметавонад. 

Агар ниҳодҳои сиёсӣ вазифаҳои иҷтимоикунонии худро иҷро карда 

натавонанд, хавфи бештар шудани таъсири субъектҳои беруна, ба амал 

омадани равандҳои дезинтегратсионӣ дар дохили системаи сиёсӣ ва ҳатто 

эҳтимоли бо марказҳои берунаи идоракунӣ ҳамкорӣ кардани унсурҳои 

таркибии дохили система бештар мешавад.  

Заиф гардидани вазифаҳои иҷтимоикунонии сиёсӣ на танҳо аз вазъияти 

нохуби ниҳодҳои сиёсӣ ва масъалаҳои тарбияи идеологӣ вобаста аст, балки 

аз рушди муносибатҳои нави ҷамъиятӣ, бахусус аз тағйирёбии нақш ва 

вазифаҳои ҷомеаи шаҳрвандӣ низ бармеояд. Натиҷаи таҳқиқоти 

равоншиносон А.Ш. Тхостова ва К.Г. Сурнова нишон медиҳад, ки «аз меъёр 

зиёд истифода намудани технологияҳои ҷадид ва фарҳанги муосир метавонад 

ба вайроншавии раванди иҷтимоикунонии шахс оварда расонад» [103, с.19]. 

Масалан, шабакаҳои иҷтимоӣ, бозиҳои компютерӣ, маҷаллаҳои рекламавӣ ва 

ғ. ба онҳо мисол шуда метавонанд. Дар раванди бо суръати баланд ба амал 

омадани дигаргуниҳои сохторӣ маводи фаровони эмпирикӣ ҷамъоварӣ 

мегардад, ки онҳоро зимни таҳқиқи масъалаҳои суботи сиёсӣ, омода 

намудани маводи таҳлилӣ барои коркард ва қабули қарорҳои сиёсӣ, зимни 

интихоби технологияҳои таъмини суботи сиёсӣ истифода намудан зарур аст.  

Дар асоси гуфтаҳои боло ба хулосае омадан мумкин аст, ки дар 

шароити тағйирёбии воқеиятҳои имрӯза технологияҳои таъмини суботи 

сиёсӣ бояд барои ба даст овардани таъсири амиқ ва дарозмуддат равона 

карда шаванд. Бе ноил шудан ба чунин таъсир, маркази қабули қарори сиёсӣ 

маҷбур мешавад, ки технологияҳои вокуниши фаврии вазъиятро, ки ба ноил 

шудан ба таъсири зуд, вале кӯтоҳмуддат нигаронида шудааст, истифода 

барад. Мутаассифона, чунин муносибат зери таъсири фаъолияти субъектҳои 

беруна ба ташаккули омилҳои устуворкунандаи системаи сиёсӣ мусоидат 

намекунад. Дар шароити муосир табдил додани воқеият мутобиқи мақсади 

муайян ва ҳолати матлуби системаи сиёсӣ, ташкили ҳамкории оқилонаи 

субъектҳои системаи сиёсӣ, омӯхтан, ҷамъоварӣ кардани иттилоот дар бораи 

имкониятхои технологии раванди таъмини устувории системаи сиёсӣ 

вазифаҳои муҳимтарини технологияҳои таъмини суботи сиёсӣ мебошанд. 

Технологияҳои таъмини суботи сиёсӣ бояд ба иқтидори таҳдиди беруна 

мувофиқат намояд. Ба мақсад мувофиқ будани усулҳо, захираҳои 

татбиқшаванда, мувофиқати онҳо бо шароити кунунӣ, бо афзалиятҳои миллӣ 

ва ниёзҳои ҷомеа хеле муҳим мебошанд. 

Таҳлили масъалаи таъмини суботи сиёсӣ дар шароити муосир имкон 

медиҳад, ки як қатор хулосаҳои муҳим таҳия карда шаванд. Суботи сиёсӣ 

ҳамчун зуҳуроти мураккаби иҷтимоӣ шарти зарурии рушди устувори ҷомеа, 

фаъолияти самараноки институтҳои давлатӣ ва татбиқи ҳадафҳои стратегии 

кишвар ба шумор меравад.  Дар шароити вобастагии глобалӣ ва афзоиши 

нооромиҳои ҷаҳони муосир, нақши омилҳое, ки ба суботи сиёсӣ таъсир 

мерасонанд, аҳамияти махсус пайдо карда, муносибати ҳамаҷониба ва 

фарқкунандаи омӯзиш ва идоракунии онҳоро талаб мекунад. 

Аввал ин, ки суботи сиёсӣ ҳолати шахшудаи иҷтимоию сиёсӣ нест, 

балки раванди динамикӣ мебошад. Нигоҳ доштани суботи сиёсӣ мониторинг 

ва таҳлили доимии вазъи сиёсӣ, саривақт ошкор кардани таҳдидҳо ва 

хатарҳои эҳтимолӣ ва таҳияи чораҳои мувофиқро барои безараргардонии 

онҳо талаб мекунад. Муҳим он аст, ки хусусиятҳои кишвар ё минтақаи 

мушаххас, аз ҷумла омилҳои таърихӣ, фарҳангӣ, иҷтимоӣ ва иқтисодӣ, ки 

хусусиятҳои раванди сиёсиро муайян мекунанд, ба назар гирифта шаванд. 

Омили асосии таъмини суботи сиёсӣ легитимияти ҳокимияти давлатӣ 

ва институтҳои он мебошад. Легитимияти ҳокимият, ки ба эътимоди 

шаҳрвандон ба қудрат, қобилияти ҳалли самараноки мушкилоти иҷтимоию 

иқтисодӣ, таъмини риояи қонуният ва ҳифзи ҳуқуқу озодиҳо асос ёфтааст, 

заминаи устувори суботи сиёсиро ташкил медиҳад ва пайдоиши низоъҳо ва 

бӯҳронҳои сиёсиро пешгирӣ мекунад. Ҷанбаи муҳимми таъмини легитимият 

рушди ҷомеаи шаҳрвандӣ, фароҳам овардани шароит барои иштироки 

шаҳрвандон дар ҳаёти сиёсии кишвар, таъмини шаффофият ва ҳисоботдиҳии 

фаъолияти мақомоти ҳокимияти давлатӣ мебошад. 

Ташаккул ва нигоҳ доштани фарҳанги мусбати сиёсӣ, ки ба эҳтиром ба 

қонун, ниҳодҳои демократӣ, ҳуқуқ ва озодиҳои инсон, таҳаммулпазирӣ ва 

муколамаи сиёсӣ асос ёфтааст, ба паст шудани сатҳи низоъҳои сиёсӣ ва 

таҳкими суботи сиёсӣ мусоидат мекунад.  Ҷанбаи муҳим рушди маърифати 

сиёсӣ бо мақсади ташаккули мавқеи фаъоли шаҳрвандӣ ва масъулият барои 

сарнавишти кишвар мебошад. Бояд таъкид кард, ки таъмини суботи сиёсӣ 

дар шароити муосир вазифаи муҳим буда, равиши ҳамаҷониба ва 

системавиро талаб мекунад. Таҳия ва татбиқи сиёсати самараноки давлатӣ, 

ки ба таҳкими легитимияти ҳокимият, баланд бардоштани некӯаҳволии 

иҷтимоию иқтисодии аҳолӣ, ташаккули фарҳанги мусбати сиёсӣ, рушди 

ҷомеаи шаҳрвандӣ, ташаккули низоми идоракунӣ ва танзими давлатӣ, нигоҳ 

доштани сулҳу амнияти байналмилалӣ, ба назар гирифтани хусусиятҳо ва 

заминаҳои минтақавӣ равона шудааст, зарур мебошад.   

БОБИ II. ХУСУСИЯТҲОИ ТАЪМИНИ СУБОТИ СИЁСӢ ДАР 

ШАРОИТИ МАВҶУДИЯТИ ТАЪСИРРАСОНИИ БЕРУНА 

2.1. Таъсиррасонии беруна ба суботи сиёсӣ ва масъалаҳои  

таъмини амнияти миллӣ 

Марҳилаи кунунии рушди геополитикӣ бо пайдоиши низоми 

бисёрқутбаи муносибатҳои байналмилалӣ ифода меёбад. Дар ин раванд 

рақобати байни давлатҳо барои соҳаҳои таъсиррасонӣ шаклҳои нав мегирад. 

Афзоиши низоъҳои байнидавлатӣ бо истифодаи амалияҳои мураккаби 

харобиовар, ки барои халалдор кардани соҳибихтиёрӣ ва суботи сиёсӣ равона 

шудаанд, ба мушоҳида мерасанд. Фишори иқтисодӣ, тахриби идеологӣ ва 

дастгирии низоъҳои дохилӣ ба усулҳои муқовимати стратегӣ табдил ёфта, ба 

амнияти миллӣ мушкилоти ҷиддӣ эҷод мекунанд. Таъсири ҳамоҳангшудаи 

гибридие, ки дар он усулҳои анъанавии дахолат бо технологияҳои рақамӣ ва 

манипулятсияи афкори ҷамъиятӣ пурра карда мешаванд, хатари хосе эҷод 

мекунанд. Мисолҳои таърихӣ аз давраи ҷанги сард то таҳримҳои иқтисодии 

кунунӣ, таҳаввулоти таъсири харобиовар касб намудани таҳдидҳоро нишон 

медиҳанд. Ин ҳолат зарурати таҳлили системавии хусусияти онҳоро дар 

заминаи тағйирёбии тавозуни қудрат дар саҳнаи ҷаҳонӣ ба миён меорад. 

Таъсиррасонии беруна таърихи қадима дорад ва дар марҳилаҳои 

гуногуни таърих шаклҳои худро вобаста ба дигаргуниҳои замона дигар 

намудааст. Мустамликадорӣ ҳамчун як шакли таърихии таъсиррасонии 

харобиовари беруна бо истисмори системавии захираҳои қаламравҳои тобеъ 

тавсиф мешуд. Усулҳои ҳукмронии иқтисодӣ истихроҷи маҷбурии ашёи хом, 

таъсиси муносибатҳои тиҷоратии монополистӣ ва таъсиси низомҳои 

иқтисодии вобастаро дар бар мегирифтанд. Идоракунии сиёсӣ тавассути 

муассисаҳои назорати ғайримустақим амалӣ мешуд ва чунин ҳолат ба 

қудратҳои метрополия имкон медод, ки хароҷоти маъмурияти мустақимро ба 

ҳадди ақалл расонанд. Чунин модел манфиатҳои иқтисодии дарозмуддатро 

таъмин мекард ва ҳамзамон, соҳибихтиёрии расмии элитаҳои маҳаллиро 

нигоҳ медошт. Бартарии сиёсӣ дар давраи мустамликадорӣ тавассути 

муассисаҳои маъмурияти таъиншуда ва системаи уҳдадориҳои шартномавӣ 

амалӣ мегардид. Усулҳои «тақсим куну ҳукмронӣ намо» танишҳои байни 

миллатҳоро ба таври сунъӣ идома медоданд, то аз муттаҳидшавии нерӯҳои 

зиддимустамликадорӣ пешгирӣ кунанд. Таъсиси протекторатҳо ва режимҳои 

идорашаванда ба метрополияҳо имкон медоданд, ки вазифаҳои идоракуниро 

ба ҳокимони содиқи маҳаллӣ вогузор кунанд. Системаи мазкур шароитеро 

барои вобастагии доимӣ бидуни ниёз ба ҳузури доимии низомӣ фароҳам 

оварда буд. Оқибатҳои дарозмуддати истисмори мустамликавӣ дар 

ташаккули субъектҳои давлатии аз ҷиҳати иқтисодӣ ноустувор пас аз 

деколонизатсия зоҳир шуданд. Марзҳои ба таври сунъӣ таҳмилшуда 

хусусиятҳои этникӣ-фарҳангӣ ва таърихии минтақаҳоро нодида гирифтанд, 

ки дар солҳои минбаъда ба манбаи низоъҳои доимии ҳудудӣ табдил ёфтанд. 

Заъфи институтсионалии давлатҳои нав намунаҳои вобастагиро нишон 

медод, зеро онҳо ба муносибатҳои иқтисодии мустамликадории нав табдил 

ёфта буданд. Омилҳои мазкур барои пайдоиши шаклҳои муосири таъсири 

харобиовари беруна заминагузорӣ намуданд. 

Дар асри ХХ усулҳои дахолати беруна тавассути таҷовузи мустақими 

низомӣ ба шаклҳои мураккаби таъсиррасонии ғайримустақим табдил ёфтанд. 

Давраи ҷанги сард амалияи низоъҳои ҷаҳони сеюмро ба маркази таҳаввулоти 

геополитикӣ табдил дода, дар он абарқудратҳо дар ҷангҳои минтақавӣ аз 

ҷонибҳои муқобил пуштибонӣ мекарданд. «Ғайр аз ин, дар шароити муосир, 

тамоюли гузариш аз усулҳои анъанавии зӯроварӣ (барои дифоъ аз 

манфиатҳои миллии худ) ба усулҳои ғайрианъанавӣ, бахусус воситаҳои 

иттилоотии таъсиррасонӣ ба мушоҳида мерасад» [65, с.74]. Маблағгузории 

гурӯҳҳои мухолиф ва омӯзиши нерӯҳои партизанӣ ба абзорҳои стандартии 

рақобати геополитикӣ табдил ёфтаанд. Шаклҳои муосири дахолати беруна 

омезиши фишори иқтисодӣ ва усулҳои «инқилоби ранга»-ро дар бар 

мегиранд. Таҳримҳо ва маҳдудиятҳои тиҷоратии мақсаднок барои 

ноустувории иқтисодиёти давлатҳои мавриди назар истифода бурда 

мешаванд. Дастгирии нофармонии шаҳрвандӣ тавассути шабакаи созмонҳои 

ғайриҳукуматӣ имкон медиҳад, ки буҳронҳои қонунияти идорашаванда ба 

вуҷуд оянд. Ин усулҳо механизмҳои ҳуқуқии низоми байналмилалиро бо 

роҳҳои ғайрирасмии таъсиррасонӣ алоқаманд мекунанд ва масъулияти 

мустақими онҳоеро, ки дахолатро оғоз намудаанд, ба ҳадди ақал мерасонанд. 

Таҳдидҳои муосири гибридӣ ҷузъҳои киберӣ, иттилоотӣ ва низомӣ-

сиёсиро дар худ муттаҳид мекунанд. Ҳамлаҳои киберӣ ба инфрасохтори 

муҳим бо маъракаҳои дезинформатсионӣ якҷоя карда мешаванд. Чунин 

таъсиррасонии беруна эътимод ба муассисаҳои давлатиро коҳиш медиҳанд. 

Амалҳои ғайримустақими низомӣ тавассути ширкатҳои хусусии низомӣ ва 

нерӯҳои ғайриқонунӣ анҷом дода мешаванд ва инкори эҳтимолии иштироки 

субъектҳои давлатиро нигоҳ медоранд. Ҳамоҳангсозии ин усулҳо таъсири 

фишори бисёрсамтаро ба вуҷуд меорад. Бинобар ин бо истифода аз абзорҳои 

анъанавии амнияти миллӣ ба онҳо вокуниши мувофиқ нишон додан каме 

мушкил мегардад. 

Дар асрҳои XIX ва XX мустамликадорон ба таври систематикӣ 

ниҳодҳои анъанавии системаи сиёсии ҷомеаҳои Африқоро халалдор 

мекарданд. Усулҳои ҳукмронии ғайримустақим, ки маъмурияти Бритониё 

дар Нигерия ва Кения ҷорӣ карда буд, сохторҳои қудратии мувозиро ба вуҷуд 

оварданд ва қонунияти роҳбарони маҳаллиро заиф карданд. Ин сиёсатҳо 

боиси парокандагии гурӯҳҳои этникӣ ва халалдор кардани тавозуни қудрат, 

ки дар низомҳои сиёсии пеш аз мустамликадорӣ вуҷуд дошт, гардиданд. 

Истисмори иқтисодии қаламравҳои мустамликавӣ ноустувории 

институтсионалиро шадидтар кард. Содироти ашёи хом ва монополияи соҳаи 

кишоварзӣ робитаҳои анъанавии иқтисодиро халалдор кард. Ба андешаи Д. 

Ергин, «Ин вобастагии сохтории давлатҳои мустамликавиро аз 

метрополияҳои собиқи худ ба вуҷуд овард ва ба рушди сиёсати мустақили 

иқтисодии онҳо монеъ шуд. Оқибатҳои дарозмуддати дахолати 

мустамликавӣ дар ноустувории муассисаҳои давлатӣ дар бисёре аз 

кишварҳои Африқо пас аз ба даст овардани истиқлолияти онҳо низ зоҳир 

мешуданд. Марзҳои сунъии таҳмилшуда аз ҷониби мустамликадорон ва 

мероси идоракунии тақсимшуда ба низоъҳои қавмӣ ва ҷудоихоҳӣ мусоидат 

карданд» [8, с.520]. Омилҳои мазкур ба тағйирпазирии сиёсии минтақа то 

ҳанӯз таъсир мерасонанд ва имкониятҳои бунёди самараноки давлатдории 

онҳоро маҳдуд мекунанд. 

Дар давраи ҷанги сард дахолати беруна ба корҳои дохилии давлатҳои 

Амрикои Лотинӣ дар шакли дастгирии режимҳои авторитарӣ зоҳир 

мегардид. Маъмурияти ИМА табаддулоти низомиро дар Чили (1973) ва 

Гватемала (1954) фаъолона дастгирӣ мекард ва онҳоро ҳамчун монеа дар 

роҳи паҳншавии коммунизм медонист. Диктатураҳое, ки бо дастгирии 

хориҷӣ таъсис дода шуда буданд, озодиҳои шаҳрвандиро саркӯб мекарданд. 

Чунин вазъият боиси ноустувории тӯлонии низомҳои сиёсӣ ва суст шудани 

ислоҳоти демократӣ дар минтақа мешуданд. 

Воситаҳои муосири фишори иқтисодӣ системаи бисёрҷонибаи 

таъсиррасонӣ ба суботи сиёсии давлатҳоро ифода мекунанд. Таҳримҳои 

иқтисодие, ки аз ҷониби кишварҳои алоҳида ё эътилофҳои онҳо татбиқ 

мешаванд, барои маҳдуд кардани дастрасии давлатҳои мавриди ҳадаф ба 

бозорҳои байналмилалии молиявӣ ва технологияҳо равона карда шудаанд. 

Ин ҳолат боиси ноустувории иқтисодиёти миллӣ ва паст шудани сатҳи 

зиндагии мардум мегардад. Татбиқи тӯлонии таҳримҳо метавонад ташаннуҷи 

иҷтимоиро ба вуҷуд орад. Чунин вазъият сипас аз ҷониби субъектҳои беруна 

барои фишори сиёсӣ истифода мешавад. 

Дипломатияи пешниҳоди қарз тавассути пешниҳоди қарзҳо дар 

шароите амалӣ карда мешавад, ки истиқлолияти иқтисодии кишварҳои 

гирандаро халалдор мекунад. Созишномаҳои қарзӣ аксар вақт дар ивази 

таҷдиди сохтори қарз муқаррароти имтиёзҳои стратегиро дар бар мегиранд. 

Ба андешаи Л. Постникова, «чунин амалия вобастагии иқтисодиёти миллиро 

аз қарздиҳандагони беруна ба вуҷуд меорад ва истиқлолияти қабули 

қарорҳои сиёсиро маҳдуд мекунад. Истифодаи ӯҳдадориҳои қарзӣ барои ба 

даст овардани назорат бар инфрасохтори муҳим хатари махсус эҷод мекунад. 

Назорати захираҳои стратегӣ воситаи асосии таъсири иқтисодӣ дар сиёсати 

муосири байналмилалии муосир боқӣ мемонад» [28, с.49]. Маҳдуд кардани 

дастрасӣ ба энергия, металҳои нодир ё бозорҳои хӯрокворӣ ҳамчун фишанги 

фишори сиёсӣ истифода мешавад. Давлатҳое, ки дар муносибат бо баъзе 

захираҳо монополист ҳастанд, қобилияти ба кишварҳои камтар сарватманд 

пешниҳод кардани шартҳоро пайдо мекунанд. Чунин нобаробарӣ барои 

амнияти миллии давлатҳои вобаста хатарҳои системавиро ба вуҷуд меорад. 

Ҷанги иттилоотӣ мафҳумҳои анъанавии муқовимати сиёсиро тағйир 

дода, низоъҳои муосирро ба фазои рақамӣ кучонид. Айни замон шабакаҳои 

иҷтимоӣ воситаи асосии манипулятсияи афкори ҷамъиятӣ ба шумор 

мераванд. Ба андешаи олимон, «Субъектҳои тахрибкор тавассути паҳн 

кардани маълумоти нодуруст ва эҷоди хабарҳои сунъӣ таъсиррасонии 

берунаро роҳандозӣ мекунанд. Алгоритмҳои ҳадафгирӣ имкон медиҳанд, ки 

аудиторияи мақсаднок ба таври дақиқ тақсим карда шавад ва гурӯҳҳои 

осебпазири иҷтимоӣ ҳадафи ҳамла қарор гиранд. Технологияҳои мазкур 

барои тафриқаандозии ҷомеа ва коҳиш додани эътимод ба ниҳодҳои давлатӣ 

истифода мешаванд. Бӯҳронҳои сунъии сиёсӣ тавассути ҳамоҳангсозии 

маъракаҳои иттилоотӣ бо ҳаракатҳои воқеии эътирозӣ ба вуҷуд меоянд. 

Фаъолони беруна гурӯҳҳои мухолифи маҳаллиро маблағгузорӣ ва дастур 

медиҳанд ва амалҳои онҳоро бо мавҷи инъикоси манфии расонаҳо ҳамоҳанг 

мекунанд. Омезиши фаъолияти онлайнӣ ва эътирозҳои кӯчагӣ таъсири 

қонунӣ кардани талабот барои тағйири системаи сиёсиро ба вуҷуд меорад» 

[51, с.74]. Усулҳои шабеҳ дар рӯйдодҳои солҳои 2020-2021 дар Беларус 

истифода шудаанд, ки дар он ҳамоҳангӣ байни марказҳои бонуфузи хориҷӣ 

ва мухолифини дохилӣ мушоҳида мешуд. 

Тахриби идеологӣ тавассути дастгирии ҳаракатҳои ҷудоихоҳӣ ва 

таблиғи арзишҳое, ки ба манфиатҳои миллии давлатҳои мавриди ҳадаф 

мухолифанд, амалӣ карда мешавад. Кормандони беруна созмонҳои 

ғайриҳукуматӣ ва барномаҳои таълимиеро, ки барои аз нав муайян кардани 

хотираи таърихӣ ва ҳувияти миллӣ равона шудаанд, маблағгузорӣ мекунанд. 

Таваҷҷуҳи махсус ба ҷавононе, ки ғояҳои радикалиро ҷонибдорӣ мекунанд, 

равона карда мешавад. Чунин амалияҳо соҳибихтиёрии фарҳангиро халалдор 

мекунанд ва ба тақсимшавии ҷомеа аз рӯйи нишонаҳои этникӣ ё динӣ оварда 

мерасонанд. 

Ниҳодҳои байналмилалӣ аксар вақт таҳти ниқоби риторикаи 

башардӯстона барои пайгирии манфиатҳои харобиовар истифода мегарданд. 

Дар ҳоле ки онҳо расман ҳадафҳои худро барои ҳифзи ҳуқуқи инсон ё 

арзишҳои демократӣ эълон мекунанд, онҳо метавонанд ба корҳои дохилии 

давлатҳои соҳибихтиёр дахолат кунанд. Ҳолатҳое, ки ваколатдорони ҳуқуқи 

инсон барои қонунӣ кардани фишори таҳримҳо ё талаботи сиёсӣ истифода 

мешаванд, махсусан хатарноканд. Чунин амалияҳо принсипҳои асосии 

ҳуқуқи байналмилалиро, ки дар Оинномаи СММ муқаррар шудаанд, зери 

хатар мегузоранд. Намуди мушаххаси ин тамоюл фаъолияти баъзе аз 

миссияҳои САҲА ва гузоришгарони махсуси СММ мебошад, ки арзёбиҳои 

онҳо аксар вақт аз ҷиҳати сиёсӣ ғаразноканд. Масалан, гузоришҳо дар бораи 

ҳуқуқи башар метавонанд шароити объективии иҷтимоӣ-иқтисодиро нодида 

гиранд ва танҳо ба танқиди ҳукуматҳо машғул шаванд. Чунин 

масъалагузориҳои интихобӣ барои манипулятсияи беруна ва таъсир 

расонидан ба равандҳои сиёсии дохилӣ шароит фароҳам меорад. Чунин 

механизмҳо махсусан, дар давраи маъракаҳои интихоботӣ ё бӯҳронҳои 

иҷтимоӣ фаъол гардонида мешаванд. 

Истифодаи мунтазами меъёрҳои дугона дар кори созмонҳои 

байналмилалӣ ба як воситаи муассири фишороварии интихобӣ табдил 

ёфтааст. Меъёрҳои арзёбии равандҳои сиёсӣ вобаста ба самти геополитикии 

давлати мушаххас фарқ мекунанд. Ин амалия боиси коҳиши эътимод ба 

ниҳодҳои байналмилалӣ ҳамчун доварони бетараф мегардад. Ин зиддиятҳо 

ҳангоми таҳлили вокуниш ба рӯйдодҳои шабеҳ дар минтақаҳои гуногуни 

ҷаҳон зиёд ба назар мерасанд. Мисоли равшан истифодаи маълумоти 

тасдиқнашудаи Маркази мушоҳидаи ҳуқуқи башари Сурия аз ҷониби 

мақомҳои расмии кишварҳои Ғарб мебошад. «Бо вуҷуди шубҳанокии возеҳи 

имкониятҳои мониторинги ин маркази ҳуқуқи башар, бисёре аз расонаҳо ва 

сиёсатмадорони ғарбӣ аз арзёбиҳои ғаразноки он дар бораи амалҳои 

ҷонибҳои даргири Сурия (асосан нерӯҳои ҳукумати Сурия) ва талафоти 

мардуми осоишта истифода кардаанд» [98, с.85]. Дар моҳи апрели соли 2017 

сухангӯи Вазорати корҳои хориҷии Русия Мария Захарова дар шарҳи 

гузориши дигар дар бораи истифодаи эҳтимолии силоҳи кимиёвӣ аз ҷониби 

артиши Сурия Нозироти ҳуқуқи башари Сурияро, ки онро паҳн карда буд, 

«нафратангез» номид ва ба гузоришҳои он нобоварӣ изҳор дошт. Ин воқеа 

механизмеро нишон медиҳад, ки тавассути он баҳонаҳо барои дахолати 

беруна тавассути истифодаи ғайриинтизори манбаъҳои иттилоотии 

ношаффоф эҷод мешаванд. 

Созмонҳои ғайриҳукуматӣ аксар вақт ҳамчун воситаи маблағгузории 

берунаи гурӯҳҳои мухолиф истифода бурда мешаванд. Дар ин бора С. 

Клименко иброз медорад, ки «Тавассути дастгирии грантӣ ва барномаҳои 

рушд, захираҳо барои сафарбаркунии сиёсӣ аз берун ба дохили кишвар 

интиқол дода мешаванд. Ин ба субъектҳои хориҷӣ имкон медиҳад, ки ба 

равандҳои сиёсии дохилӣ дар давлатҳои соҳибихтиёр ба таври 

ғайримустақим таъсир расонанд. Чунин амалияҳо барои афзоиши танишҳои 

иҷтимоӣ шароити барои неруҳои беруна заруриро фароҳам меоранд. 

Ҳамоҳангсозии ҳаракатҳои эътирозӣ тавассути созмонҳои ғайриҳукуматӣ ва 

бо истифода аз технологияҳои муосири коммуникатсионӣ амалӣ карда 

мешавад. Аз лиҳози ташкилӣ ва методӣ дастгирӣ намудани эътирозгарон 

омӯзиши фаъолон, таҳияи стратегияҳои муқовимати ғайризӯроварӣ ва 

дастгирии иттилоотии онҳоро дар бар мегирад» [57, с.110]. Чунин талошҳо 

ба бунёди шабакаҳое нигаронида шудаанд, ки қодиранд ба зудӣ ба шароити 

сиёсӣ вокуниш нишон диҳанд. Ин боиси парокандашавии фазои иҷтимоӣ-

сиёсӣ мегардад. Таъсири ноустувор дар паст задани қонунияти ҳокимияти 

давлатӣ тавассути беэътибор кардани ниҳодҳои ҳокимият зоҳир мешавад. 

Ташкилотҳои ғайриҳукуматии аз хориҷа маблағгузоришаванда маъракаҳоеро 

оғоз мекунанд, ки дар онҳо равандҳои интихоботӣ ва қарорҳои ҳукуматӣ 

пайваста танқид мегардад. Ин боиси коҳиши эътимоди мардум ба низомҳои 

сиёсии миллӣ мегардад. Агар ин вазъият муддати тӯлонӣ идома ёбад, хатари 

инқилобҳои ранга ба вуҷуд меояд. 

Ширкатҳои ҳарбии хусусӣ барои пешбурди манфиатҳои давлатҳои 

хориҷӣ дар минтақаҳои ноором бе эълони расмии иштироки худ фаъолона 

истифода мешаванд. Фаъолияти онҳо омӯзиши нерӯҳои мусаллаҳ, ҳимояи 

иншооти стратегӣ ва иштироки мустақим дар амалиёти ҷангиро дар бар 

мегиранд. Чунин сохторҳо барои сарпарастии давлатҳо дар ноором кардани 

вазъият радди эҳтимолӣ медиҳанд. Чунин рафтори ширкатҳои ҳарбии хусусӣ 

арзёбии ҳуқуқии чунин амалҳоро дар арсаи байналмилалӣ душвор 

мегардонад. Ба андешаи олимон, «бо назардошти тамоюли мазкур, яъне 

интиқоли вазифаҳои ҳарбӣ ва таъмини амниятии давлатӣ ба субъектҳои 

тиҷоратӣ (хусусигардонии амният), ки бештар дар рушди корпоратсияҳои 

хусусии ҳарбӣ зоҳир мешавад, комилан имконпазир аст, ки дар соҳаи 

мавриди баррасӣ пайдоиши ширкатҳои хусусӣ, ки дар анҷом додани 

амалиёти ҳамлаи иттилоотӣ ҳам дар соҳаҳои равонӣ ва ҳам техникӣ тахассус 

доранд, тасаввур карда шавад» [104, с.28]. Чунин таҳаввулот доираи 

таҳдидҳои гибридиро, ки бо фаъолияти субъектҳои ғайридавлатӣ 

алоқаманданд, васеъ мекунад. Тиҷоратикунонии амалияҳои харобиовар 

дастрасии онҳоро барои муштариёни гуногун афзоиш медиҳад. 

Ширкатҳои фаромиллӣ тавассути лоббигарӣ бар зарари стратегияҳои 

иқтисоди миллӣ амал намуда, фишорҳои иқтисодӣ эҷод мекунанд. Ҷосусии 

корпоративӣ ва фиреби мутахассисон истиқлолияти технологии давлатҳоро 

халалдор мекунад. Истифодаи схемаҳои оффшорӣ ва нархгузории интиқолӣ 

даромадҳои андозро коҳиш медиҳад. Омезиши ин омилҳо амнияти 

иқтисодиро суст мекунад ва истиқлолияти қабули қарорҳои сиёсиро маҳдуд 

менамояд. 

Ҳамлаҳои киберӣ ба инфрасохтори муҳим ба як воситаи муассири 

ноором кардани вазъияти давлатҳо табдил ёфтаанд. Ҳамлаҳо ба системаҳои 

энергетикӣ, марказҳои нақлиётӣ ва муассисаҳои молиявӣ метавонанд тамоми 

минтақаҳоро фалаҷ кунанд. Чунин ҳамлаҳо хусусияти системавӣ доранд ва 

вазифаҳои асосии ҳукуматро халалдор мекунанд. Оқибатҳои онҳо аз 

нокомиҳои техникӣ фаротар мераванд ва боиси бӯҳронҳои иҷтимоию 

иқтисодӣ мегарданд. «Тибқи иттилои Шурои Амнияти Русия, дар соли 2018 

афзоиши назарраси ҷиноятҳои киберӣ мушоҳида шудааст ва тавре ки 

коршиносони Форуми иқтисодии ҷаҳонӣ қайд кардаанд, ҳамлаҳои киберӣ 

аллакай дар байни таҳдидҳои асосии технологӣ дар ҷойи шашум қарор 

доранд. Дар давраи ҳисоботӣ талафот ба иқтисоди Русия беш аз 200 

миллиард рублро ташкил додааст, ки ин аз зарурати баррасии ҷиддии 

равишҳо ба амнияти рақамӣ шаҳодат медиҳад» [68, с.8]. Ин маълумот 

тамоюли ба сифати театри нави ҷангӣ истифода шудани фазои кибериро 

нишон медиҳад. Осебпазирии инфрасохтори муҳим зарурати таҳияи чораҳои 

пешгирикунандаи амниятиро тақозо мекунад. Набудани стандартҳои ягонаи 

амнияти киберӣ хатари паҳншавии таҳдидҳои фаромарзиро афзоиш медиҳад. 

Ҳамлаҳои муосир аксар вақт меъмории мураккаб ва бисёрқабата доранд, аз 

ин рӯ, ошкоркунии саривақтии онҳо душвор мегардад. Чунин вазъият барои 

вокуниши фаврӣ ба ҳодисаҳои киберӣ зарурати эҷоди механизмҳои 

байниҳукуматиро ба миён меорад. 

Маълумоти нодурусти ба гурӯҳи мақсаднок равонашуда шабакаҳои 

иҷтимоиро ба унсури асосии ҷанги гибридӣ табдил медиҳанд. Дар ин раванд 

алгоритмҳои фардикунонии мундариҷаи иттилоотӣ имкон медиҳанд, ки 

гурӯҳҳои мушаххаси иҷтимоиро ба таври дақиқ мавриди ҳадаф қарор диҳанд. 

Паҳншавии хабарҳои қалбакӣ ва ғояҳои таҳмилӣ барои афзоиши иғвоангезии 

иҷтимоӣ равона шудааст. Чунин маъракаҳо аксар вақт бо дигар шаклҳои 

фишороварӣ барои ба даст овардани таъсири бештар ҳамоҳанг карда 

мешаванд. Манипулятсияи афкори ҷамъиятӣ тавассути платформаҳои рақамӣ 

ба тундгароии ҷомеа оварда мерасонад. Ба таври сунъӣ афзун кардани эҳсоси 

эътироз эътимод ба ниҳодҳои давлатиро коҳиш медиҳад. Истифодаи ботҳо ва 

саҳифаҳои қалбакӣ дар назари мардум ба таври бардурӯғ дастгирии оммавии 

ғояҳои харобиоварро ба вуҷуд меорад. Ин боиси коҳиши сармояи иҷтимоӣ ва 

заиф шудани ҳувияти коллективӣ мегардад. 

Дахолати беруна ба равандҳои интихоботӣ бо истифода аз 

платформаҳои рақамӣ легитимияти ниҳодҳои сиёсиро зери таҳдид қарор 

медиҳад. Амалиёти киберие, ки барои беэътибор кардани системаҳои 

интихоботӣ равона шудааст, иборат аст аз ҳуҷуми системаҳои иттилоотӣ, 

таҳрифи натиҷаҳои овоздиҳӣ ва паст задани шаъну шарафи номзадҳо. Чунин 

амалҳо эътимоди шаҳрвандонро ба равандҳои демократӣ коҳиш медиҳанд ва 

барои суботи сиёсӣ оқибатҳои ногувори дарозмуддатро эҷод мекунанд. 

Таъсири харобиовари беруна аксар вақт тавассути беэътибор кардани 

мақсадноки муассисаҳои давлатӣ бо истифода аз воситаҳои иттилоотии 

назоратшаванда амалӣ карда мешавад. Воситаҳои мазкур дар бораи нотавонӣ 

ё фасоди дохили сохторҳои давлатӣ ривоятҳои бофтаю сохтаро ташаккул 

медиҳанд ва онҳоро дар ВАО ба таври сунъӣ ба воқеият табдил додан 

мехоҳанд. «Усулҳои манипулятсияи афкори ҷамъиятӣ ташаккули норозигии 

оммавӣ ва паҳн кардани маводи таҳрифкунандаро дар бар мегиранд. Чунин 

амалҳо барои паст задани эътибори мақомоти расмӣ ва коҳиш додани 

эътимод ба қарорҳои онҳо истифода бурда мешаванд. Таъсири тӯлонии 

ҳамлаҳои иттилоотӣ боиси косташавии системавии дарки мардум аз 

қонунияти ҳукумат мегардад. Ривоятҳои бӯҳронии ба таври сунъӣ эҷодшуда 

ба муоширати муассири байни давлат ва ҷомеа халал мерасонанд» [59, с.35]. 

Чунин раванд тадриҷан қобилияти ниҳодҳои давлатиро барои иҷрои 

вазифаҳои худ таҳти фишори беруна қарор медиҳанд. Дар натиҷа, 

самаранокии равандҳои идоракунӣ коҳиш меёбад ва татбиқи қарорҳои 

стратегӣ халалдор мегардад. 

Таҳримҳои иқтисодӣ ва чораҳои маҳдудкунанда ҳамчун воситаи ба 

вуҷуд овардани бӯҳронҳои идоракунӣ ва заиф кардани соҳибихтиёрии давлат 

истифода мешаванд. Фишори мақсаднок ба бахшҳои ҳаётан муҳимми 

иқтисодиёт боиси паст шудани сифати хизматрасонии давлатӣ ва кафолатҳои 

иҷтимоӣ мегардад. Ин барои афзоиши норозигии мардум шароит фароҳам 

меорад ва сипас аз ҷониби субъектҳои тахрибкор ба таври сунъӣ ба арсаи 

сиёсӣ интиқол дода мешавад. Як гурӯҳ олимони рус вобаста ба ин масъала 

иброз медоранд, ки «Дар баробари вазъияти анъанавӣ барои касе пӯшида 

нест, ки ҳадафи асосии ҷорӣ намудан ва сахттар кардани таҳримҳои зидди 

Русия бадтар кардани вазъи иҷтимоию иқтисодӣ, паст кардани сатҳи 

зиндагии аҳолӣ ва барангехтани норозигии иҷтимоӣ, маҷбур кардани тағйири 

роҳбарияти сиёсӣ ва минбаъд пароканда кардани кишвар ба давлатҳои 

«алоҳида» мебошад» [64, с.5]. Стратегияи мазкур барои эҷоди вазъияти 

нохуб нигаронида шудааст: мушкилоти иқтисодӣ эътимодро ба ҳукумат 

коҳиш медиҳад ва дар навбати худ татбиқи сиёсати муассири 

зиддибӯҳрониро душвор мегардонад. Фишори дарозмуддати иқтисодӣ ба 

омили ноустувории институтсионалӣ табдил меёбад. 

Субъектҳои беруна аз таҷрибаҳои коррупсионӣ ҳамчун воситаи 

таъсиррасонӣ ба қабули қарорҳои ҳукуматӣ фаъолона истифода мебаранд. 

Маблағгузории шахсони алоҳида ё гурӯҳҳои сиёсӣ ба онҳо имкон медиҳад, 

ки расмиёти маъмурӣ ба манфиати субъектҳои хориҷӣ таҳриф карда шаванд. 

Ин ҳолат боиси қабули қоидаҳо ва қарорҳои идоракуние мегардад, ки ба 

манфиатҳои миллӣ мухолифанд. Ворид намудани амалияҳои коррупсионӣ ба 

низоми идоракунии давлатӣ якпорчагӣ ва самаранокии функсионалии онро 

халалдор мекунад. Таҳрифи равандҳои маъмурӣ дар таҳрифи механизмҳои 

рақобатӣ, набудани шаффофият дар тақсимоти захираҳо ва паст шудани 

сифати кормандони идоракунӣ зоҳир мешавад. Чунин тағйирот дастгоҳи 

давлатиро дар муқобили таъсири минбаъдаи беруна осебпазир мегардонад ва 

қобилияти онро барои муқовимат ба таъсири харобиовар коҳиш медиҳад. 

Нерӯҳои харобиовари беруна аз риторикаи миллатгароён барои эҷоди 

тафриқаҳои сунъии иҷтимоӣ фаъолона истифода мебаранд. «Барангехтани 

кинаю адовати миллӣ, афзоиш додани танишҳои байнимиллӣ эътимод ба 

ниҳодҳои давлатиро коҳиш медиҳад ва ҳувияти шаҳрвандиро заиф мекунад. 

Чунин амалҳо ба пароканда кардани ҷомеа аз рӯйи нишонаҳо этникӣ-

фарҳангӣ нигаронида шудаанд ва барои низоъҳои дохилӣ заминаҳои 

мафкуравӣ фароҳам меоранд. Чунин усулҳои нооромкунанда, махсусан дар 

давлатҳои сермиллат ва дорои муносибатҳои байнигурӯҳии таърихан 

мураккаб таъсири бештари харобиовар мерасонад. Тафовутҳои динӣ низ 

ҳамчун воситаи таъсиррасонии харобиовари беруна ва халалдор кардани 

суботи иҷтимоӣ истифода бурда мешаванд» [61, с.159]. Тафриқаандозии 

сунъӣ дар самтҳои динӣ барои шадидтар кардани танишҳои иҷтимоӣ дар 

ҷомеаҳои бисёрмазҳабӣ истифода мешавад. Таҳрифи рамзҳо ва арзишҳои 

динӣ ба субъектҳои беруна имкон медиҳад, ки марказҳои алтернативии 

вафодорӣ эҷод кунанд ва марказҳои мазкурро дар муқобили ҳувияти миллӣ-

давлатӣ қарор диҳанд. Ин ҳолат боиси коҳиши сармояи иҷтимоӣ ва халалдор 

шудани ваҳдати миллӣ дар муқобили таҳдидҳои беруна мегардад. 

Нерӯҳои харобиовари беруна ба таври систематикӣ аз ҷунбишҳои 

сиёсии иртиҷоӣ барои халалдор кардани равандҳои интихоботӣ пуштибонӣ 

мекунанд. Маблағгузории гурӯҳҳои тундрав ва эҷоди платформаҳои 

алтернативии сиёсӣ бо мақсади пора-пора кардани манзараи сиёсӣ анҷом 

дода мешаванд. Чунин амалҳо тавассути беэътибор кардани ниҳодҳо ва 

тартиботи сиёсӣ қонунияти интихоботро зери суол мебаранд. Ин ҳолат дар 

навбати худ барои афзоиши иқтидори эътироз ва ноустувории низоми сиёсӣ 

шароит фароҳам меорад. «Дар шароити ҷаҳонишавӣ Иёлоти Муттаҳидаи 

Амрико ва кишварҳои узви НАТО ҳаракатҳои эътирозии иҷтимоиро дар 

давлатҳои соҳибихтиёри миллӣ тавассути таъсиррасонии иттилоотӣ ва 

равонӣ ба шуури мардум (бо ҳадафи таҳмили демократияи Ғарб ва арзишҳои 

аврупоӣ), барои сарнагун кардани режимҳои сиёсӣ ва сарварони номатлуби 

сиёсӣ бештар истифода мекунанд» [100, с.179]. Технологияҳои мазкур барои 

манипулятсияи афкори ҷамъиятӣ барои тағйир додани рафтори сиёсии 

интихобкунандагон равона карда шудаанд. Дар ин маврид мақсади ниҳоии 

субъектҳои тахрибӣ коҳиш додани эътимоди мардум ба равандҳои 

интихоботӣ ва афзоиш додани эҳсосоти ифротгароӣ дар ҷомеа мебошад. 

Дар низоъҳои муосир анҷом додани ҳамлаҳои киберии мақсаднок ба 

системаҳои муҳимми назорати инфрасохтор ба як воситаи муассири фишори 

стратегӣ табдил ёфтаанд. Ин ҳамлаҳо барои халалдор кардани шабакаҳои 

энергетикӣ, системаҳои нақлиётӣ ва инфрасохтори ҳаётан муҳим равона 



71 
 

мегарданд. Истифодаи нармафзори мураккаби зараровар ба ҳамлагарон 

имкон медиҳад, ки аз хориҷи кишвар назорати системаҳои саноатиро ба даст 

оранд. Чунин амалҳо заминаҳои ба вуҷуд омадани бӯҳронҳои миқёси калон 

дар идоракунии давлатиро имконпазир мегардонанд. Мисолҳои таърихӣ 

иқтидори харобиовари ҳамлаҳои киберӣ ба инфрасохтори муҳимро нишон 

медиҳанд. «Фаъолиятҳои харобиовари онҳо паҳншавии нармафзори 

вирусдор (Wanna Cry, Not Petya), ҳамлаҳо ба бонк ва системаҳои пардохт, 

ҳамлаҳо ба иншооти муҳимми инфрасохторро дар бар мегиранд» [86, с.95]. 

Чунин ҳодисаҳо боиси талафоти назарраси иқтисодӣ ва ноустувории соҳаҳои 

калидӣ шудаанд. Такроршавии чунин ҳамлаҳо зарурати тақвияти амнияти 

кибериро бештар мекунад. 

Осебпазирии ҷисмонии иншооти энергетикӣ дар баробари таҳдидҳои 

гибридӣ нигарониҳои ҷиддиро ба вуҷуд овардааст. Системаҳои анъанавии 

дифоӣ аксар вақт хусусияти муштараки ҳамлаҳои муосирро, ки ҳамлаҳои 

киберӣ ва харобкориҳои ҷисмониро бо ҳам муттаҳид мекунанд, ба назар 

намегиранд. Иншооти истеҳсоли нерӯи барқ ва тақсимоти он бо хатари 

махсус рӯ ба рӯ мегарданд, аммо халалдор гардидани фаъолияти онҳо дигар 

соҳаҳоро фалаҷ мекунад. Маблағгузории нокифоя барои навсозии 

системаҳои дифоӣ оқибатҳои манфии хатарҳоро шадидтар мекунад. 

Инфрасохтори нақлиётӣ нисбат ба таҳдидҳои гибридӣ осебпазирии бештар 

пайдо намуда истодааст. Марказҳои муҳимми логистикӣ, пулҳо ва нақбҳо ба 

ҳадафҳои ҳам ҳамлаҳои ҷисмонӣ ва ҳам киберӣ табдил меёбанд. Набудани 

роҳҳои иловагӣ ва системаҳои назорати марказонидашуда оқибатҳои 

фоҷиабори чунин ҳамлаҳоро афзоиш медиҳад. Ҳифзи ҳамаҷонибаи ин 

иншоот ҳамоҳангсозии байниидоравӣ ва технологияҳои муосири 

мониторингиро талаб мекунад. 

Вобастагии технологӣ дар бахшҳои калидӣ хатарҳои системавиро 

барои қобилияти мудофиавии кишвар эҷод мекунад. Истифодаи 

технологияҳои воридотӣ дар соҳаҳои энергетика, коммуникатсия ва мудофиа 

осебпазириҳои пинҳонро ба вуҷуд меорад. Қобилияти аз фосилаи дур 

ғайрифаъол кардан ё халалдор кардани ҷузъҳои алоҳидаи онҳо ба фишанги 

шантажи сиёсӣ табдил меёбад. Вобастагии дарозмуддат ба технологияҳои 

хориҷӣ мустақилияти қабули қарорҳои стратегиро маҳдудтар мекунад. 

Олими рус А.В. Тебекин иброз медорад, ки «Рӯйдодҳои солҳои 2022-2023 

масъалаи осебпазирии истиқлолияти технологии кишварҳоро ошкор 

карданд» [101, с.8]. Маҳдуд кардани дастрасӣ ба технологияҳои муҳим 

осебпазирии низоми амнияти миллиро низ бештар менамояд. Вобастагӣ ба 

нармафзор ва сахтафзори хориҷӣ дар комплекси ҳарбӣ-саноатӣ махсусан 

хатарнок аст. Бартараф кардани ин вобастагӣ рушди босуръати муодили 

ватанӣ ва ивазкунии воридотро талаб мекунад. 

Беҳтар кардани сохтори муассисаҳои давлатӣ унсури муҳимтарини 

афзоиши устуворӣ ба таъсири харобиовари беруна мебошад. Ислоҳоти 

равандҳои идоракунӣ аз нав дида баромадани масъулиятҳои функсионалӣ ва 

муносибатҳои иерархии байни шуъбаҳоро дар бар мегирад. Ин раванд 

такроршавии ваколатҳоро ба ҳадди ақал мерасонад ва механизмҳои муассири 

қабули қарорҳоро эҷод мекунад. Беҳтар кардани сохторҳои ташкилӣ имкон 

медиҳад, ки  ба мушкилоти пайдошуда ба таври фаврӣ вокуниш нишон дода 

шавад. Самти муҳимми рушди институтсионалӣ ҷорӣ намудани 

технологияҳои рақамӣ ба низоми идоракунии давлатӣ мебошад. 

Автоматикунонии расмиёти маъмурӣ хатари амалияҳои коррупсиониро 

коҳиш медиҳад ва шаффофияти равандҳои бюрократиро баланд мебардорад. 

Ҳамзамон, барои бартараф кардани номувофиқатиҳои танзимкунанда 

ҳамоҳангсозии заминаҳои ҳуқуқӣ ва танзимкунанда зарур аст. Равиши 

ҳамаҷониба ба навсозии институтсионалӣ асоси муқовимат ба кӯшишҳои 

ноустуворгардонии беруна мебошад. 

Татбиқи системаҳои мониторинги устувории дастгоҳи давлатӣ имкон 

медиҳад, ки осебпазирии он ба таъсири харобиовар арзёбӣ карда шавад. 

Таҳияи меъёрҳои таҳлили объективӣ арзёбии иқтидори захираҳои инсонӣ, 

таъминоти захираҳо ва қобилияти мутобиқшавии муассисаҳоро дар бар 

мегирад. Аудитҳои мунтазами самаранокии механизмҳои идоракунӣ 

камбудиҳои низоми идоракунии давлатиро муайян мекунанд. Маълумоти 

бадастовардашуда ҳамчун асос барои танзими стратегияҳои рушди 

институтсионалӣ хизмат мекунанд. Системаҳои муосири арзёбии устуворӣ 

барои пешгӯии таҳдидҳои эҳтимолӣ ва моделсозии сенарияҳои бӯҳронӣ 

технологияҳои гуногунро дар худ фаро мегирад. Истифодаи платформаҳои 

таҳлилӣ ошкоркунии саривақтии аломатҳои дахолати беруна ба равандҳои 

сиёсиро таъмин мекунад. Мониторинги доимӣ имкон медиҳад, ки сохтори 

муассисаҳои давлатӣ фавран тағйир дода шавад. Чунин чорабиниҳо 

механизми мутобиқшавии фаъол ба шаклҳои таҳаввулёбандаи таъсиррасонии 

харобиоварро эҷод мекунад. 

Муқовимати самаранок ба фишори таҳримҳо таҳияи механизмҳои 

махсуси иқтисодиро талаб мекунад. Эҷоди механизмҳои алтернативии 

молиявӣ яке аз самтҳое мебошад, ки аз низомҳои бартаридоштаи 

байналмилалӣ вобаста нест. Рушди низомҳои миллии пардохт ва 

ҳисоббаробаркуниҳо бо асъори миллӣ осебпазирии иқтисодро ба 

маҳдудиятҳои беруна коҳиш медиҳад. Диверсфикатсияи муносибатҳои 

тиҷорати хориҷӣ ва эҷоди захираҳои стратегӣ устувории иловагиро таъмин 

мекунад. Беҳтар кардани идоракунии буҳронҳо шарти муҳимми мубориза бо 

ноустувории молиявӣ мебошад. Ҷорӣ намудани системаи мониторинги 

огоҳкунии барвақтӣ имкон медиҳад, ки хатарҳои мавҷуда саривақт муайян 

карда шаванд. Таъсиси фондҳои устуворсозӣ ва механизмҳои дастгирӣ барои 

соҳаҳои ҳаётан муҳим таъсири чораҳои маҳдудкунандаро ба ҳадди ақал 

мерасонад. Кӯшишҳои муштараки байни танзимгарон ва ширкатҳои 

тиҷоратӣ қобилияти мутобиқшавии иқтисодиётро афзоиш медиҳанд. 

Безарар гардонидани амалиёти иттилоотӣ ва равонӣ ба ҳалли 

ҳамаҷонибаи технологӣ ниёз дорад. Татбиқи системаҳои зеҳни сунъӣ барои 

таҳлили ҷараёнҳои иттилоотӣ имкон медиҳад, ки маъракаҳои 

дезинформатсия зуд ошкор карда шаванд. Рушди платформаҳои бехатари 

коммуникатсионӣ амнияти маълумоти муҳимро таъмин мекунад. Беҳтар 

кардани системаҳои амнияти киберӣ аз дастрасии беиҷозат ба захираҳои 

иттилоотӣ пешгирӣ мекунад. Чораҳои муқовимати ҳуқуқӣ таҳияи чаҳорчӯбаи 

қонунгузорӣ барои танзими фазои рақамиро дар бар мегиранд. Муқаррар 

кардани меъёрҳои возеҳ барои муайян кардани мундариҷаи иттилоотии 

зараровар барои мақомоти ҳифзи ҳуқуқ заминаи мусоид фароҳам меорад. 

Муқаррар кардани ҷазо барои паҳн кардани маълумоти нодуруст фаъолияти 

харобиоварро бозмедорад. Ҳамоҳангсозии байналмилалии меъёрҳои ҳуқуқӣ 

ба баланд бардоштани самаранокии чораҳои муқобила дар саросари кишвар 

мусоидат мекунад. 

Муқовимат бо таҳдидҳои фаромарзӣ бидуни таҳияи форматҳои 

ҳамкории бисёрҷониба ғайриимкон аст. Таъсиси платформаҳои 

байналмилалӣ барои мубодилаи иттилооти стратегӣ самаранокии 

ошкоркунии таҳдидҳоро беҳтар мекунад. Машқҳои муштарак ва барномаҳои 

омӯзишии мутахассисон имкониятҳои вокуниширо тақвият медиҳанд. 

Муттаҳидсозии стандартҳои амнияти рақамӣ чаҳорчӯби умумии ҳуқуқиро 

эҷод мекунад. Ба андешаи олимони соҳа, «Рушди механизмҳои ҳамкории 

байналмилалӣ барои муқовимат бо таҳдидҳои фаромарзӣ шарти асосии 

таъмини устуворӣ мебошад» [99, с.287]. Таҳияи созишномаҳои бисёрҷониба 

имкон медиҳад, ки амалҳои давлатҳои шарик ҳамоҳанг карда шаванд. 

Таъсиси гурӯҳҳои кории доимӣ оид ба соҳаҳои мушаххаси фаъолият 

ҳамкории пайвастаро таъмин мекунад. Ҳамгироии талошҳо дар сатҳҳои 

минтақавӣ ва ҷаҳонӣ таъсири дастаҷамъӣ ва системавиро ба вуҷуд меорад. 

Стратегияи муосири амнияти миллӣ таҳлили систематикии 

тағйирпазирии таҳдидҳои берунаро талаб мекунад. Таҳдидҳои мазкур ҳамчун 

асоси банақшагирии стратегӣ бояд интихоб карда шаванд. «Назорати доимии 

таҳаввулоти таҳдидҳои гибридӣ имкон медиҳад, ки афзалиятҳои сиёсати 

мудофиа саривақт ислоҳ карда шаванд. Ҳамгироии маълумоти иктишофӣ бо 

таҳқиқоти илмӣ табиати ҳамаҷонибаи хатарро ошкор мекунад. Ин равиш 

хусусияти пешгирикунандаи чораҳои амниятиро таъмин мекунад. Таҳлили 

таҳдидҳои гибридӣ тақозои онро менамояд, ки таҳримҳои иқтисодӣ, 

ҳамлаҳои киберӣ ва ҷанги иттилоотӣ бояд дар робитаҳои байниҳамдигарӣ 

шарҳ дода шаванд. Воқеаҳои таърихӣ зарурати ба назар гирифтани 

оқибатҳои дарозмуддати дахолати берунаро нишон медиҳанд. Моделсозӣ аз 

рӯйи сенарияи мушаххас имкон медиҳад, ки осебпазирии инфрасохтори 

муҳим муайян карда шавад. Чунин равиш инчунин, имкон медиҳад, ки 

вокуниш ба намудҳои гуногуни мушкилот таҳия карда шаванд» [57, с.111]. 

Ҳамин тариқ, пешгӯии таҳаввулоти технологияҳои харобиовар бояд ба 

унсури ҳатмии банақшагирии стратегӣ табдил дода шавад. Ниҳодҳои 

таҳлилӣ бояд пайдоиши механизмҳо ва усулҳои нави фишори иқтисодиро 

дар ҷангҳои иттилоотӣ назорат кунанд. Навсозии мунтазами доктринаҳои 

амнияти миллӣ хусусияти тағйирёбандаи таҳдидҳоро инъикос мекунад. Ин 

равиш хатари қафомонии стратегиро ба ҳадди ақалл мерасонад. 

Рушди механизмҳои вокуниши мутобиқшаванда таъсиси сохторҳои 

устувори институтсионалиро талаб мекунад. Заминаҳои танзимкунанда бояд 

расмиёти қабули қарорҳои суръатбахшро ҳангоми пайдоиши таҳдидҳои нав 

таъмин намояд. Тарроҳии системаҳои амниятӣ имкон медиҳад, ки ҷузъҳои 

иловагии муҳофизатӣ зуд ҳамгиро шаванд. Чунин амалкард дар муқобили 

сенарияҳои харобиовари ғайричашмдошт устувории системаи амниятро 

таъмин мекунад. Татбиқи технологияҳои зеҳни сунъӣ самаранокии 

мониторинг ва таҳлили таҳдидҳоро дар вақти воқеӣ беҳтар мекунад. 

Системаҳои огоҳкунии барвақтии автоматӣ фосилаи вақтро байни ошкор 

кардани таҳдид ва нишон додани вокуниш камтар менамояд. Санҷиши 

пайвастаи механизмҳои вокуниш тавассути машқҳо нуқсонҳои системаи 

амниятро ошкор мекунад. Ин амалия ба беҳтаршавии системаҳои дифоӣ 

мусоидат мекунад. 

Эҷоди системаи ҳамоҳангсозии байниидоравӣ барои мубодилаи 

иттилоот байни мақомоти амниятӣ, хадамоти дипломатӣ ва идораҳои 

иқтисодӣ платформаҳои марказонидашударо талаб мекунад. Муттаҳид 

кардани стандартҳои иттилоотӣ мутобиқати онҳоро дар доираи стратегияи 

ягонаи амниятӣ таъмин мекунад. Таъсиси қонунгузории расмиёти ҳамкорӣ 

монеаҳои бюрократиро ба ҳадди ақал мерасонад ва дар натиҷа таъсири 

синергетикии амалҳои ҳамоҳангшудаи ҳамаи муассисаҳои давлатиро ба 

вуҷуд меоварад. 

Олимони амрикоӣ Ҷозеф Най, Ҷин Шарп ва Эдвард Люттвак дар 

асарҳои худ усулҳои муосири нооромсозии сиёсиро муфассал тасвир 

кардаанд. Ҷ. Най технологияҳои «неруи нарм» ва Ҷ.Шарп усулҳои 

муқовимати ғайридавлатии шаҳрвандиро, ки метавонанд ба нофармонии 

сиёсӣ оварда расонанд, таҳқиқ кардаанд [24; 25; 36]. Э. Люттвак 

стратегияҳои табаддулоти давлатӣ ва роҳҳои безарар кардани мухолифони 

сиёсиро муфассал баррасӣ кардааст [20; 21]. Консепсияи «неруи нарм» соли 

1990 дар мақолаи сиёсатшиноси амрикоӣ Ҷозеф Най баён карда шуд [145]. 

Гарчанде ки худи идеяи истифодаи ғояҳои ҷолиб барои таъсир расонидан ба 

дигарон нав нест ва онро дар таълимоти гуногун, ба монанди ғояҳои Лао-Тзи 

ё консепсияи гегемонияи Антонио Грамши мушоҳида кардан мумкин аст. 

Дар фаҳмиши Ҷ. Най «неруи нарм» ин: «Қобилияти маҷбур кардани 

шахси дигар ба ҳамон чизест, ки шумо мехоҳед» [145, с.167]. Ин на бо 

маҷбуркунӣ ё зӯроварӣ, балки бо иштироки ихтиёрии иттифоқчиён ба даст 

оварда мешавад. Ҷ. Най чунин мешуморад, ки: «Қувваи нарм ҷолибиятест, ки 

ба шумо имкон медиҳад, то ки захираҳои маҷбуркунии худро камтар сарф 

кунед» [80, с.79]. Таҳлили асарҳои Ҷ. Най нишон медиҳад, ки назарияи ӯ дар 

бораи «неруи нарм» таҳаввул ёфтааст. Аз ҷумла, ӯ чунин мешуморад, ки: 

«Бозингар метавонад тавассути барномаҳои гуногун, аз ҷумла дипломатияи 

мардумӣ, пахши барномаҳо, мубодила ва дастгирӣ неруи ҷалбкунанда ва 

нармро фаъолона эҷод кунад ва истифода барад» [80, с.79]. 

Дар умум алоқамандии пайдоиши таҳдиду хатарҳои беруна зери 

таъсири неруи нарми субъектҳои хориҷӣ воқеияти бебаҳс аст. Зеро: «дар 

низоми муносибатҳои байналмилалӣ «неруи нарм» зоҳиран барои амалӣ 

намудани манфиатҳои хориҷии давлат истифода мегардад. Инчунин ба 

воситаи он имкониятҳои рақиб маҳдуд, мавқеи он ноустувор ва симои 

мароқангези вай коҳиш дода мешавад. Яъне, консепсияи «неруи нарм» 

ҳамчун стратегияи сиёсати хориҷии давлат на танҳо барои ҳимоя намудани 

манфиатҳои миллӣ, балки барои таъсири манфӣ расонидан ба манфиатҳои 

миллии дигарон низ истифода мешавад» [92, с.289].  

Муаллифи дигар, Ҷ. Шарп изҳор медорад, ки технологияҳои 

таъсиррасонии беруна танҳо дар сурати нооромшавии дохилӣ самаранок 

мебошанд. Ихтилоф ва норозигии одамон барои таъсиррасонии беруна 

шароити мусоид фароҳам меорад. Дар робита ба ин масъала ӯ менависад, ки: 

«Неруҳои асосии мубориза бояд аз дохили система амал кунанд. Кӯмаки 

байналмилалӣ ва афкори ҷамъиятӣ танҳо илова ба муқовимати асосӣ ва 

дохилӣ мебошанд» [36, с.89]. Ақидаҳои Ҷ. Шарп нав нестанд, зеро асосҳои 

муқовимати ғайридавлатӣ ҳанӯз дар фалсафаи «сатяграх»-и М.Ганди [6] ва 

консепсияи Г. Торо [30] гузошта шуда буданд. Аммо Ҷ.Шарп бо таҳияи 

тавсияҳои амалӣ истифодаи онҳоро ба сатҳи нав баровард. Т. Мейсан дар 

таҳқиқоти худ борҳо ишора бар он намудааст, ки ин тавсияҳо дар куҷо ва чӣ 

гуна истифода шудаанд [40]. Аз он чизе, ки М.Ганди дар бораи муқовимати 

зӯроваронаи империяи мустамликавии Бритониё ва Ҷ. Шарп дар бораи 

муқовимати сиёсӣ гуфтааст, дур шуда, муқаррароти муҳимтарини ин 

пажуҳишро қайд мекунем.  

Даст кашидан аз ҳамкорӣ ва ташкил намудани норозигии одамон аз 

мақомоти давлатӣ аз ҷониби душманони миллат ба он хотир анҷом дода 

мешавад, ки мақомоти давлатиро тахрибкорон мехоҳанд аз захираҳо ва 

дастгирии омма маҳрум созанд. Зеро мақомоти ҳокимияти давлатӣ метавонад 

қудратро танҳо то он даме нигоҳ дорад, ки аз ҷониби одамон ва муассисаҳое, 

ки ба ӯ итоат мекунанд ва дастурҳои ӯро риоя мекунанд, дастгирӣ карда 

шавад. Беитоатии сиёсӣ ин захираҳоро аз байн мебарад. Дар марҳилаи 

муайян неруҳои тазоҳургар метавонанд дастгирии байналмилалиро ба даст 

оранд.  

Аксари мутахассисон ба он розӣ ҳастанд, ки «Усулҳои гибридӣ дар 

пешбурди сиёсати тахрибӣ ва амалигардонии мақсадҳои геополитикӣ аз ҳама 

самаранок мебошанд, ки унсурҳои ҳам «неруи нарм» ва ҳам «неруи сахт»-ро 

дар бар мегиранд» [57]. Аз ин рӯ, ба амал омадани ҷангҳои гибридӣ дар 

шароити муосир воқеияти бебаҳс аст. Чунин усулҳоро дар муқовимати 

шаҳрвандӣ, низоъҳои мусаллаҳона ва мубориза барои инфрасохтор 

мушоҳида кардан мумкин аст. Дар диссертатсияи А.С. Семченков усулҳои 

муқовимат ба чунин омилҳо баррасӣ карда мешаванд [116]. Усулҳои гибридӣ 

истифодаи технологияҳои иттилоотиро дар назар доранд, ки баъзеи онҳоро 

ба категорияи «неруи нарм» дохил кардан душвор аст. Масалан, ҳамлаҳои 

киберӣ. Онҳо ба рушди фаъоли технологияҳои иттилоотӣ таъсири манфӣ 

мерасонанд, зеро «гузаронидани ҳамлаҳои киберӣ аз ҳимояи онҳо осонтар 

аст» [14, с.448]. 

Бояд қайд кард, ки ба соҳаи сиёсӣ аз илми маркетинг «технологияҳои 

рафторӣ» ворид шудаанд, ки метавонанд дар идоракунӣ хеле самаранок 

бошанд. Ин технологияҳо маълумотро дар бораи объектҳои таъсиррасон, ки 

дар шабакаҳои иҷтимоӣ ҷамъоварӣ мешаванд, истифода мебаранд. Онҳо 

одатан барои ҷамъоварӣ ва коркарди ҳаҷми калони маълумот – маълумоти 

сохторӣ ё сохторинашуда дар бораи фаъолияти шабака ва хусусиятҳои 

объектҳои таъсиррасонӣ истифода мешаванд. Яке аз чунин технологияҳо 

«таъсиррасонӣ ба рафтор» мебошад, ки аз ҷониби мутахассисони 

иқтисодиёти рафторӣ Ричард Талер  ва Касса Санштейн таҳия шудааст [29]. 

Аммо, он на танҳо барои танзими рафтори иҷтимоию иқтисодӣ, балки барои 

рафтори сиёсӣ низ истифода мешавад.  

Таъсири манфӣ расонидан ба суботи сиёсӣ ва халалдор кардани оромии 

ҷомеа дар кишварҳое, ки дар давраи гузариш қарор доранд, осонтар аст. 

Чунин вазъро дар шароити паҳншавии ғояҳои радикализми исломӣ бештар 

мушоҳида кардан мумкин аст. «Радикалистони исломӣ бо истифода аз 

иқтидори манипулятивии технологияҳои иттилоотии замони муосир сохти 

дунявии давлатдориро ҳамчун унсури динситез муаррифӣ намуда, 

дунявиятро ҳамчун василаи зери фишор қарор додани пайравони дин 

муаррифӣ мекунанд. Пешбурди чунин технологияи назарфиребӣ дар 

шароите, ки дар ҷомеа дингароён ва ашхоси дорои мафкураи динӣ бештар 

аст, таъсири зиёди тахрибӣ дорад. Он неруҳои хориҷие, ки аз тағйири 

вазъияти дохилӣ манфиатдоранд, чунин созмонҳои экстремистию 

радикалистиро моҳирона ба манфиати худ истифода мебаранд» [94, с.82]. 

Дар натиҷа мушоҳида кардан мумкин аст, ки онҳо ба моделҳои ғарбии 

демократия ҳамчун намунаи ташкили муносибатҳои ҳокимият ва ҷомеа 

ишора мекунанд ва бо ин роҳ амалкардҳои мақомоти ҳокимияти давлатиро 

зери фишори иттилоотӣ қарор медиҳанд. Бо муроҷиат ба таҳқиқоти олимони 

хориҷӣ, асосан олимони ғарбӣ, мо муайян кардем, ки андешаҳои онҳо дар 

бораи нақши демократия ҳамчун омили муътадилсоз дар шароити давлатҳои 

дар ҳоли гузариш қарордошта аз воқеият хеле дуранд. Зеро дар давлатҳое, ки 

дар марҳилаи аввали демократикунонӣ қарор доранд, фароҳам овардани ҳама 

гуна озодиҳои демократӣ ба хараҷу мараҷи сиёсию иқтисодӣ оварда 

мерасонад. Гузашта аз ин, аз чунин вазъи ноором суиистифода карда, 

неруҳои беруна ба осонӣ суботи сиёсиро халалдор месозанд. Таҷрибаи 

давлатҳои мутараққии олам нишон медиҳад, ки рушди демократия ва 

таҳкими ниҳодҳои демократии ҷомеа марҳилаҳои зиёди ташаккулёбиро тай 

намудаанд. Ҷомеаро яку якбора ба фазои демократӣ ворид намудан ва яку 

якбора дар муддати хеле кутоҳ баланд бардоштани самаранокии ниҳодҳои 

демократӣ кори саҳл нест. Дар ин раванд, дар баробари ниҳодикунонии ҳаёти 

сиёсии ҷомеа инчунин зарур ба назар мерасад, ки маърифати демократии 

ҷомеа баланд бардошта шавад. Аммо анҷом додани ин кор вақти зиёд ва 

заҳмати зиёдро металабад.   

Сабаби дигари самаранок анҷом ёфтани технологияҳои таъсиррасонии 

беруна дар он аст, ки дар ҷомеа осебпазирии сиёсӣ ба мушоҳида мерасад.  

Мавқеъгириҳои элитаи сиёсӣ, бахусус муттаҳидии ҳизбҳои сиёсӣ дар атрофи 

ғояҳои давлатдорӣ, ватандӯстӣ, манфиатҳои миллӣ, амнияти миллӣ дар самти 

муқовимат бо таъсиррасониҳои беруна нақши калидӣ мебозанд. Ба ақидаи 

баъзе олимон, агар ҳокимияти давлатӣ қавӣ ва элитаҳои сиёсӣ муттаҳид 

бошанд, таъсири беруна самаранок нахоҳад буд. Масалан, О.Ф. Шабров, 

ҳангоми таҳлили сабабҳои пошхӯрии ИҶШС, ба хулосае меояд, ки 

«Равандҳои дохилисиёсӣ низ ба вайроншавии системаи сиёсӣ, бахусус ба 

самаранок гардидани таъсиррасонии беруна оварда расониданд» [109]. Дар 

робита бо ин масъала бояд қайд намуд, ки дар муҳити берунаи давлат дар 

марҳилаҳои гуногуни давлатдорӣ баъзан вақт вазъияти муташанниҷ ва 

ногувор ба амал меоянд. Вазъи ноороми минтақа ва ҷаҳон давлатҳоро маҷбур 

менамояд, ки ҷиҳати таъмини амнияти миллӣ ва ҳифзи суботи сиёсии ҷомеа 

ба амалҳои ғайрианъанавӣ рӯ оваранд. Барои мисол, таҷрибаи баъзе давлатҳо 

нишон медиҳад, ки дар чунин шароит неруҳои сиёсии дохили мамлакат, 

бахусус ҳизбҳои сиёсӣ дар атрофи ғояҳои давлатдории миллӣ ва ғоҳои миллӣ 

муттаҳид гардида, дар муқобили таҳдиду хатарҳои беруна дастаҷамъона 

мубориза мебаранд. Дар ин раванд ҳатто муттаҳид гардидани давлатҳоро низ 

мушоҳида кардан мумкин аст. Дар Ҷумҳурии Тоҷикистон низ бо назардошти 

вазъи мураккабу ноороми минтақа ва ҷаҳон неруҳои сиёсӣ бояд муттаҳид 

бошанд ва дар муқобили радикализми исломӣ, экстремизми сиёсӣ ва 

терроризми байналмилалӣ мубориза баранд. Зеро дар марҳилаи кунунии 

давлатдорӣ дар муқобили Ҷумҳурии Тоҷикистон ҳама гуна таҳдиду хатаре, 

ки бо таъсиррасонии беруна алоқаманд аст, маҳз тавассути ташкилотҳои 

экстремистию террористӣ ва ҳизбу ҳаракатҳои радикалистӣ амалӣ карда 

мешаванд. Ҳизбу ҳаракатҳои радикалистие, ки дар муқобили Тоҷикистон 

амалҳои тахрибӣ анҷом медиҳанд, аз ҷониби давлатҳои манфиатдор дастгирӣ 

ва маблағгузорӣ мешаванд. 

Ҳамин тариқ, фарзияи алоқамандии омилҳои иқтисодӣ бо нооромиҳои 

сиёсӣ ҳанӯз ҳам фарзия боқӣ мондааст. Бешубҳа, рушди иқтисодӣ ва 

афзоиши сатҳи зиндагии аҳолӣ мавқеи ҳокимияти давлатиро тақвият 

медиҳад, аммо шарти мустақили муқовимат бо омилҳои нооромкунанда, 

бахусус воситаи асосии пешгирӣ намудани таъсиррасонии беруна буда 

наметавонад. Як гурӯҳ олимон бо андешаҳои Ф. Фукуяма розӣ шуда, қайд 

мекунанд, ки: «нофаҳмиҳо дар бораи он, ки асосҳои рафтори иқтисодӣ дар 

соҳаи шуур ва фарҳанг ҷойгиранд, ба тасаввуроти нодурусти маъмул оварда 

мерасонанд, ки дар он сабабҳои моддӣ ба падидаҳои ҷомеа нисбат дода 

мешаванд, ки табиатан асосан ба соҳаи афкори ҷамъиятӣ тааллуқ доранд» 

[141]. 

Дар ҷомеаҳое, ки дар онҳо ҳиссаи ҷавонон зиёда аз 20%-ро ташкил 

медиҳанд, метавонанд аз таъсиррасонии беруна бештар азият кашанд. Маҳз 

ҷавонон қисми аз ҳама осебпазири ҷомеа мебошанд. Аммо онҳо технологияи 

рақамиро беҳтар медонанд, корбарони фаъоли шабакаҳои иҷтимоӣ ва 

истеъмолкунандагони иттилооти ВАО мебошанд. Маҳз ҷавонон бештар 

фазои манфиатҳои миллии кишвари худро тарк мекунанд, ки онҳоро таҳлил 

ва ба манфиати субъектҳои таъсиррасон истифода бурдан мумкин аст. Аммо 

муҳимтар аз ҳама он аст, ки аксари ҷавонон ҳанӯз дар сатҳи зарурӣ иҷтимоӣ 

нашудаанд, онҳо дар робитаҳои системавӣ бо давлат ва ҳокимият ҳанӯз ҳам 

қарор нагирифтаанд, аз неъматҳои давлатӣ вобаста нестанд ва шубҳа доранд, 

ки онҳоро умуман ба даст меоранд ё не. Ин ба субъектҳои таъсиррасонии 

беруна имкон медиҳад, ки ҷавононро бар зидди ҳокимият давлатӣ ва дар 

муқобили сиёсати пешгирифтаи ҳукумат истифода баранд. Омӯзиши ин 

масъала нишон дод, ки: «Гоҳо ҷавонон, ки қишри меҳварии ҷомеа ва 

ҳассостарин гурӯҳи иҷтимоист, барои ноустувор гардонидани пояҳои 

давлатдорӣ ва эҷоди монеа дар роҳи рушду инкишофи ин ва ё он миллат 

истифода мешаванд. Як зумра ҷавонон низ аз ин гуна тамоюлот бехабар 

монда, фирефтаи ҳар гуна ақидаҳои зараровар гардида, фикру андешаи худро 

заҳролуд намуда, дар атрофи ояндаи миллати худ ва Ватани азизи хеш 

андешаҳои солим дошта наметавонанд» [91, с.69]. Таҳаввулоти сиёсии 

муосир нишон медиҳад, ки ҷавонон дар «Инқилоби булдозерӣ»-и Югославия 

(2000), «Инқилоби норинҷӣ»-и Гурҷистон (2003), «Инқилоби зард»-и 

Украина (2004) ва дар эътирозҳои минбаъдаи сиёсӣ, аз ҷумла «Ҳаракати 

сабз» дар Эрон (баъди интихоботи президентии соли 2009); дар давраи 

«Баҳори араб» (аз соли 2011), дар эътирозҳои Беларусия (2020), Қазоқистон 

(2022), Ӯзбекистон (2022) аз берун моҳирона идора карда шуданд.  

Пеш аз баррасии нақш ва мавқеи суботи сиёсӣ дар низоми амнияти 

миллӣ фаҳму дарки худи амнияти миллӣ ва ба инобат гирифтани 

хусусиятҳои бевоситаи он зарур дониста мешавад. Шиносоии муфассал бо 

тадқиқоти олимону пажуҳишгарон нишон медиҳад, ки «мафҳуми амният дар 

маҷмуъ, ҳамчун маҷмуи муайяни чораҳо ва низоми кафолатҳое мебошад, ки 

ҳифзи объектро аз хатарҳои дохилӣ ва берунӣ, ки метавонанд ба манфиатҳои 

ҳаётан муҳими он зарар расонанд, таъмин менамояд» [69]. Дар ин замина, 

татбиқи нақшаи умумии таҳлили механизмҳои ҳифзи амнияти миллӣ боз ба 

дараҷаи муттаҳидшавӣ ва масъулияти иҷтимоии элитаи сиёсӣ вобаста аст. 

Дар ин маврид, бешубҳа, омили роҳбарии сиёсиро ба назар гирифтан лозим 

аст, ки он ҳам дар асоси ваколатҳои расмӣ ва ҳам ғайрирасмии ниҳоде, ки ба 

як қатор ваколатҳои афзалиятнок дода шудааст, ба амал бароварда мешавад. 

Доштани ниҳоди сарварии сиёсии қавӣ дар соҳаи идоракунии давлатӣ 

ва ҷамъиятӣ як бартарии раднашаванда дорад: раванди таҳия, қабул ва 

татбиқи қарорҳои сиёсӣ ҳамоҳангсозии тӯлонӣ бо рақибон ва мухолифинро 

талаб намекунад. Аз ин рӯ, «дар системаҳои сиёсии дар давраи гузариш 

қарордошта суботи сиёсӣ ҳамчун вазифаи бавоситаи роҳбарии сиёсии қавӣ 

ба даст оварда мешавад, дар системаҳои демократии англосаксонӣ бошад, 

суботи сиёсӣ дар асоси самаранокии институтҳои дигари системаи сиёсӣ ба 

даст меояд» [2]. Аммо бо мақсади таъмини амнияти миллӣ маҳз суботи 

сиёсии низомҳои дорои ниҳоди сарварии сиёсии қавӣ дар пасманзари 

«инқилобҳои ранга» устувории бештарро нишон медиҳанд, зеро он дорои 

зарфияти бештари истифодаи усулҳои маҷбуркунӣ барои пахш кардани 

фаъолияти эътирозҳои шаҳрвандӣ ҳамчун вокуниши зудтар ба таҳдидҳо ва 

чолишҳои беруна мебошад. 

Дар чаҳорчӯби таҳлили системавӣ ҳангоми муайян кардани амнияти 

миллӣ ба нигоҳ доштани ягонагӣ, устуворӣ ва фаъолияти пурсамари 

системаи сиёсӣ таваҷҷӯҳ зоҳир карда мешавад. Аммо, чунон ки аз таърифи 

боло дида мешавад, он воқеан бо таърифи классикии худи суботи сиёсӣ, ки 

дар афкори илмии олимони хориҷӣ маъмул аст, комилан мувофиқат мекунад. 

Як гурӯҳ олимон бар ин назаранд, ки «дар шароити муайян якпорчагии 

давлатро танҳо тавассути зӯроварӣ ва маҷбурнамоӣ ҳифз кардан мумкин аст» 

[7]. Аммо таҷрибаи баъзе давлатҳо нишон медиҳад, ки чунин усули таъмини 

суботи сиёсӣ барои низоми иҷтимоӣ хатар эҷод мекунад ва аз ин рӯ, чунин 

амалкард омили эҳтимолии ихтилофот мебошад. Ҳамин тариқ, меъёрҳои 

хатар ва бехатарӣ дар доираи таҳлили системавӣ бе назардошти меъёрҳои 

хусусияти аксиологидошта норавшан боқӣ мемонад. 

Дар баъзе ҳолатҳо мавҷудияти институтҳои парлумонӣ зарурат 

надорад, зеро дар режимҳои сиёсии ғайридемократӣ механизмҳои 

намояндагӣ вазифаи худро иҷро намекунанд, балки танҳо раванди таҳия, 

қабул ва татбиқи қарорҳои сиёсиро мушкил мегардонанд [11]. Гап дар он 

нест, ки оё низоми демократӣ қодир аст амнияти миллиро дар шароити 

нооромшавии сиёсӣ таъмин кунад ё не? Савол ин аст, ки режимҳои 

ғайридемократӣ дар таъмини амнияти миллӣ ва нигоҳдории суботи сиёсӣ чӣ 

гуна муассир мебошанд. Таҷрибаи Хитой ин тезисро равшан тасдиқ мекунад. 

Гузашта аз ин, мушоҳида намудан мумкин аст, ки системаҳои демократии 

ҷаҳони муосир дар раванди ба амал баровардани механизмҳои “неруи нарм”, 

ҷангҳои иттилоотӣ ва инчунин дигар механизмҳои инноватсионии 

таъсиррасонии иттилоотӣ бештар осебпазиранд. Дар заминаи омӯзиши 

механизмҳои ҳифзи суботи сиёсӣ дар доираи таъмини амнияти миллӣ 

метавон усулҳои нигоҳдории суботи сиёсиро вобаста ба шароити гуногун 

таҳлилу баррасӣ намуд. 

Тафовут дар он аст, ки дар системаҳои ғайридемократӣ мухолифати 

пешрафта ва низоми воқеии бисёрҳизбӣ вуҷуд надорад, аммо мавҷуд 

набудани ин унсурҳо ба рушди устувор ва нигоҳ доштани суботи сиёсӣ 

монеъ намешавад, балки баръакс имкон медиҳад ки ба тахдидхои берунӣ ва 

дохилӣ зудтар ҷавоб диҳанд. Ба ҳамаи ин нигоҳ накарда, ишора кардан зарур 

аст, ки «Дар доираи низоми амнияти миллӣ ҷанбаҳои асосии мубориза бо 

таҳдидҳо ва ҳифзи суботи сиёсӣ (механизмҳо, институтҳо, воситаҳо, 

афзалиятҳои асосӣ) аз ҷониби давлат муайян карда мешаванд» [16]. 

Бояд гуфт, ки ҳангоми омузиши масъалаҳои суботи сиёсӣ бояд 

ҷустуҷӯи маҷмуи механизму воситаҳои зарурие, ки барои нигоҳ доштани 

субот ва ҳимоя аз таҳдидҳои беруна ва зиддиятҳои дохилӣ хизмат 

мерасонанд, дар мадди аввал гузошта шаванд. Дар баробари ин, субъекти 

таъмини суботи сиёсиро низ муайян кардан лозим аст, зеро ин гуна 

вазифаҳои муҳимро танҳо давлат бо назардошти эҳтиёҷот ва манфиатҳои 

ҷамъият иҷро карда метавонад. Илова бар ин, бо дарназардошти рушди 

номуназзами ҷомеаи шаҳрвандӣ дар баъзе кишварҳо ин ҷойгоҳро сохторҳои 

мухталифи иғвоангез, масалан фондҳои хориҷӣ, ташкилотҳои хориҷӣ ва 

ғайра ишғол мекунанд, ки манфиатҳои ғаразноки онҳо аксар вақт бо 

манфиатҳои миллӣ мухолифат доранд. Аз ин рӯ, дар марҳилаи рушди 

номуназзами сохторҳои шаҳрвандӣ тамоми масъулият барои нигоҳ доштани 

суботи сиёсӣ воқеан ба дӯши давлат меафтад. 

Ҳамзамон, давлат ҳамчун субъекти таъминкунандаи суботи сиёсӣ 

баромад мекунад ва системаи сиёсӣ объекти он мебошад. Бинобар ин, 

сохторҳои ҷомеаи шаҳрвандӣ, ё он сохторҳое, ки худро ҳамчун ниҳоди 

ҷамъиятӣ муаррифӣ мекунанд, бояд аз назорати қатъии давлатӣ ва санҷиши 

фаъолият гузаранд. Пеш аз он, ки ниҳодҳои мазкур ба раванди таъмини 

суботи сиёсӣ роҳ дода шаванд, сарчашмаҳои воқеии маблағгузории чунин 

фаъолиятҳо санҷида шаванд. Зеро яке аз роҳҳои пешгирии бетартибиҳои 

сиёсӣ ва "инқилобҳои ранга" чунин амалкардро тақозо менамояд. 

Дар ин замина, таъкид кардан муҳим аст, ки таъмини суботи сиёсӣ аз 

ҷониби давлат дар чаҳорчӯби иҷрои вазифаҳо дар соҳаи амнияти миллӣ 

ҳамчун раванди таҳия, қабул ва татбиқи қарорҳои муайяни сиёсӣ ба амал 

бароварда мешавад. Маҳз аз ҳамин фаҳмиши суботи сиёсӣ давлат бояд дар 

таъмини амнияти миллӣ дорои имтиёзҳои бештар бошад. Дар ин ҳолат, 

албатта, сохторҳои ҷомеаи шаҳрвандӣ метавонанд аз ҷониби давлат барои 

назорат ва пахши фаъолияти эътирозӣ ҷалб карда шаванд, аммо авлавият дар 

қабули қарорҳо бояд дар ихтиёри давлат боқӣ монад. Бо дарназардошти он, 

ки амнияти миллӣ тавассути фаъолияти мақомоти ҳифзи ҳуқуқ таъмин карда 

мешавад, маҳз давлат субъект ва ташаббускори нигоҳдории суботи сиёсии 

ҷомеа мебошад ва дар ихтиёри худ тамоми захираҳои зарурии маъмурӣ ва 

бехатариро дорад. 

Самаранокии механизмҳои мавҷудаи нигоҳдории суботи сиёсӣ дар 

доираи моделҳои гуногуни системаи сиёсӣ, аз ҷумла дар модели «системаи 

сиёсии демократӣ», иштироки ҷомеа дар марҳилаи қабули қарорҳои сиёсӣ 

шарти ҳатмӣ барои ноил шудан ба суботи сиёсӣ мебошад. Дар моделҳои 

«ғайридемократӣ», мутаносибан, таъсири ҷамъиятӣ ба қабули қарорҳо дар 

раванди сиёсӣ амалан вуҷуд надорад. Дар ин ҷо инчунин, нишондодҳои 

самаранокиро равшан кардан лозим аст: агар мо онҳоро ҳамчун хусусияти 

динамикӣ фаҳмем, пас онҳо ба таври зерин нишон додан мумкин аст: «1) 

Мувофиқати амалкардҳои нигоҳдории суботи сиёсӣ ба миқёси таҳдидҳо 

(«вокуниши асимметрӣ» метавонад боиси афзоиши фаъолияти эътирозӣ ё 

фишори беруна гардад); 2) Аҳамиятнок будани тадбирҳои андешидашуда ва 

саривақтӣ будани онҳо; 3) Ба инобат гирифтани оқибатҳо ва миқёси зарари 

эҳтимолии омилҳои ҷудогонаи нооромкунанда бо назардошти тамоми 

хароҷоти иҷтимоӣ дар нақшаи стратегӣ; 4) Мониторинги таҳдиду хатарҳо 

ҳангоми мавҷудияти механизми ҳамкории байниидоравии мақомоти ҳифзи 

ҳуқуқ, сатҳи ҳокимияти давлатӣ, инчунин мавҷудияти маркази ягонаи 

ҳамоҳангсозӣ; 5) Таносуби хароҷот, вақт ва ҷуброн ҳангоми гузаронидани 

чорабиниҳои пешгирикунанда дар доираи нигоҳдории суботи сиёсӣ» [32]. 

Чунин бархӯрд ба масъалаи самаранокӣ имкон медиҳад, ки онро аз 

нуқтаи назари миқдорӣ баҳо диҳем. Таҳлили миқдорӣ имкон медиҳад, ки 

моделсозии ҳолатҳои гуногун дар асоси маҷмуи омилҳои эҳтимолии 

ноустувор ва минтақаҳои муноқиша анҷом дода шавад. Дар ин ҳолат, 

метавон ҳам унсурҳои таҳдидзои беруна ва ҳам омилҳои фишорро, ки 

зарбаро ба он равона кардан мумкин аст, ба назар гирифт. Ғайр аз ин, чунин 

бархӯрд ба самаранокии амалҳо дар доираи таъмини амнияти миллӣ умуман 

мушкилоти демократӣ ё ғайридемократӣ будани фаъолияти давлатро дар ин 

самт аз байн мебарад, зеро он комилан бар эҳтиёҷоти объективии ҳифзи 

манфиатҳои миллӣ бунёд ёфтааст. 

Ҳамин тариқ, таъсири харобиовари беруна ба самти моделҳои 

мураккаби гибридӣ, ки таҳримҳои иқтисодӣ, таблиғоти идеологӣ ва 

фаъолияти тахрибии субъектҳои ғайридавлатиро фаро мегирад, таҳаввул 

меёбад. Таҳлили воқеаҳои таърихӣ ва муосир тамоюли доимии омехта 

кардани ин усулҳоро нишон медиҳад, ки чунин ҳолат муайян ва 

безараргардонии онҳоро ба таври назаррас душвор мегардонад. Чунин 

мураккабии таҳдидҳо тақозо мекунад, ки системаҳои амнияти миллӣ барои 

посух додан ба намунаҳои тағйирёбандаи дахолатнамоии беруна мунтазам 

навсозӣ карда шаванд. Таҳқиқи механизмҳои таъсиррасонии харобиовар 

нақши ниҳодҳои байналмилалӣ ва ширкатҳои фаромиллиро ҳамчун 

василаҳои паҳн кардани таъсиррасониҳои ноустувор нишон дод. 

Технологияҳои иттилоотӣ ва коммуникатсионие, ки барои халалдор кардани 

соҳибихтиёрӣ тавассути таҳрифи афкори ҷамъиятӣ истифода мешаванд, 

хатари хосе доранд. Хулосаҳои мазкур зарурати таҳияи стратегияҳои 

мутобиқшавиро, ки таъсири шаклҳои гуногуни фишори берунаро ба назар 

мегиранд, тасдиқ мекунанд. 

Оқибатҳои системавии таъсири харобиовари беруна дар коҳиши 

легитимияти сиёсӣ ва паст гардидани самаранокии идоракунии давлатӣ зоҳир 

мешаванд. Коҳиши эътимод ба ниҳодҳои идоракунӣ муҳити мусоидро барои 

авҷ гирифтани низоъҳои дохилӣ, ки аз берун ба таври сунъӣ ба вуҷуд оварда 

мешаванд, фароҳам меорад. Ин равандҳо осебпазирии на танҳо асосҳои 

ҳарбӣ-стратегӣ, балки иҷтимоӣ-фарҳангии давлатдориро низ нишон 

медиҳанд. Байни дахолатҳои беруна ва суст шудани ҳифзи инфрасохтори 

муҳим робитаи мустақим муқаррар карда шудааст, ки зарурати равиши 

ҳамаҷонибаро ба амният нишон медиҳад. Таҳдидҳо ба системаҳои иттилоотӣ 

ва шабакаҳои энергетикӣ хусусияти стратегӣ пайдо мекунанд ва чунин ҳолат 

тақозо мекунад, ки парадигмаҳои анъанавии мудофиаи миллӣ аз нав баррасӣ 

гарданд. 

Беҳтар кардани устувории давлат тавассути ислоҳоти системавию 

институтсионалие, ки ба эҷоди механизмҳои мутобиқшавандаи муқобил 

нигаронида шудаанд, ба даст оварда мешавад. Ба таври самаранок коҳиш 

додани таъсири манфии таҳримҳои иқтисодӣ рушди истеҳсоли маҳсулоти 

ивазкунандаи воридот ва диверсификатсияи муносибатҳои иқтисодии 

хориҷиро талаб мекунад, дар ҳоле ки муқовимат ба ҳамлаҳои иттилоотӣ 

рушди соҳибихтиёрии рақамиро металабад. Тадбирҳои пешниҳодшуда бар 

асоси принсипи пешгирӣ ва ба назар гирифтани робитаи байни таҳдидҳои 

беруна ва дохилӣ асос ёфтаанд. Таҳияи стратегияҳои амнияти миллӣ бояд 

таъсиси системаҳои устувори назорат ва вокуниши фаврӣ ба таҳдидҳои 

гибридиро дар бар гирад. Ҳамоҳангсозии байни ниҳодҳои амниятӣ, иқтисодӣ 

ва иттилоотӣ барои таъмини ҳифзи ҳамаҷонибаи давлатдорӣ муҳим аст. Ин 

чораҳо ба кам кардани осебпазирии давлат дар шароити нооромиҳои 

афзояндаи геополитикӣ мусоидат мекунанд. 

 

2.2. Таъсири таҳдиду хатарҳои беруна ба суботи сиёсии  

Ҷумҳурии Тоҷикистон 

Таъсири таҳдидҳо ва хатарҳои беруна ба суботи сиёсии Ҷумҳурии 

Тоҷикистон раванди мураккаб ва бисёрҷанба буда, таҳлили ҳамаҷонибаро 

талаб менамояд. Дар шароити ҷаҳонишавӣ ва вобастагии байни кишварҳо, 

омилҳои беруна ба вазъи сиёсии дохилии давлатҳо, бахусус онҳое, ки дар 

давраи гузариш қарор доранд ва бо як қатор мушкилоти иҷтимоию иқтисодӣ 

ва сиёсии дохилӣ рӯ ба рӯ мешаванд, таъсири бештар мерасонанд. Ҷумҳурии 

Тоҷикистон, ки дар минтақаи аз ҷиҳати геополитикӣ муҳимми Осиёи 

Марказӣ ҷойгир аст, аз ин гуна равандҳо истисно нест ва ба таҳдиду хатарҳои 

гуногуни беруна, ки метавонанд ба низоми сиёсии кишвар таъсири манфӣ 

расонанд, марҳила ба марҳила рӯ ба рӯ мешавад.  

Омӯзиши таъсири таҳдидҳои беруна ба суботи сиёсии Тоҷикистон 

вобаста ба як қатор омилҳо аҳамияти хоса дорад. Аввалан, Тоҷикистон бо 

Афғонистон марзи муштарак дорад, ки дар он даҳсолаҳо вазъи ноустувори 

ҳарбӣ ва сиёсӣ боқӣ мондааст. Фаъолияти гурӯҳҳои гуногуни экстремистӣ ва 

террористӣ дар Афғонистон, аз қабили «Толибон» ва «Давлати исломӣ» ба 

амнияти Тоҷикистон ва тамоми минтақаи Осиёи Марказӣ таҳдиди ҷиддӣ 

дорад. Дуюм, дар шароити рақобати афзоянда байни қудратҳои ҷаҳонӣ ва 

минтақавӣ барои нуфуз дар Осиёи Марказӣ Тоҷикистон мавриди таваҷҷуҳи 

геополитикии субъектҳои гуногун қарор мегирад. Ин метавонад ба дахолат 

ба корҳои дохилии кишвар, дастгирии нерӯҳои мухолифин ва ноором 

кардани вазъи сиёсӣ оварда расонад. Сеюм, ба суботи сиёсии Тоҷикистон 

равандҳои дар кишварҳои ҳамсоя, аз қабили дар Афғонистон рухдода таъсир 

мерасонанд. Буҳрони сиёсӣ ва мушкилоти иҷтимоию иқтисодии ин кишвар 

метавонад боиси вуруди гурезаҳо, паҳншавии идеологияи экстремистӣ ва 

ноором шудани вазъ дар минтақа гардад. 

Дар кори диссертатсионӣ таҳдидҳо ва хатарҳои асосии беруна, ки ба 

суботи сиёсии Ҷумҳурии Тоҷикистон таъсир мерасонанд, таҳлил карда 

мешаванд. Ба онҳо дохил мешаванд: терроризми фаромарзӣ ва экстремизм, 

қочоқи маводи мухаддир, фаъолияти созмонҳои ғайриҳукуматии хориҷӣ, 

ҷанги иттилоотӣ, фишори иқтисодӣ ва дахолат ба корҳои дохилии кишвар. 

Ҳамчунин, нақши созмонҳои минтақавӣ ва байналмилалӣ, аз қабили Созмони 

Аҳдномаи амнияти дастаҷамъӣ (СААД), Созмони Ҳамкории Шанхай (СҲШ) 

ва Созмони амният ва ҳамкорӣ дар Аврупо (САҲА) дар таъмини амният ва 

субот дар Тоҷикистон мавриди баррасӣ қарор хоҳад гирифт. Дар асоси 

таҳлили гузаронидашуда тавсияҳо оид ба таҳкими суботи сиёсии Ҷумҳурии 

Тоҷикистон ва безарар гардонидани таҳдиду хатарҳои беруна таҳия карда 

мешаванд. 

Барои дарки амиқи таъсири омилҳои беруна ба суботи сиёсии 

Тоҷикистон шароити дохилие, ки дар он таъсири онҳо ба амал меояд, бояд ба 

назар гирифта шавад. Заифии институтҳои давлатӣ, мушкилоти иҷтимоию 

иқтисодӣ, аз қабили камбизоатӣ ва бекорӣ, муҳоҷирати меҳнатии аҳолӣ, паст 

будани саводнокии иттилоотӣ, зиддиятҳои динию мазҳабӣ барои таъсири 

нооромкунандаи қувваҳои беруна заминаи мусоид фароҳам меоранд. Дар ин 

шароит, таҳдидҳо ва хатарҳои беруна метавонанд ихтилофоти дохилиро 

афзоиш диҳанд ва боиси ташаннуҷи сиёсӣ шаванд. 

Ҷанбаи муҳимми таҳқиқот таҳлили механизмҳои таъсири таҳдидҳои 

беруна ба суботи сиёсии Тоҷикистон мебошад. Масалан, терроризми 

фаромарзӣ ва экстремизм метавонад дар шакли воридшавии ҷангиён, содир 

кардани амалҳои террористӣ ва паҳн кардани идеологияи радикалӣ зоҳир 

шавад. Дар навбати худ, қочоқи маводи мухаддир вазъи иҷтимоии кишварро 

халалдор мекунад, ба фасод ва ҷинояткорӣ мусоидат менамояд. Фаъолияти 

ташкилотҳои ғайриҳукуматии хориҷӣ метавонад барои дахолат ба корҳои 

дохилии кишвар, дастгирии қувваҳои мухолифин ва пешбурди арзишҳои 

бегона истифода шавад. Ҷангҳои иттилоотӣ ба интиқоли маълумоти 

нодуруст, вайрон кардани эътимод ба ҳокимият ва эҷоди фазои ноустуворӣ 

равона шудаанд.  

Дар доираи таҳқиқоти диссертатсионӣ бояд стратегияҳо ва 

механизмҳои истифодакардаи Ҳукумати Тоҷикистон барои муқовимат ба 

таҳдидҳои беруна ва таъмини суботи сиёсӣ омӯхта шаванд. Ба онҳо дохил 

мешаванд: таҳкими қувваҳои мусаллаҳ ва мақомоти ҳифзи ҳуқуқ, тақвияти 

назорати сарҳадӣ, мубориза бо терроризм ва экстремизм, муқовимат ба 

қочоқи маводи мухаддир, маҳдуд кардани фаъолияти ташкилотҳои 

ғайриҳукуматии хориҷӣ, назорат бар фазои иттилоотӣ, рушди иқтисод ва 

беҳтар кардани вазъи иҷтимоию иқтисодии кишвар.  

Мавқеи геополитикии Тоҷикистон, ки дар маркази Осиёи Миёна 

ҷойгир аст, бо омезиши мураккаби омилҳое, ки ба ташаккули таҳдидҳои 

беруна таъсири назаррас мерасонанд, хос аст. Ҳаммарз будан бо Афғонистон, 

Чин, Қирғизистон ва Узбекистон Тоҷикистонро дар маркази равандҳои 

минтақавӣ қарор додааст. Ин наздикии ҷуғрофӣ ба нуқтаҳои ноустуворӣ, ба 

монанди Афғонистон, ҳамчун манбаи доимии таҳдидҳои марбут ба 

ҷинояткории фаромарзӣ, қочоқи маводи мухаддир ва паҳншавии 

идеологияҳои радикалӣ баромад мекунад. 

Вазъияти Афғонистон ва мушкилоти сиёсии ин кишвар барои 

Тоҷикистон аҳамияти махсус дорад. Ноустувории давомдор дар Афғонистон, 

фаъолияти гурӯҳҳои гуногуни террористӣ дар қаламрави он хатари 

воридшавии ҷангиён ва силоҳро ба Тоҷикистон ба вуҷуд меорад. Сарҳади 

тулонӣ ва душворгузари Тоҷикистону Афғонистон назорат ва мубориза бо 

ҷинояткории фаромарзиро мушкилтар мекунад. Қочоқи маводи мухаддир аз 

Афғонистон, ки бузургтарин тавлидкунандаи афюн аст, ба амният ва суботи 

Тоҷикистон таҳдиди ҷиддӣ дошта, ба фасод, маблағгузории гурӯҳҳои 

террористӣ ва халалдор кардани ниҳодҳои давлатӣ мусоидат мекунад. 

Мавқеи геополитикии Тоҷикистон омили асосии муайянкунандаи 

аҳамияти стратегии он дар Осиёи Марказӣ мебошад. Кишваре, ки дар ҷануб 

бо Афғонистон, дар ғарб бо Узбекистон, дар шимолу ғарб бо Қирғизистон, 

дар дар шарқ бо Чин ҳамсарҳад аст, дар чорроҳаи роҳҳои тиҷоратӣ ва 

нақлиётӣ, инчунин дар заминаи амнияти минтақа ҷойгоҳи муҳим дорад. 

«Қисми зиёди ҳудудҳои Тоҷикистон дар кӯҳҳо ҷойгиранд, ки имконияти 

бунёди инфрасохтори муассирро маҳдуд мекунад ва дастрасӣ ба минтақаҳои 

алоҳидаи кишварро мушкилтар мегардонад» [85].  

Чи гунае ки қаблан низ ишора гардид, яке аз омилҳои асосии 

таъсиррасон ба амнияти Тоҷикистон ҳамсоягии он бо Афғонистон мебошад, 

ки дар он аз аввали солҳои 2000-ум дараҷаи баланди номуайянии марбут ба 

фаъолияти Толибон ва дигар гурӯҳҳои ифротӣ мушоҳида мешавад. Тибқи 

гузориши пажуҳишгоҳи амнияти байналмилалӣ, «сатҳи хушунат дар 

Афғонистон дар соли 2021 афзоиш ёфтааст, ки боиси афзоиши шумораи 

гурезаҳое шудааст. Гурезаҳои афғон мехоҳанд кишварро дар ҷустуҷӯи 

паноҳгоҳи бехатар тарк кунанд» [18]. Тоҷикистон, дар навбати худ, на танҳо 

ҳамчун қаламрави транзитӣ, балки ҳамчун буфери эҳтимолӣ бар зидди 

паҳншавии экстремизм мавриди таваҷҷӯҳ қарор гирифт, ки нақши стратегии 

онро дар таъмини субот дар минтақа таъкид мекунад. 

Дар заминаи геополитика Тоҷикистон низ бо оқибатҳои тағйирёбии 

иқлим рӯ ба рӯ шуда, вазъи онро боз ҳам мушкилтар мекунад. Масалан, 

тибқи маълумоти Бонки ҷаҳонӣ, «Тоҷикистон яке аз кишварҳои дорои сатҳи 

баландтарини осебпазирӣ ба тағйиребии иқлим мебошад, ки метавонад ба 

бад шудани шароити гидрологӣ, тағйирот дар соҳаи кишоварзӣ ва дар натиҷа 

ба мушкилоти иқтисодӣ ва иҷтимоӣ оварда расонад. Ин дар навбати худ 

метавонад муноқишаҳои дохилиро ба вуҷуд орад» [5]. 

Бо дарназардошти ин, вобастагии иқтисодии Тоҷикистонро аз омилҳои 

беруна қайд кардан муҳим аст. Моҳи январи соли 2019 сафири Федератсияи 

Русия дар Ҷумҳурии Тоҷикистон Игор Лякин-Фролов дар яке аз 

суханрониҳои худ ишора намуда буд, ки «Тибқи оморҳои кишвари Русия 

ҳаҷми интиқоли пулии муҳоҷирони меҳнатии тоҷик дар соли 2019 35-37 

дарсади ММД-и кишварро ташкил додааст» [126]. Ин сатҳи вобастагӣ 

метавонад кишварро ба бӯҳронҳои иқтисодии дигар кишварҳо осебпазир 

гардонад ва осебпазирии геополитикиро низ инъикос кунад. 

Афзоиши рақобат барои захираҳо ба Тоҷикистон низ таҳдид мекунад. 

Захираҳои асосии стратегии кишвар обҳои тоза мебошанд, ки бо ҳамсояҳо, 

хусусан бо Ӯзбекистон метавонанд рақобат эҷод кунанд. Баҳсҳои сершумор 

дар бораи захираҳои об метавонанд ба таври номутаносиб вазъро дар 

минтақа шадидтар кунанд ва ҳам ба амнияти беруна ва ҳам ба амнияти 

дохилӣ таҳдид кунанд.  

Мавқеи геополитикии Тоҷикистон на танҳо аҳамияти стратегии онро 

дар Осиёи Марказӣ муайян мекунад, балки таҳдидҳои зиёди берунаро 

вобаста ба ҳамсоягӣ бо давлатҳои ноустувор, вобастагии иқтисодӣ, низоъҳои 

обӣ ва мушкилоти иҷтимоию сиёсии дохилӣ низ ба вуҷуд меорад. Огоҳӣ ва 

таҳлили ин омилҳо барои таҳияи стратегияи муассири таъмини амният ва 

субот дар Тоҷикистон ва дар маҷмуъ минтақа зарур мегардад. 

Дар даҳсолаҳои охир экстримизм ва терроризм ба яке аз мушкилоти 

ҷиддитарин барои суботи сиёсии Ҷумҳурии Тоҷикистон табдил меёбанд. Ин 

масъала хусусияти бисёрҷанба дорад ва таҳлили ҳамаҷонибаро талаб 

мекунад. Яке аз сабабҳои асосии ин масъала мавқеи геополитикии 

Тоҷикистон мебошад, ки дар чорроҳаи хатсайрҳои асосии байналмилалӣ, аз 

ҷумла қочоқи маводи мухаддир ва ҷараёни муҳоҷират қарор дорад. Ин 

омилҳо на танҳо ба бад шудани амнияти дохилӣ, балки ба ташаккули шароит 

барои паҳн кардани идеологияҳои экстремистӣ мусоидат мекунанд. 

Тавре ки тањқиқотҳо нишон медиҳанд, манбаъҳои асосии таҳдидҳои 

экстремистӣ минтақаҳои ноором ва кишварҳои ҳамсоя, ба монанди 

Афғонистон мебошанд, ки дар онҳо дараҷаи баланди ноустуворӣ мушоҳида 

мешавад. Тибқи маълумоти Созмони Милали Муттаҳид, «Дар Афғонистон 

гурӯҳҳои террористӣ ба монанди Толибон ва Давлати исломӣ фаъоланд, ки 

эҳтимолан хушунати худро ба қаламрави Тоҷикистон содир мекунанд» [149]. 

Ин созмонҳо ба макони ҷалби ҷавонон табдил ёфта, вазъи амнияти миллиро 

бадтар мекунанд. 

Дар Тоҷикистон намояндагони мақомоти давлатӣ низ эътироф 

мекунанд, ки мушкилоти дохилӣ метавонанд аз ҷониби қувваҳои беруна 

барои ноором кардани вазъ истифода шаванд. 26-уми январи соли 2021 дар 

паёми навбатии худ Президенти Ҷумҳурии Тоҷикистон муҳтарам Эмомалӣ 

Раҳмон аҳамияти муқовимат ба экстремизм ва терроризмро таъкид намуда, 

зарурати ҳамкории байналмилалиро дар мубориза бо ин зуҳурот таъкид 

намуданд. Сарвари давлат дар мавриди пайдоиши таҳдидҳои замони муосир 

қайд карда буданд, ки: «Вазъи тағйирёбандаи ҷаҳони имрӯза ва хусусияти 

устувор пайдо намудани зуҳуроти хатарноки замони муосир, аз ҷумла 

терроризму экстремизм, қочоқи силоҳ, гардиши ғайриқонунии маводи 

мухаддир, киберҷиноятҳо ва дигар ҷиноятҳои фаромиллӣ, ки башариятро ба 

ташвиш овардаанд, моро водор месозад, ки ба масъалаҳои таъмини амнияти 

кишварамон диққати аввалиндараҷа диҳем» [128]. 

Мураккабии вазъ аз он сабаб бадтар мешавад, ки паҳншавии 

идеологияҳои экстремизм на танҳо тавассути шабакаҳои анъанавӣ, ба 

монанди масҷидҳо ва ҷамоатҳои динӣ, балки тавассути воситаҳои муосири 

муошират низ ба амал меояд. Тањқиқотҳо нишон медиҳанд, ки «истифодаи 

шабакаҳои иҷтимоӣ ҳамчун воситаи пурқувват барои ташаккули муҳити 

экстремистӣ хизмат мекунад» [147]. Гурӯҳҳои ҷавонон тавассути маъракаҳое, 

ки тасвирҳои зӯроварӣ ва даъватҳои оштинопазириро истифода мебаранд, ба 

фаъолияти экстремистӣ ҷалб карда мешаванд. 

Мушкилоти терроризм инчунин, бо қочоқи маводи мухаддир ва 

ҷинояткории муташаккил зич алоқаманд аст, ки дар таъмини амният 

мушкилоти иловагӣ эҷод мекунад. Тоҷикистон дар масири интиқоли маводи 

мухаддири Афғонистон ба кишварҳои Осиёи Марказӣ ва Русия яке аз ҷойҳои 

марказиро ишғол мекунад. Ин оқибатҳои манфии иқтисодӣ ва иҷтимоиро ба 

вуҷуд меорад, ки ба ноустувории ҳам сатҳи давлатӣ ва ҳам сатҳи ҷомеаҳои 

алоҳида оварда мерасонад. 

Ҳамин тариқ, экстремизм ва терроризм мушкилоти гуногунҷанба буда, 

ба суботи сиёсии Тоҷикистон таъсир мерасонанд. Бо назардошти омилҳои 

дохилӣ ва беруна, чунин вазъ зарурати муносибати ҳамаҷониба ба ҳалли ин 

мушкилотро таъкид мекунад. Шарти муҳим барои нигоҳ доштани субот 

тақвияти муносибатҳо бо шарикони байналмилалӣ дар масъалаҳои амниятӣ 

мебошад, ки имкон медиҳад мубодилаи таҷриба ва иттилоот, инчунин 

ташаккули моделҳои муассири муқовимат ба экстремизм дар минтақа ба 

вуҷуд оварда шавад. 

Яке аз омилҳои муҳимме, ки метавонад боиси ноором шудани вазъи 

сиёсӣ дар Ҷумҳурии Тоҷикистон гардад, қочоқи маводи мухаддир ва 

ҷинояткории муташаккил мебошад. Ҷумҳурии Тоҷикистон, ки дар чорроҳаи 

интиқоли қочоқи маводи мухаддири фаромиллӣ ҷойгир аст, барои паҳн 

намудани маводи мухаддир, ки аз Афғонистони ҳамсоя ба дигар кишварҳои 

олам интиқол дода мешавад, аз ҷониби гурӯҳҳои муташаккили ҷиноятӣ 

ҳамчун қаламрави муҳими транзитӣ истифода мегардад. Мувофиқи 

маълумоти Созмони Милали Муттаҳид, «зиёда аз 90% афюни дар ҷаҳон 

истеҳсолшуда маҳз аз Афғонистон ба кишварҳои дигар паҳн карда мешавад» 

[150]. Президенти Ҷумҳурии Тоҷикистон, Пешвои миллат муҳтарам Эмомалӣ 

Раҳмон 21.12.2021 зимни роаи Паёми солонаи худ қайд намуданд, ки: «Дар 

шароити ниҳоят ҳассосу мураккаби минтақа ва ҷаҳон дар назди мо вазифаҳои 

бағоят мубрами амниятӣ, аз ҷумла мубориза бар зидди терроризму 

ифротгароӣ, қочоқи маводди мухаддир, силоҳ ва дигар ҷиноятҳои 

муташаккили фаромиллӣ, инчунин, муҳоҷирати ғайрирасмӣ қарор доранд, ки 

вобаста ба ҳодисаҳои Афғонистони ҳамсоя торафт шиддат гирифта 

истодаанд» [129]. 

Таҳдиди маводи мухаддир дар шароити ноустувории иқтисодӣ, 

мавҷудияти бекорӣ ва сатҳи пасти зиндагии аҳолӣ шадидтар мешавад. Тибқи 

таҳқиқоти олимони соҳа тақрибан 20% маҳалҳои аҳолинишин ба вобастагии 

зиёд аз даромади марбут ба тиҷорати маводи мухаддир дучор меоянд, ки 

барои фаъол кардани ҷинояткории муташаккил муҳити мусоид фароҳам 

меорад. Маълумот дар бораи осебпазирии аҳолӣ ба корҳои марбут ба 

гардиши ғайриқонунии маводи мухаддир тасдиқ мекунад, ки «бисёре аз 

ҷавонон, дар шароити бекорӣ, роҳҳои ғайриқонунии даромадро ҳамчун 

алтернативаи ягона интихоб мекунанд» [95]. Гурӯҳҳои муташаккили 

ҷиноятӣ, ки дар қаламрави Ҷумҳурии Тоҷикистон фаъолият мекунанд, на 

танҳо тиҷорати маводи мухаддирро назорат мекунанд, балки дар дигар 

шаклҳои фаъолияти ҷиноятӣ, аз қабили қочоқи силоҳ ва қочоқи одамон низ 

фаъолона иштирок мекунанд. Ин гуна амалҳо таъсири бавоситаро ба вуҷуд 

меорад, яъне фаъолияти гурӯҳҳои муташаккили ҷиноятӣ ба тамоми соҳаҳои 

ҳаёт, аз ҷумла иқтисодӣ ва сиёсӣ таъсир мерасонад.  

Вобастагии гурӯҳҳои мушаххаси аҳолӣ аз даромади аз ҳисоби тиҷорати 

маводи мухаддир бадастовардашуда, мушкилоти мураккаби иҷтимоӣ ва 

фарҳангиро ба вуҷуд меорад. Муносибати возеҳи байни тиҷорати маводи 

мухаддир ва коррупсия дар мақомоти ҳифзи ҳуқуқ вазъро боз ҳам печидатар 

мекунад. Тибқи гузориши «Transparency International», «фасод дар мақомоти 

ҳифзи ҳуқуқ агар ба андозаи хатарнок расад, боиси беназоратӣ дар мубориза 

бо маводи мухаддир мегардад ва бӯҳрони эътимоди шаҳрвандонро ба 

ниҳодҳои давлатӣ бештар мекунад» [148].  

Робитаҳои махфии байни гурӯҳҳои ҷиноятӣ ва элитаи сиесии маҳаллӣ 

низ метавонанд ба ноустувории сиёсӣ оварда расонанд. Созишномаҳои 

ғайрирасмие, ки байни онҳо мавҷуданд, ба ташкили тиҷорати пинҳонӣ ва 

иқтисоди пинҳонӣ мусоидат мекунанд. Чунин ҳолат метавонад ба равандҳои 

сиёсии ҷомеа таъсири манфӣ расонад. Масалан, таҳлили вазъи сиёсии баъзе 

кишварҳои олам дар солҳои охир нишон медиҳад, ки «Ќувваҳои сиёсие, ки 

зери фишори ҷинояткории муташаккил қарор доранд, на ҳамеша қодиранд ба 

мушкилоти мавҷуда вокуниши муносиб нишон диҳанд. Дар натиҷаи ин гуна 

вазъ дастовардҳои сиёсӣ ва равандҳои демократӣ зери хатар қарор мегиранд» 

[83]. 

Дар баробари ин, бояд қайд кард, ки дар дохили давлат талошҳо барои 

муқовимат ба ин таҳдидҳо ба роҳ монда мешаванд. Дар солҳои охир 

ҳукумати Тоҷикистон як қатор барномаҳои мубориза бо нашъамандӣ ва 

ҷинояткории муташаккилро, аз ҷумла афзоиши маблағгузории мақомоти 

ҳифзи ҳуқуқ ва таъсиси воҳидҳои махсусро оғоз намуд. Аммо, ҳанӯз ҳам 

мушкилиҳои ҳалталаби ин соҳа мавҷуданд. Дар ин замина, ба равиши 

ҳамаҷонибаи ҳалли мушкилот диққат додан муҳим аст, ки дар он на танҳо 

назоратро тақвият додан лозим аст, балки инчунин ба таълиму касбомӯзӣ ва 

барқарорсозии шаҳрвандони ба фаъолияти ҷиноятӣ ҷалбшуда машғул шудан 

зарур мебошад [78]. 

Ҳамин тариқ, қочоқи маводи мухаддир ва ҷинояткории муташаккил 

барои суботи сиёсии Ҷумҳурии Тоҷикистон мушкилоти ҷиддӣ мебошанд. 

Таъсири онҳо тамоми қишрҳои ҷомеаро фаро мегирад ва ҳам ба ҷанбаҳои 

дохилӣ ва ҳам берунии амнияти миллӣ таҳдид мекунад. Муборизаи муассир 

бо ин зуҳурот, сарфи назар аз миқёсу мураккабии мушкилот, ҳам дар 

қаламрави Тоҷикистон ва ҳам дар арсаи байналмилалӣ талошҳои 

ҳамоҳангшударо талаб мекунад. 

Ба суботи сиёсии Ҷумҳурии Тоҷикистон ба ғайр аз таҳдиду хатарҳое, 

ки дар боло номбар намудем, инчунин таҳдидҳои иттилоотӣ низ таъсир 

мерасонанд. Дар шароити босуръат рушдёбандаи иқтисоди рақамӣ ва 

ҷаҳонишавии иттилоотӣ Ҷумҳурии Тоҷикистон вобаста ба таҳдидҳои киберӣ 

ва ҷангҳои иттилоотӣ бо чолишҳои нав рӯ ба рӯ мешавад. Ин таҳдидҳо на 

танҳо ба амнияти миллӣ таҳдид мекунанд, балки метавонанд ба суботи 

сиёсии кишвар таъсири ҷиддӣ расонанд. Аз ҷумла, дар солҳои охир афзоиши 

ҳамлаҳои ҳакерӣ ба муассисаҳои давлатӣ ба назар мерасад, ки метавонад 

эътимоди шаҳрвандонро ба ниҳодҳои ҳокимият коҳиш диҳад ва ташаннуҷи 

иҷтимоиро бештар намояд.  

Яке аз намунаҳои барҷастаи ҳамлаҳои киберӣ ҳодисаҳое мебошанд, ки 

дар он ҳакерҳо ҳазорҳо почтаҳои электронии мансабдоронро рахна мекунанд 

ва ин ҳолат боиси ихроҷи маълумоти махфӣ мегардад. Чунин амалҳо сатҳи 

баланди осебпазирии системаҳои давлатиро нишон медиҳанд ва самаранокии 

кори мақомоти ҳифзи ҳуқуқ ва мақомоти ҳокимияти давлатиро зери шубҳа 

мегузоранд. Тавре ки муҳаққиқи соҳаи киберамният Д.А. Романов қайд 

мекунад: «Амнияти иттилоотӣ ҷанбаи муҳимтарини амнияти миллӣ мегардад 

ва нодида гирифтани омилҳои он метавонад ба оқибатҳои ҷиддӣ оварда 

расонад» [89, с.7]. 

Ҷангҳои иттилоотӣ, дар навбати худ, дар шакли тағйир додани афкори 

ҷамъиятӣ тавассути паҳн кардани хабарҳои қалбакӣ ва маълумоти бардурӯғ 

зоҳир мешаванд. Тавассути ҷангҳои иттилоотӣ неруҳои беруна метавонанд 

фазои сиёсиро ноором кунанд ва эътимоди шаҳрвандонро ҳам ба ҳукумат ва 

ҳам ба ҳамдигар коҳиш диҳанд. Масалан, дар соли 2020 маъракаи паҳн 

кардани маълумоти бардурӯғ дар бораи бемории сироятии КОВИД-19 ба 

қайд гирифта шуд. Чунин ҳуҷумҳои иттилоотӣ боиси эътирози аҳолӣ нисбат 

ба хизматрасониҳои тиббӣ шуд. Ин ва дигар рӯйдодҳои ба ин монанд 

аҳамияти амнияти иттилоотиро ҳамчун омиле нишон медиҳад, ки дар 

шароити мавҷуд будани осебпазирии ҷомеа чунин зуҳурот метавонад 

бевосита ба руҳияи ҷамъиятӣ ва суботи сиёсии кишвар таъсир расонад.  

Таҳдидҳои киберӣ инчунин андозаи иқтисодӣ доранд, зеро ҳамлаҳо ба 

муассисаҳои молиявӣ метавонанд ба таназзули устувори иқтисодӣ оварда 

расонанд. Мушоҳидаҳо нишон медиҳанд, ки «пас аз анҷом додани ҳамлаҳои 

киберӣ ба низоми бонкӣ сатҳи эътимод ба бонкҳо коҳиш меёбад ва дар 

навбати худ ин омил ба фазои сармоягузории кишвар низ таъсир мерасонд» 

[75]. Паст шудани сатҳи сармоягузорӣ метавонад ба бад шудани вазъи 

иҷтимоию иқтисодӣ оварда расонад. Ин ҳолат дар навбати худ сабабҳои 

дигари нооромиро ба вуҷуд меорад. 

Бояд гуфт, ки дар посух ба ин таҳдидҳо роҳбарияти сиёсии Тоҷикистон 

барои таъмини амнияти киберӣ чораҳо меандешад. Таъсиси муассисаҳои 

махсусгардонидашуда ва барномаҳои рамзгузории маълумот, инчунин 

ҳамкорӣ бо созмонҳои байналмилалӣ оид ба мубодилаи иттилоот дар бораи 

таҳдидҳои киберӣ қадамҳои устуворе мебошанд, ки барои пешгирии ин гуна 

зуҳурот равона шудаанд. Аммо, тавре ки коршиноси соҳаи амнияти киберӣ 

М.А. Ҷалилов қайд мекунад: «Рушди босуръати технологияҳои ҷадид 

вокуниши муносиби сохторҳои давлатиро талаб мекунад, вагарна хатари 

рабуда шудани иттилоот ва ҳамлаҳои киберӣ дар шаклҳои нав зоҳир 

мешаванд» [53, с.102].  

Ҳамин тариқ, таъсири омилҳои беруна, аз қабили таҳдидҳои киберӣ ва 

ҷангҳои иттилоотӣ ба суботи сиёсии Ҷумҳурии Тоҷикистон таҳлили 

ҳамаҷониба ва тадбирҳои муносиби мақомотро талаб менамояд. Бояд ба 

назар гирифт, ки дар шароити ҷаҳонишавии иттилоот таъсири ин таҳдидҳо на 

танҳо дохилӣ, балки берунӣ низ буда метавонанд ва зарурати ҳамкории 

байналмилалӣ дар соҳаи киберамният ва амнияти иттилоотиро талаб 

мекунад. 

Таҳдидҳои идеологӣ ба суботи сиёсии Ҷумҳурии Тоҷикистон таъсири 

ҷиддӣ мерасонанд. Дар шароити ҷаҳонишавӣ, паҳншавии босуръати 

иттилоот ва гуногунрангии системаҳои идеологӣ, Ҷумҳурии Тоҷикистон бо 

мушкилоти зиёде рӯ ба рӯ мешавад, ки метавонанд суботи сиёсӣ ва сохтори 

иҷтимоии мавҷударо халалдор кунанд. Аз ҷумла, идеологияҳои радикалӣ, 

мазҳабҳо ва гурӯҳҳои экстремистӣ барои тартиботи мавҷудаи ҷамъиятӣ 

хатарҳои назаррас доранд. Яке аз таҳдидҳои асосии идеологӣ барои 

Тоҷикистон ифротгароии исломӣ мебошад, ки барои ҷалби пайравон аз 

мушкилиҳои иҷтимоӣ, иқтисодӣ ва сиёсӣ фаъолона истифода мебарад. Тибқи 

таҳқиқоти олимони соҳа, «сатҳи осебпазирии идеологӣ дар байни ҷавонон, 

ки ба онҳо таблиғи гурӯҳҳои экстремистӣ фаъолона таъсир мерасонанд, яке 

аз сбабҳои асосии паҳншавии ғояҳои тундгароӣ ва ифротгароӣ мебошад. 

Масъалаҳои бекорӣ ва мушкилоти иҷтимоӣ ба он мусоидат мекунанд, ки 

сохторҳои радикалии идеологӣ барои як қисми муайяни ҷомеа, бахусус 

ҷавонони дар ҷустуҷуи роҳи даромад ҷолиб шаванд» [94]. Ҷанбаи муҳими 

фаҳму дарки таҳдидҳои идеологӣ таъсири кишварҳои ҳамсоя, алахусус онҳое 

мебошад, ки дар қаламравашон ҳаракати фаъоли радикализми исломӣ вуҷуд 

дорад. Масалан, дар Афғонистон шиддат гирифтани фаъолияти террористӣ 

бевосита ба амнияти дохилии Тоҷикистон таъсир расонида, барои паҳн 

кардани ғояҳои радикалӣ шароит фароҳам меорад.  

Аз ин рӯ, ҳангоми баррасии таҳдидҳои идеологӣ дар заминаи суботи 

сиёсии Тоҷикистон омилҳои беруна ва дохилиро, ки ба паҳншавии 

экстремизм мусоидат мекунанд, ба назар гирифтан муҳим аст. Бешубҳа, 

барои таъмини суботи сиёсӣ дар кишвар муносибати ҳамаҷониба ба ҳалли ин 

мушкилот зарур аст, ки ҳам ташаббусҳои иқтисодӣ ва ҳам фарҳангиро дар 

бар мегирад. 

Ҳамин тариқ, омузиши таҳдиду хатарҳои беруна нишон доданд, ки 

суботи сиёсии Ҷумҳурии Тоҷикистон таҳти таъсири доимии маҷмуи 

таҳдидҳо ва хатарҳои беруна қарор дорад. Ҳар яки он табиат ва шиддатнокии 

гуногун дорад ва дар маҷмуъ онҳоро ба таври зерин нишон додан мумкин 

аст: 

Якум, экстремизми динӣ, ки аз берун ворид мешавад, ба суботи сиёсии 

Ҷумҳурии Тоҷикистон ба таври ҷиддӣ таҳдид менамояд. Маъракаҳои ҷалби 

ҷавонон ба созмонҳои экстремистӣ, маблағгузории созмонҳои террористӣ ва 

таблиғи идеологияи зӯроварӣ арзишҳои анъанавиро халалдор мекунанд ва ба 

радикализатсияи аҳолӣ оварда мерасонанд. Фаъолияти созмонҳои 

байналмилалии террористӣ дар минтақаи Осиёи Марказӣ ва паҳншавии 

идеологияҳои радикалӣ, ки аз берун дастгирӣ мешаванд, ба амнияти миллӣ 

ва суботи сиёсии Тоҷикистон таҳдиди мустақим доранд. Ҷалби шаҳрвандони 

Тоҷикистон ба сафи гурӯҳҳои ифротӣ ва бо иштироки онҳо анҷом додани 

амалҳои террористӣ дар қаламрави Тоҷикистон ва ҳам қаламрави кишварҳои 

дигар метавонад боиси ноором шудани вазъ ва халалдор шудани эътимод ба 

ниҳодҳои давлатӣ гардад. 

Дуюм, қочоқи маводи мухаддир аз Афғонистон ба иқтисодиёт ва соҳаи 

иҷтимоӣ таъсири нооромкунанда мерасонад. Фасоди марбут ба тиҷорати 

маводи мухаддир институтҳои давлатиро заиф мекунад ва барои 

ҷинояткории муташаккил муҳити мусоид фароҳам меорад. Мавқеи ҷуғрофии 

Тоҷикистон, ки бо Афғонистон, яъне бо бузургтарин истеҳсолкунандаи афюн 

ҳамсарҳад аст, боиси осебпазирии баланди кишвар ба қочоқи маводи 

мухаддир дар ҳавзаи геополитикии фаромарзӣ мегардад.  

Сеюм, таҳдидҳои киберӣ, ки ба инфрасохтори муҳим ва системаҳои 

иттилоотии давлатӣ нигаронида шудаанд, шакли нави таъсири беруна 

мебошанд. Пешгирии чунин таҳдидҳо тақвияти чораҳои муҳофизатӣ ва 

ҳамкории байналмилалиро талаб мекунанд. Вобастагии афзоянда ба 

технологияҳои иттилоотӣ Тоҷикистонро аз ҳамлаҳои иттилоотию киберӣ, ки 

ба вайрон кардани инфрасохтори муҳим, паҳн кардани маълумоти бардурӯғ 

ва паст кардани эътимод ба мақомоти ҳокимияти давлатӣ нигаронида 

шудаанд, осебпазир месозад. 

Барои безарар гардонидани таҳдидҳои зикршуда стратегияи мукаммал, 

аз ҷумла тақвияти назорати сарҳадӣ, баланд бардоштани самаранокии 

мақомоти ҳифзи ҳуқуқ, таҳкими низоми амнияти миллӣ, муқовимат ба 

таблиғоти экстремистӣ ва рушди ҳамкориҳои байналмилалӣ дар соҳаи 

амният зарур аст. Танҳо татбиқи пайгиронаи ин тадбирҳо имкон медиҳад, ки 

суботи устувори сиёсӣ дар Ҷумҳурии Тоҷикистон дар вазъияти мураккаби 

геополитикӣ таъмин карда шавад. 

Ҷумҳурии Тоҷикистон, ки дар минтақаи муҳимми стратегии Осиёи 

Марказӣ ҷойгир аст, аз замони соҳибистиқлолӣ (аз соли 1991) бо як қатор 

таҳдидҳои беруна рӯ ба рӯ шуда буд. Таҳдидҳои мазкур то ба имрӯз ба 

суботи сиёсии кишвар таъсири назаррас мерасонанд. Аз ҷумла, терроризми 

фаромиллӣ, экстремизми сиёсӣ, радикализми динӣ, таъсири иқтисодӣ ва 

сиёсии қудратҳои бузург ба онҳо мисол шуда метавонанд.  

Аз замони пошхӯрии Иттиҳоди Шуравӣ ва эълон намудани 

истиқлолияти давлатӣ Тоҷикистон бо таҳдидҳои зиёде рӯ ба рӯ шудааст, ки 

ҳам дар омилҳои дохилӣ ва ҳам берунӣ реша доранд. Мавқеи геополитикии 

кишвар дар чорроҳаи бархӯрди манфиатҳои давлатҳои гуногун ва созмонҳои 

байналмилалӣ қарор дорад, мураккабӣ ва гуногунии онҳо ҳамасола 

роҳбарияти кишвар ва аҳолии Тоҷикистонро ба равандҳои мухталифи 

сиёсию иҷтимоӣ рӯ ба рӯ менамоянд.  

Яке аз таҳдидҳои пуриқтидори беруна, ки ба суботи сиёсии ҷумҳурӣ 

мустақиман таъсиргузорӣ мекунад, терроризм ва экстремизми фаромиллӣ 

мебошад. Мавҷудияти сарҳади умумӣ бо Афғонистон, ки дар он гурӯҳҳои 

радикалӣ фаъолона амал мекунанд, хатари доимии вуруди ифротгароёнро ба 

қаламрави Тоҷикистон ба вуҷуд меорад.  

Илова бар ин, Тоҷикистон таъсири қудратҳои ҷаҳониро, ки мехоҳанд 

ҳузур ва нуфузи худро дар Осиёи Марказӣ тақвият диҳанд, эҳсос мекунад. 

Россия, Чин, ИМА ва Иттиҳоди Аврупо ҳар яке дар минтақа бо назардошти 

манфиатҳои худ таъсиргузорӣ мекунанд. Чунин ҳолат ба иқтисоди 

Тоҷикистон ва низоми сиёсии кишвар мушкилоти иловагӣ эҷод мекунад. 

Таъсири Россия тавассути лоиҳаҳои иқтисодӣ ва низомӣ, ки аз ҷониби 

шумораи муҳоҷирони меҳнатии тоҷик дар Россия тақвият дода мешаванд, 

эҳсос мешавад. Чин, дар навбати худ, лоиҳаҳои инфрасохториро фаъолона 

рушд дода, онҳоро бо сармоягузорӣ тақвият медиҳад. 

Дар шароити ба амал омадани чунин вазъияти мураккаб мақомоти 

сиёсати хориҷии кишвар барои нигоҳдорӣ ва таҳкими суботи сиёсии 

Тоҷикистон бояд стратегияеро таҳия намояд, ки ба диверсификатсияи 

муносибатҳои байналмилалии худ нигаронида шудааст. Афзалиятҳо бояд 

тақвияти ҳамкорӣ бо давлатҳои ҳамсоя, иштирок дар лоиҳаҳои 

байналмилалии иқтисодӣ ва фарҳангӣ-гуманитарӣ, инчунин рушди амнияти 

миллӣ ва таҳкими сиёсати ҳарбӣ бошанд. Дар баробари ин, Тоҷикистон ба 

баланд бардоштани сатҳи зиндагии шаҳрвандони худ, ки ба коҳиши 

ташаннуҷи иҷтимоӣ мусоидат мекунад, инчунин ба таҳсилот ва рушди 

сармояи инсонӣ, ки монеаи боэътимод барои паҳн кардани ғояҳои радикалӣ 

мегардад, пайваста диққат медиҳад. Ҳамин тариқ, барои таҳкими устувории 

сиёсӣ ва таъмини амнияти миллӣ, хусусияти мураккаби таҳдидҳои беруна 

бояд ҳамаҷониба ба назар гирифта шавад. Тадбирҳои ҳамаҷониба ва 

банақшагирии стратегӣ ба Тоҷикистон имкон медиҳанд, ки на танҳо ба 

мушкилоти ҷорӣ муқобилият нишон дода шавад, балки барои рушди 

устувори оянда заминаи боэътимод фароҳам ояд. 

Таҳлили заминаҳои таърихӣ нишон медиҳанд, ки Тоҷикистон ба 

монанди дигар ҷумҳуриҳои пасошуравӣ дар ташаккули давлатдории 

соҳибихтиёр мушкилот дошт. Ҷанги шаҳрвандии солҳои 1992-1997, ки аз 

ихтилофоти дохилӣ ва хориҷӣ ба вуҷуд омадааст, ба инфрасохтори сиёсӣ ва 

иқтисодии кишвар таъсири харобиовар расонид. Ин омилҳо ба афзоиши 

осебпазирии Тоҷикистон ба таҳдидҳои беруна мусоидат карданд. «Пас аз 

анҷоми ҷанги шаҳрвандӣ ва имзои Созишномаи умумии истиқрори сулҳ ва 

ризоияти миллӣ дар соли 1997, Тоҷикистон дар раванди  душвори 

барқарорсозии суботи сиёсӣ қарор гирифт. Талошҳо барои бунёди ҷомеаи 

демократӣ ва волоияти ҳуқуқ имконият доданд, ки институтҳои давлатӣ 

мустаҳкам карда шаванд ва сатҳи эътимоди шаҳрвандон ба ҳокимият баланд 

бардошта шавад» [42, с.719]. 

Вазифаи муҳим барои Тоҷикистон, инчунин рушди инфрасохтори 

иқтисодии дар солҳои низоъ зарардида буд. Кӯмаки байналмилалӣ, хусусан 

аз ҷониби СММ ва дигар созмонҳои байналмилалӣ, ба барқарорсозии 

соҳаҳои асосии иқтисодиёт мусоидат кард. Дар айни замон, ҷойгиршавии 

стратегии Тоҷикистон имкон дод, ки кишвар ҳамчун минтақаи транзитӣ 

барои тиҷорат байни давлатҳои Осиёи Марказӣ, Россия ва Чин баромад 

кунад ва ба тақвияти иқтидори иқтисодии худ мусоидат намояд. 

Ба ҳамаи ин нигоҳ накарда дар шароити мураккаби ҷаҳонишавӣ 

зарурати гузаронидани ислоҳот ҷиҳати навсозии системаи маориф ва 

тандурустӣ, инчунин баланд бардоштани ҳосилнокии кишоварзӣ, ки 

шумораи зиёди аҳолӣ дар он кор мекунанд, ба миён омад. Таваҷҷуҳи махсус 

ба ташкили сиёсати самаранок оид ба пешгирии радикализатсияи ҷавонон, ки 

бо сабаби имкониятҳои маҳдуди иқтисодӣ метавонад гурӯҳи осебпазир барои 

идеологияҳои экстремистӣ гардад, тақозо мегардид. Дар ин давра талошҳои 

муштарак бо шарикони байналмилалӣ, ки ба рушди барномаҳо ва 

ташаббусҳои ҷавонон равона карда шудаанд, яке аз афзалиятҳои ҳукумат 

гардид. Дар натиҷаи аз сар гузаронидани мушкилоти давраи ҷанги 

шаҳрвандӣ ва талошҳои пайвастаи кишвар барои рафъи оқибатҳои он 

Тоҷикистон ба асри XXI ворид шуд. Ҷумҳурии Тоҷикистон ба асри XXI 

ҳамчун кишваре ворид шуд, ки таҷрибаи беназири бартараф кардани 

низоъҳои дохилӣ ва бунёди ҳувияти миллиро дошт. Кишвар ҷустуҷӯи 

мувозинати байни арзишҳои анъанавӣ ва муосирро идома дода, кӯшишҳои 

худро барои бунёди ояндаи осоишта ва шукуфон, риояи принсипҳои 

соҳибихтиёрӣ ва таҳкими истиқлолияти давлатӣ равона мекунад. 

Тоҷикистон аксар вақт бо таҳдиду хатари гурӯҳҳои гуногуни 

террористии фаромиллӣ, аз қабили «Ал-Қоида», «Толибон» ва «Давлати 

исломӣ» рӯ ба рӯ мешавад. Наздикии ҷуғрофӣ ба Афғонистон, бахусус дар 

партави тағйироти ахир дар манзараи сиёсии Афғонистон пайомадҳои 

манфии ин гуна таҳдидҳоро афзоиш медиҳад. Бо вуҷуди тадбирҳои 

андешидашуда оид ба таъмини амният ва таҳкими институтҳои давлатӣ, бо 

сабаби дарозии марзҳо ва гузаргоҳҳои мураккаби кӯҳӣ, ки чунин вазъро 

гурӯҳҳои муташаккили ҷиноятӣ барои воридшавӣ ба кишвар истифода 

мебаранд, ҳамчун мушкилоти амниятӣ боқӣ мемонад. Дар солҳои охир 

мақомоти Тоҷикистон барои таъмини амнияти миллии худ як қатор чораҳои 

саривақтӣ андешидаанд. Ин густариши ҳамкорӣ бо созмонҳои байналмилалӣ 

ва давлатҳои ҳамсоя, инчунин навсозии инфрасохтори сарҳадӣ ва тақвияти 

ҳузури низомӣ дар марзҳои аз ҷиҳати стратегӣ муҳимро дар бар мегирад.  

Дар айни замон, Ҳукумати Ҷумҳурии Тоҷикистон ба ислоҳоти иҷтимоӣ 

ва иқтисодӣ бештар таваҷҷуҳ зоҳир намуда истодааст. Таъсиси ҷойҳои корӣ 

ва беҳтар кардани сатҳи зиндагӣ ба коҳиш додани шиддати иҷтимоӣ ва дар 

натиҷа кам кардани ҷалби сокинон ба сафи гурӯҳҳои радикалӣ равона 

шудааст. Дар арсаи байналмилалӣ Тоҷикистон бо СММ, СААД ва СҲШ 

ҳамкории прогрессивӣ дошта, мавқеи худро дар низоми амнияти минтақавӣ 

мустаҳкам менамояд. Дастгирии ин созмонҳо ба кишвар кӯмак мекунад, ки 

технология ва усулҳои муосирро дар мубориза бо таҳдидҳои террористӣ ҷорӣ 

кунад. Дар дарозмуддатии, суботи сиёсӣ дар минтақа аз равиши ҳамаҷонибаи 

муттаҳидсозии қувваҳои низомӣ, иқтисодӣ ва дипломатӣ вобаста аст. 

Тоҷикистон дар маркази бозиҳои геополитикӣ боқӣ монда, кӯшиш мекунад, 

ки мушкилоти худро ҳал намуда, зарфиятҳои кишварро ба имкониятҳои 

рушди устувор табдил диҳад. 

Таъсири терроризм ва экстремизм ба суботи сиёсии Ҷумҳурии 

Тоҷикистон дар даҳсолаҳои охир масъалаи мубрам боқӣ мемонад. Пас аз 

анҷоми ҷанги шаҳрвандӣ дар соли 1997, кишвар барои барқарорсозӣ ва 

мӯътадилсозии вазъ қадамҳои назаррас гузошт, аммо таҳдиду хатари 

гурӯҳҳои террористӣ ва экстремистӣ боқӣ мондаанд. Тоҷикистон, ки дар 

марзҳои ҷанубии Осиёи Марказӣ қарор дорад, бо Афғонистон ҳамсоя буда, 

чунин ҳолат кишварро дар муқобили ҷинояткории фаромарзӣ ва ҳаракатҳои 

радикалӣ осебпазир месозад. Ин омилҳо барои ворид шудани идеологияҳои 

радикалӣ шароит фароҳам оварданд, аз ин рӯ паҳншавии чунин ғояҳо 

асосҳои амнияти давлатӣ ва ваҳдати миллиро халалдор мекунанд. 

Таҳдиди пуриқтидор ба суботи сиёсии кишвар рӯйдодҳои марбут ба 

радикализатсияи эҳтимолии ҷавонон мебошанд. Сатҳи баланди бекорӣ, 

набудани имкониятҳои иқтисодӣ дар минтақа метавонад барои ҷалби 

гурӯҳҳои экстремистӣ заминаи мусоид гардад. Ҳукумати Тоҷикистон инро 

дарк намуда, барои таҳкими рушди иқтисодӣ ва сиёсати таълимӣ, ки як 

қисми стратегияи коҳиш додани хатари радикализатсия мебошад, талош 

меварзад. Аммо, барои ба даст овардани натиҷаҳои дарозмуддат равиши 

ҳамаҷониба талаб карда мешавад, ки ҳам ҳамгироии минтақаҳои гуногун ба 

системаи иқтисодии кишвар ва ҳам таъмини адолати иҷтимоиро дар бар 

мегирад. 

Аз тарафи дигар, тадбирҳои давлатӣ оид ба мубориза бо терроризм 

баъзан боиси нигаронии ҷомеаи байналмилалӣ, бахусус дар соҳаи риояи 

ҳуқуқи инсон мешаванд. Равишҳои қатъӣ дар муқобили экстремизм 

метавонанд ба маҳдуд кардани озодиҳои шаҳрвандӣ ва ихтилофот оварда 

расонанд, ки дар навбати худ метавонад боиси норозигии аҳолӣ гардад. Ин 

зарурати ҷустуҷӯи тавозунро байни таъмини амният ва ҳифзи равандҳои 

демократӣ таъкид мекунад. Дар ин замина, рушди ҳамкорӣ бо кишварҳои 

ҳамсоя ва созмонҳои байналмилалӣ, ки метавонанд дастгирӣ ва экспертизаи 

зиддитерроризмро пешниҳод кунанд, муҳим аст. 

Ҳамкорӣ бо созмонҳо, ба монанди СММ ва САҲА, имкон медиҳад, ки 

таҷрибаҳо ва стратегияҳои беҳтарин барои паст кардани сатҳи таҳдиди 

террористӣ мутобиқ карда шаванд. Интегратсияи ташаббусҳои минтақавии 

амниятӣ механизмҳои иловагии рафъи мушкилоти байнидавлатӣ ва таҳкими 

суботи сиёсиро ба вуҷуд меорад. Тоҷикистон дар роҳи интихобкардаи худ ба 

сӯи сулҳи устувор қадамҳои устувор мегузорад. Мутаассифона, дар ин 

раванд кишвар бо мушкилоти зиёд рӯ ба рӯ мешавад ва бомуваффақият 

бартараф кардани онҳо талошҳои муштаракро дар ҳама сатҳҳо талаб 

мекунад. 

Тоҷикистон, ки дар чорроҳаи манфиатҳои геополитикии Россия, Чин ва 

ИМА қарор дорад, аксар вақт мавриди ҳуҷумҳои геополитикӣ қарор мегирад. 

Россия Тоҷикистонро ҳамчун унсури муҳимми низоми амнияти дастаҷамъӣ 

дар Осиёи Марказӣ мешуморад ва ҳузури назарраси низомиро дар минтақа 

дастгирӣ мекунад. Чин таваҷҷӯҳи иқтисодиро тавассути сармоягузории 

фаъол ба лоиҳаҳои инфрасохторӣ ва тавсеаи ҳузур дар ташаббуси «Як 

камарбанд - як роҳ» нишон медиҳад. ИМА ба таври анъанавӣ ба мубориза бо 

терроризм ва рушди иқтисодӣ тамаркуз мекунад. Ҳамин тариқ, манфиатҳои 

гуногуни ин қудратҳо метавонанд вобаста ба шаклҳои мухталифи 

стратегияҳои сиёсати хориҷии худ ҳам ба суботи сиёсӣ мусоидат кунанд ва 

ҳам ташаннуҷро ба вуҷуд оранд. 

Бо назардошти вазъи геополитикии Тоҷикистон, нақши кишварро дар 

амнияти энергетикии минтақавӣ қайд кардан зарур аст. Таъсиси 

муносибатҳои мутақобилан судманд бо кишварҳои ҳамсоя оид ба таҳияи 

иқтидори гидроэнергетикӣ метавонад дар муътадилсозии муносибатҳои 

минтақавӣ ва таъмини суботи сиёсии кишварҳои минтақа нақши калидӣ 

бозад. Тоҷикистон дорои захираҳои назарраси гидроэнергетикӣ мебошад, ки 

таваҷҷуҳи кишварҳое чун Чин ва Россияро дар масъалаҳои таъмини энергия 

ва диверсификатсияи энергетикӣ ҷалб мекунад. Дар бораи сохтмон ва 

навсозии нерӯгоҳҳои барқи обӣ дар қаламрави кишвар гуфтушунидҳои зиёде 

идома доранд, ки метавонанд ба рушди иқтисодӣ ва минтақавӣ мусоидат 

кунанд. 

Ҳамин тариқ, суботи сиёсии Ҷумҳурии Тоҷикистон бо қобилияти 

давлат барои мутобиқ шудан бо дигаргуниҳои замони муосир ва муқовимат 

намудан бо таҳдидҳои беруна зич алоқаманд аст. Барои таҳкими 

соҳибихтиёрӣ ва устувории сиёсӣ Тоҷикистон бояд:  

– тавассути навсозии қувваҳои мусаллаҳ ва беҳтар кардани 

ҳамоҳангсозӣ бо шарикони байналмилалӣ амнияти миллии худро 

мустаҳкамтар намояд; 

– барои коҳиш додани вобастагӣ аз манбаъҳои сармоягузории беруна 

ва таҳкими иқтидори дохилӣ диверсификатсияи иқтисодиёти кишварро боз 

ҳам бештар тақвият диҳад; 

– рушди муносибатҳои дипломатиро идома дода, ба ҳамкории 

бисёрҷониба ва тавозуни манфиатҳои акторҳои бузурги геополитикӣ диққат 

диҳад. 

Муътадилгардонии соҳаи иҷтимоӣ низ дар таъмини устувории сиёсии 

Тоҷикистон нақши калидӣ дорад. Такмили системаи тандурустӣ, маориф ва 

ҳифзи иҷтимоӣ ба таҳкими эътимоди шаҳрвандон ба ниҳодҳои давлатӣ 

мусоидат мекунад. Вазифаи муҳим таъсиси ҷойҳои корӣ ва баланд 

бардоштани сатҳи зиндагии аҳолӣ мебошад, ки хатари шиддати иҷтимоӣ ва 

рӯҳияи радикалиро ба таври назаррас коҳиш медиҳад. Ҷанбаи дигари 

муҳимми устувории системаи сиёсӣ ва ҳифзи суботи сиёсӣ таҳкими низоми 

ҳуқуқӣ ва таъмини волоияти қонун мебошад. Мубориза бо ҷинояту 

ҷинояткорӣ, шаффофият дар фаъолияти мақомоти давлатӣ ва ҳифзи ҳуқуқи 

шаҳрвандон ба баланд бардоштани сатҳи эътимод ба ҳокимият мусоидат 

намуда, барои сармоягузории дохиливу хориҷӣ фазои мусоид фароҳам 

меорад. Ҷалб ва рушди институтҳои ҷомеаи шаҳрвандӣ, инчунин метавонад 

воситаи муҳим барои ноил шудан ба татбиқи ҳадафҳои стратегӣ гардад. 

Дар ҷаҳони муосир амнияти иттилоотӣ қисми ҷудонашавандаи амнияти 

миллӣ мегардад. Дар шароити паҳншавии босуръати иттилооти ҷаҳонӣ 

Тоҷикистон бояд ба ҳифзи захираҳои иттилоотии худ, инчунин мубориза бо 

иттилооти бардурӯғ ва таҳдидҳои киберӣ диққат диҳад. Рушди инфрасохтори 

миллии соҳаи технологияҳои иттилоотӣ ва таъмини дастрасӣ ба иттилооти 

боэътимод барои тамоми қишрҳои ҷомеа қадамҳои муҳим дар роҳи таҳкими 

давлатдорӣ хоҳад буд. 

Инчунин, бояд қайд кард, ки сиёсати ҷавонон барои таъмини суботи 

дарозмуддати сиёсӣ муҳим аст. Ҷалби насли ҷавон ба ҳаёти сиёсиву 

иқтисодии мамлакат, дастгирии ташаббусу талошҳои онҳо ва фароҳам 

овардани шароит барои рушди шахсӣ ва касбӣ унсурҳои асосии ояндаи 

муваффақи Тоҷикистон мебошанд. Роҳнамоӣ ва рушди малакаҳои роҳбарӣ 

дар ҷавонон ба насли нав кӯмак мекунад, ки ба мушкилоти нав муқобилият 

кунанд ва дар бунёди ҷомеаи устувор фаъолона иштирок варзанд. Бинобар 

ин, мубориза бо таҳдидҳои беруна ва коҳиш додани осебпазирии кишвар 

омили муҳимми таҳкими суботи сиёсӣ ва мусоидат ба рушди устувори 

Ҷумҳурии Тоҷикистон мегардад. 

БОБИ II. ДУРНАМОИ ТАЪМИНИ СУБОТИ СИЁСӢ  

ДАР ҶУМҲУРИИ ТОҶИКИСТОН 

3.1. Таъмини суботи сиёсии Ҷумҳурии Тоҷикистон дар шароити 

пайдоиши таҳдиду хатарҳои муосир 

Суботи сиёсӣ яке аз омилҳои асосии мусоидат ба рушди давлат ва 

таъмини пешрафти иҷтимоию иқтисодии кишвар мебошад. Дар шароити 

Ҷумҳурии Тоҷикистон, ки дар минтақаи аз ҷиҳати стратегӣ муҳим ва баъзан 

ноустувори Осиёи Марказӣ ҷойгир аст, нақши идоракунии давлатӣ дар нигоҳ 

доштани суботи сиёсӣ махсусан муҳим мегардад. Ҷанбаҳои асосии ин 

нақшро дар заминаи системаи сиёсӣ, ислоҳоти иқтисодӣ, низоми амният ва 

идоракунии низоъҳо баррасӣ кардан мумкин аст. 

Аз замони ба даст овардани Истиқлолият дар соли 1991 Ҷумҳурии 

Тоҷикистон ҷанги шаҳрвандии таҳмилиро (1992-1997) аз сар гузаронид. 

Чунин вазъ боиси ноором шудани системаи сиёсӣ, мушкилоти иқтисодӣ ва 

дигаргуниҳои иҷтимоӣ гардид. Иштироки давлат дар раванди сулҳ ва 

ислоҳоти минбаъда барои ташкили заминаи институтсионалӣ, ки барои 

таъмини суботи сиёсӣ зарур аст, асос гардид. Дар натиҷаи саъю талоши 

пайгиронаи Президенти кишвар муҳтарам Эмомалӣ Раҳмон, дар кишвар 

суботи сиёсӣ ба даст оварда шуд. Чунин дастоварди нодир бо маълумоти 

таҳлилгарон ва намояндагони созмонҳои байналмилалӣ тасдиқ карда 

мешавад [52]. 

Тибқи гузориши Бонки ҷаҳонӣ, пас аз анҷоми ҷанги шаҳрвандӣ 

иқтисодиёти Ҷумҳурии Тоҷикистон тамоюлҳои мусбатро нишон дод. «Дар 

соли 2020 афзоиши ММД 4,5% ва сатҳи камбизоатӣ аз 83% дар соли 1999 то 

26,3% дар соли 2019 коҳиш ёфт» [124]. Ин маълумотҳо нишон медиҳанд, ки 

ислоҳоти иқтисодии давлат ба сатҳи умумии зиндагии аҳолӣ таъсир 

мерасонад ва ба суботи сиёсӣ мусоидат мекунад. 

Яке аз воситаҳои муҳимтарини низоми идоракунии давлатӣ дар 

таъмини муътадилсозӣ амалӣ намудани идоракунии мутамарказ ва назорати 

равандҳои асосии сиёсӣ мебошад. Унсури муҳимми ин назорат муносибати 

стратегӣ ба идоракунии муноқишаҳо ва таъмини амният маҳсуб меёбад. 

Хадамоти амнияти давлатии Ҷумҳурии Тоҷикистон бо ифротгароӣ, қочоқи 

маводи мухаддир ва таҳдидҳои дигар фаъолона мубориза мебарад. Чунин 

фаъолнокии мақомоти қудратии кишвар дар навбати худ ба таҳкими 

ҳокимияти давлатӣ ва нигоҳ доштани оромӣ дар кишвар мусоидат менамояд. 

Масалан, «дар солҳои охир ҳукумати кишвар барномаҳои барқарорсозии 

маҳкумшудагонро барои ҷиноятҳои экстремистӣ фаъолона татбиқ мекунад, 

ки ин метавонад ҳамчун қадами пешгирии радикализатсияи ҷавонон 

ҳисобида шавад» [71]. 

Ҷанбаи муҳимми идоракунии давлатӣ дар Ҷумҳурии Тоҷикистон 

ташаккули низоми маориф ва татбиқи барномаҳои фарҳангие мебошад, ки ба 

таҳкими ҳувияти миллӣ нигаронида шудаанд. Сармоягузорӣ ба соҳаи маориф 

ба паст шудани сатҳи бекорӣ ва афзоиши ҳаракати иҷтимоӣ мусоидат 

мекунад, ки ин бевосита ба суботи сиёсӣ низ таъсири мусбат мерасонад. 

«Айни замон тибқи қонунгузории Ҷумҳурии Тоҷикистон давлат ба 

шаҳрвандони худ новобаста аз миллат, нажод, ҷинс, забон, эътиқод, эътиқоди 

сиесӣ, вазъи иҷтимоӣ ва молу мулкӣ ҳуқуқи таҳсилро кафолат медиҳад. 

Тибқи маълумоти ЮНИСЕФ, сатҳи саводнокии аҳолӣ дар Тоҷикистон ба 

ҳисоби миёна 99 фоиз, дар одамони аз 15-сола боло 99,9 фоиз, дар байни 

занон 99,9 фоиз ва дар байни мардон 99,86 фоизро ташкил медиҳад» [130]. 

Илова бар ин, равандҳои сиёсӣ дар Тоҷикистон низ бо таваҷҷуҳи 

махсус ба масъалаҳои амнияти давлатӣ дар марзҳо, бахусус дар марзи ҷанубӣ 

бо Афғонистон тавсиф мешаванд. Вазъият дар кишвари ҳамсоя, ки дар он 

низоми исломӣ муқаррар шудааст ва низоъҳои дохилӣ идома доранд, 

Ҳукумати Ҷумҳурии Тоҷикистонро водор месозад, ки қувваҳои сарҳадии 

худро фаъолона тақвият бахшад. Аз соли 2000 то инҷониб дар Ҷумҳурии 

Тоҷикистон барои хариди таҷҳизот ва технологияҳои гуногун барои 

сарҳадбонон беш аз 300 миллион доллари ИМА ҷудо карда шудааст, ки ин ба 

беҳбуди вазъи амниятӣ мусоидат кард [133]. Метавон гуфт, ки давлат дар 

таъмини суботи сиёсии Ҷумҳурии Тоҷикистон нақши марказӣ дорад. 

Тоҷикистон тавассути равишҳои ҳамаҷонибаи идоракунӣ, ислоҳоти 

иқтисодӣ, таъмини амният ва татбиқи барномаҳои таълимӣ, сарфи назар аз 

мушкилоти қаблӣ, ба ояндаи устувор раҳнамун будани худро нишон 

медиҳад. 

Сиёсати хориҷии Ҷумҳурии Тоҷикистон, ки дар чорроҳаи муҳимму 

стратегии Осиёи Марказӣ қарор дорад, на танҳо ҳимояи манфиатҳои 

миллиро таъмин менамояд, балки ҳамчун воситаи безараргардонии 

таҳдидҳои беруна, ки дар натиҷаи ноустувории геополитикӣ, экстремизм ва 

радикализатсия, инчунин буҳрони иқтисодӣ ба амал омада метавонанд, 

хизмат мекунад. Яке аз ҷанбаҳои калидии стратегияи сиёсати хориҷии 

Тоҷикистон рушди дипломатияи бисёрсоҳавӣ мебошад. Чунин тарзи ба амал 

баровардани сиёсати хориҷӣ ба кишвар имкон медиҳад, ки дар байни 

қудратҳои манфиатдор ва созмонҳои байналмилалӣ самаранок ҳаракат кунад. 

Ҷумҳурии Тоҷикистон муносибатҳои хориҷии худро бо Русия, ки таърихан 

кафили амният дар минтақа мебошад, фаъолона рушд медиҳад. Дар ин 

замина, иштироки Тоҷикистонро дар фаъолияти Созмони Аҳдномаи амнияти 

дастаҷамъӣ (СААД) ва Созмони Ҳамкориҳои Шанхай (СҲШ) қайд кардан 

мумкин аст. Аммо сиёсати хориҷии Тоҷикистон танҳо бо ҳамкориҳои Русия 

маҳдуд намешавад. Унсури муҳимми равиши стратегии кишвар ҳамкорӣ бо 

Чин мебошад, ки ба бузургтарин сармоягузор дар иқтисоди Тоҷикистон 

табдил ёфтааст. Дар доираи ташаббуси «Як камарбанд – як роҳ» Ҷумҳурии 

Тоҷикистон имконият пайдо мекунад, ки на танҳо инфрасохтори нақлиётии 

худро рушд диҳад, балки барои таъмини амнияти дохилӣ ва муътадил 

гардонидани вазъи иқтисодӣ захираҳои заруриро ба даст орад [45]. 

Бо вуҷуди муносибатҳои устувор бо шарикони анъанавӣ, Ҷумҳурии 

Тоҷикистон низ кӯшиш мекунад, ки механизмҳои бисёрҷонибаи амниятиро 

бо давлатҳои ҳамсоя рушд диҳад. Яке аз чунин мисолҳо ташаббуси таъсиси 

Шурои вазирони мудофиаи Осиёи Марказӣ мебошад, ки бояд ҳамкории 

зичтари кишварҳои минтақаро дар мубориза бо терроризм ва ҷинояткории 

муташаккил таъмин намояд. Тавре мутахассисони соҳаи амнияти 

байналмилалӣ қайд мекунанд, «Чунин ҳамкорӣ дар сатҳи бисёрҷониба барои 

Ҷумҳурии Тоҷикистон имконият фароҳам меорад, ки нақши худро дар 

сиёсати минтақавӣ баланд бардорад ва аз нуқтаи назари амният эътимоди 

бештар пайдо кунад» [42, с.716].  

Илова бар ин, Ҷумҳурии Тоҷикистон барои беҳтар кардани назорат дар 

марзҳо фаъолона кор мекунад, ки ин ҳам як қисми муҳимми стратегияи 

сиёсати хориҷии он мебошад. Бо назардошти таҳдиди паҳншавии ифротгароӣ 

аз Афғонистони ҳамсоя, ҷониби Тоҷикистон хадамоти сарҳадиро тақвият 

дода, бо созмонҳои байналмилалӣ, аз қабили САҲА ва Созмони ҳамкории 

исломӣ ҳамкорӣ мекунад. Коршиноси амниятӣ Ҷ.Х. Раҷабов қайд мекунад, 

ки: «Танҳо тавассути татбиқи лоиҳаҳои муштараки амниятӣ дар мубориза бо 

таҳдидҳои фаромиллӣ муваффақиятҳои воқеӣ ба даст овардан мумкин аст» 

[87, с.50]. 

Дар сатҳи муносибатҳои дуҷониба бояд рушди робитаҳо бо давлатҳои 

Ғарб, хусусан дар соҳаи мубориза бо қочоқи маводи мухаддир ва 

ҷинояткории муташаккилро қайд кард. Ҷумҳурии Тоҷикистон созишномаҳои 

ҳамкорӣ бо сохторҳои гуногуни байналмилалиро имзо мекунад. Ин имкон 

медиҳад, ки захираҳои иловагӣ барои муқовимат ба мушкилоти маводи 

мухаддир ва терроризм ҷалб карда шаванд. Ин дар навбати худ ба таҳкими 

суботи сиёсӣ дар дохили кишвар мусоидат мекунад. Ҳамин тариқ, сиёсати 

хориҷии Ҷумҳурии Тоҷикистон механизми мукаммалест, ки ба рафъи 

таҳдидҳои беруна ва таъмини амнияти миллӣ нигаронида шудааст. Бо 

омезиши иттифоқҳо бо Русия ва Чин, ташаббусҳои бисёрҷониба ва шарикии 

стратегӣ бо Ғарб, Тоҷикистон манфиатҳои худро боэътимод ҳимоя карда, 

барои рушди дохилӣ ва суботи сиёсӣ шароити устувор фароҳам меорад. 

Ҷумҳурии Тоҷикистон бо мавқеи стратегии худ дар Осиёи Марказӣ, бо 

таҳдидҳои беруна, аз ҷумла терроризм, экстремизми динӣ, қочоқи маводи 

мухаддир ва низоъҳои мазҳабӣ рӯ ба рӯ мешавад. Дар посух ба ин чолишҳо 

Њукумати мамлакат барои иштироки фаъолона дар созмонҳои минтақавию 

байналмилалӣ, ки ба масъалаҳои амниятӣ машғуланд, талошҳои зарурӣ ба 

харҷ додааст. Ин иштирок, аз ҷумла, тавассути узвият дар сохторҳое, аз 

қабили Созмони Аҳдномаи амнияти дастаҷамъӣ (СААД), Созмони 

Ҳамкориҳои Шанхай (СҲШ) ва ғайра зоҳир шуда, ба Тоҷикистон имкон 

медиҳад, ки мавқеи худро дар соҳаи амният дар сатҳи минтақавӣ ва ҷаҳонӣ 

мустаҳкам намояд. 

Созмони Ҳамкориҳои Шанхай, ки соли 2001 таъсис ёфтааст, 

кишварҳоеро ба монанди Русия, Чин ва як қатор давлатҳои дигари Осиёи 

Марказиро дар бар мегирад. Имрӯзҳо СҲШ дар масъалаҳои мубориза бо 

терроризм, экстремизм ва ҷинояткории муташаккил фаъолона амал мекунад. 

Дар ин созмон Ҷумҳурии Тоҷикистон мавқеи фаъолро ишғол намуда, дар 

доираи форумҳои СҲШ ҳамкориҳои густурда анҷом медиҳад. СҲШ барои 

муколамаи амниятӣ майдони муҳим гардидааст. Тавре ки дар сарчашмаҳои 

илмӣ таъкид мегардад, «иштирок дар СҲШ ба Тоҷикистон имкон медиҳад, 

ки на танҳо дар соҳаи амният таҷрибаи худро мубодила кунад, балки сатҳи 

эътимодро байни давлатҳо баланд бардорад» [135]. 

Дар баробари ин, СҲШ ҳамчун як платформа барои таҳкими 

ҳамкориҳои иқтисодӣ ва гуманитарӣ низ хизмат мекунад. Созмон тавассути 

лоиҳаҳои муштараки инфрасохторӣ, энергетикӣ ва тиҷоратӣ ба рушди 

иқтисодии минтақа мусоидат менамояд. Ҷумҳурии Тоҷикистон, бо 

назардошти мавқеи стратегии худ дар Осиёи Марказӣ, кӯшишҳои зиёдеро 

барои амалӣ намудани ин лоиҳаҳо равона мекунад. Ин ҳамкориҳо на танҳо ба 

афзоиши тиҷорати хориҷӣ мусоидат мекунанд, балки имкониятҳои нави 

шуғлро низ фароҳам меоранд. Илова бар ин, СҲШ ба масъалаҳои фарҳангӣ 

ва гуманитарӣ таваҷҷуҳи хоса зоҳир мекунад. Баргузории чорабиниҳои 

фарҳангӣ, мубодилаи донишҷӯён ва олимон, таҳкими робитаҳои байни 

мардум - ин ҳама ба фазои эътимод ва ҳамдигарфаҳмӣ мусоидат мекунад. 

Ҷумҳурии Тоҷикистон, ки дорои мероси ғанӣ ва фарҳанги қадима аст, дар ин 

самт низ фаъолона ширкат меварзад. Ҳамзамон, СҲШ дар ҷустуҷуи роҳҳои 

ҳалли мушкилоти ҷаҳонӣ низ саҳм мегузорад. Созмон дар масъалаҳои 

муҳити зист, тағйирёбии иқлим ва таъмини амнияти озуқаворӣ диққати 

ҷиддӣ медиҳад. Ҷумҳурии Тоҷикистон, ки аз таъсири манфии тағйирёбии 

иқлим осеб дидааст, дар ин самт ташаббусҳои муҳимро пешниҳод мекунад ва 

ҳамкориҳои минтақавиро тақвият мебахшад. 

Аз тарафи дигар СААД, ки Ҷумҳурии Тоҷикистон ба он шомил 

мебошад, чатри амниятиро барои иштирокчиёни худ тавассути машқҳои 

муштараки низомӣ, амалиёти зиддитеррористӣ ва табодули иттилооти 

иктишофӣ таъмин менамояд. Барномаи амалиёти муштарак, ки аз ҷониби 

СААД тасдиқ шудааст, чорабиниҳоеро дар бар мегирад, ки ба пешгирӣ, 

бартарафсозӣ ва безарар кардани таҳдидҳои амниятӣ равона карда шудаанд. 

Масалан, «соли 2019 Ҷумҳурии Тоҷикистон бо дигар давлатҳои аъзои СААД 

машқҳои муштарак доир кард, ки ин тақвияти ҳамкориҳоро дар соҳаи 

мубориза бо терроризм ва экстремизм нишон медиҳад» [122].  

Дар ин замина, ҳамкории Ҷумҳурии Тоҷикистон бо СААД на танҳо 

василаи таъмини субот дар дохили кишвар, балки кафолати амнияти минтақа 

аз хатарҳои беруна аст. Ин ҳамкорӣ муҳим аст, зеро СААД имкон медиҳад, 

ки нерӯҳои амниятии Тоҷикистон малака ва таҷрибаи худро дар мубориза бо 

терроризм ва экстремизм баланд бардоранд. Ғайр аз ин, Ҷумҳурии 

Тоҷикистон дар ҳалли мушкилоти амниятии минтақавӣ, бахусус дар марз бо 

Афғонистон, нақши муҳим мебозад. Вазъияти ноустувор дар Афғонистон 

метавонад ба тамоми минтақа таъсири манфӣ расонад ва аз ин рӯ, ҳамкории 

Тоҷикистон бо СААД барои пешгирии паҳншавии бесуботӣ зарур аст. 

Ҳамчунин, Тоҷикистон ҳамчун узви СААД, дар таҳия ва татбиқи 

стратегияҳои муштараки амниятӣ саҳм мегузорад. Ин имкон медиҳад, ки 

манфиатҳои миллии Тоҷикистон дар сиёсати амниятии СААД ба назар 

гирифта шаванд. Тоҷикистон бо истифода аз платформаи СААД, метавонад 

мавқеи худро дар масъалаҳои амниятӣ дар арсаи байналмилалӣ муаррифӣ 

кунад. 

Самти муҳимми сиёсати амниятии Ҷумҳурии Тоҷикистон ҳамкорӣ бо 

созмонҳои байналмилалӣ, аз қабили Созмони Милали Муттаҳид (СММ) ва 

Созмони умумиҷаҳонии тандурустӣ (СУТ) мебошад. Ин гуна ҳамкориҳо 

унсурҳои амниятиро дар заминаи васеи рушди устувор дар бар мегиранд. Дар 

доираи барномаҳои СММ Ҷумҳурии Тоҷикистон механизмҳои 

байналмилалиро барои мубориза бо ҷинояткории маводи мухаддир фаъолона 

истифода мебарад. Андешидани чунин тадбирҳо дар партави таҳдидҳои 

афзояндаи марбут ба қочоқи маводи мухаддир аз Афғонистон муҳим 

шудааст.  

Ҳамкории Ҷумҳурии Тоҷикистон бо СММ дар самти мубориза бо 

терроризм низ ҷойгоҳи хоса дорад. Тоҷикистон дар татбиқи Стратегияи 

глобалии зиддитеррористии СММ фаъолона ширкат варзида, барои 

пешгирии паҳншавии идеологияҳои экстремистӣ ва террористӣ тадбирҳои 

мушаххас меандешад. Ин ҳамкорӣ ба таъмини сулҳу субот дар минтақа ва 

ҷаҳон нигаронида шудааст. Дар соҳаи тандурустӣ Тоҷикистон бо СУТ 

ҳамкории зич дорад. Ин ҳамкорӣ ба беҳтар намудани низоми тандурустӣ, 

мубориза бо бемориҳои сироятӣ, таъмини дастрасии аҳолӣ ба 

хизматрасониҳои тиббӣ ва таҳкими саломатии ҷомеа равона шудааст. 

Ҷумҳурии Тоҷикистон бо СУТ дар татбиқи барномаҳои ваксиназанӣ, 

мубориза бо ВНМО ва дигар бемориҳои сироятӣ ҳамкорӣ мекунад. Ҳамкории 

Тоҷикистон бо созмонҳои байналмилалӣ, аз ҷумла СММ ва СУТ, на танҳо ба 

таъмини амният, балки ба рушди иқтисодӣ ва иҷтимоии кишвар низ 

мусоидат мекунад. Ҷалби сармоягузориҳои хориҷӣ, татбиқи лоиҳаҳои 

инфрасохторӣ, беҳтар намудани шароити зиндагии аҳолӣ ва таҳкими низоми 

маориф аз ҷумлаи самтҳои афзалиятноки ҳамкорӣ мебошанд. 

Илова бар ин, Ҷумҳурии Тоҷикистон дар ташаббусҳои бисёрҷониба, аз 

қабили «Барномаи Осиёи Марказӣ оид ба мубориза бо терроризм» иштирок 

мекунад. Татбиқи амалии ин барнома таъсири байниҳамдигарии ҳамкорӣ бо 

кишварҳои ҳамсояро таъмин менамояд. Ин барнома ба таҳкими системаҳои 

амнияти миллӣ ва фаъолияти муштараки амалиётӣ равона шудааст. Қадами 

муҳим дар ин самт таъсиси Маркази зиддитеррористии Осиёи Марказӣ буд, 

ки назорат ва таҳлили таҳдидҳоро амалӣ мекунад ва инчунин, стратегияҳои 

асосии баланд бардоштани амнияти минтақаро таҳия менамояд. 

Гирифтани кӯмаки беруна аз шарикони стратегӣ дар таъмини суботи 

сиёсии Ҷумҳурии Тоҷикистон нақши муҳим дорад. Ҳамкорӣ бо Русия, ки 

иттифоқчии калидии Тоҷикистон дар соҳаи амният аст, ҳузури низомии 

кишварро тақвият мебахшад ва ба Тоҷикистон имкон медиҳад, ки силоҳ ва 

технологияҳои муосирро ба даст орад. Ҳамчунин, ҳамкорӣ бо Чин, ки 

иқтисоди бузург ва дорои манфиатҳои стратегӣ дар минтақа аст, 

сармоягузории мустақимро фароҳам менамояд, инфрасохтори мавҷударо 

беҳтар мекунад ва имкониятҳои тиҷоратиро фароҳам меорад. Илова бар ин, 

ҳамкорӣ бо Созмони амният ва ҳамкорӣ дар Аврупо (САҲА), метавонад дар 

татбиқи ислоҳоти демократӣ, ҳифзи ҳуқуқи инсон ва таъмини волоияти 

қонун мусоидат намояд. Ин созмонҳо метавонанд дар пешгирии низоъҳо, 

ҳалли баҳсҳо ва мусоидат ба раванди ҳамзистии осоишта нақши муҳим 

дошта бошанд. Ғайр аз ин, муносибатҳои дӯстона ва ҳамкорӣ бо кишварҳои 

ҳамсоя, аз қабили Узбекистон ва Қирғизистон, дар таъмини сулҳу субот дар 

минтақа аҳамияти калон дорад. Мубодилаи иттилоот, ҳамкории сарҳадӣ ва 

татбиқи лоиҳаҳои муштарак метавонад ба коҳиши шиддатҳо ва таҳкими 

эътимоди байни давлатҳо мусоидат кунад. 

Дар маҷмуъ, гуфтан мумкин аст, ки ҳамгироии байналмилалӣ ва 

минтақавӣ дар соҳаи амният ба механизмҳои муҳимтарини таъмини суботи 

сиёсии Ҷумҳурии Тоҷикистон табдил меёбад. Иштирок дар созмонҳои 

бисёрҷониба ва ҳамкории стратегӣ бо дигар кишварҳо ба Тоҷикистон имкон 

медиҳад, ки ба таҳдидҳои беруна вокуниши муассир нишон дода, ба 

ҳадафҳои рушди устувори худ наздик шавад. 

Бояд гуфт, ки дар баробари омилҳои беруна, инчунин омилҳои дохилӣ 

низ дар таъмини суботи сиёсӣ нақши назаррас мебозанд. Дар байни онҳо 

нақши ҷомеаи шаҳрвандӣ дар таъмини амният ва субот хеле назаррас аст. 

Дар заминаи таъмини суботи сиёсӣ ва ташаккули равандҳои демократӣ 

ҷомеаи шаҳрвандии Тоҷикистон вазифаҳои муҳимро иҷро мекунад. Гарчанде 

ки системаи сиёсии кишвар бо таҳдидҳои зиёди дохилӣ ва хориҷӣ рӯ ба рӯ 

аст, рушди минбаъдаи ҷомеаи шаҳрвандӣ метавонад як воситаи муҳим барои 

коҳиш додани ташаннуҷи иҷтимоӣ ва таҳкими ҳаёти сиёсӣ бошад. 

Ба маънои умумӣ, ҷомеаи шаҳрвандӣ соҳаи ҳаёти ҷамъиятӣ мебошад, 

ки новобаста аз давлат вуҷуд дорад ва ташкилоту иттиҳодияҳои гуногунро 

дар бар мегирад. Чунончи, «ташкилотҳои ғайриҳукуматӣ, иттифоқҳои касаба, 

ассотсиатсияҳо, гурӯҳҳои ташаббускор ва дигар сохторҳои расмӣ ва 

ғайрирасмӣ» [63]. Дар Ҷумҳурии Тоҷикистон, ба монанди бисёр кишварҳои 

дигари пасошуравӣ, ҷомеаи шаҳрвандӣ ҳанӯз дар марҳилаи ташаккулёбӣ 

қарор дорад, аммо дар даҳсолаҳои охир он ба таври назаррас рушд кард ва ба 

як ниҳоди муҳим дар ҳаёти сиёсӣ табдил ёфт. 

Яке аз механизмҳои муҳимме, ки тавассути он ҷомеаи шаҳрвандӣ 

метавонад ба суботи сиёсӣ мусоидат кунад, иҷрои вазифаи намояндагии 

манфиатҳои табақаҳои гуногуни аҳолӣ мебошад. Масалан, ташкилоти 

ғайридавлатии «Маркази дастгирии занон» ба баланд бардоштани маърифати 

сиёсии занон ва ҷалби онҳо ба равандҳои қабули қарорҳо фаъолона мусоидат 

мекунад. Таҳқиқотҳо нишон медиҳанд, ки дар кишварҳое, ки занон дар 

сиёсат фаъолона иштирок мекунанд, эҳтимоли камтар пайдо шудани низоъҳо 

вуҷуд дорад. Чунин хулосаҳо аҳамияти ҳамгироии занон ба ҳаёти сиёсӣ ва 

нақши онҳоро дар нигоҳ доштани устувории ҷомеа таъкид мекунанд. 

Илова бар ин, иштироки васеи занон дар қабули қарорҳо метавонад 

боиси андешидани сиёсати мутавозинтар ва ҳамаҷониба гардад. Занон ба 

шарофати нуқтаи назари хоси худ, метавонанд диққати ҷомеаро ба 

масъалаҳое ҷалб кунанд, ки аксар вақт аз ҷониби мардон нодида гирифта 

мешаванд, масалан, ҳифзи ҳуқуқҳои кӯдакон, дастгирии оилаҳо ва таъмини 

баробарии гендерӣ. Гузашта аз ин, ҳузури занон дар сиёсат метавонад барои 

насли оянда намунаи ибрат бошад. Вақте ки духтарон мебинанд, ки занон дар 

сатҳи сиёсӣ ба муваффақият мерасанд, онҳо эҳсос мекунанд, ки онҳо низ 

метавонанд ба ҳадафҳои бузург ноил шаванд ва дар ҳаёти ҷамъиятӣ нақши 

фаъол бозанд. 

Аҳамияти маориф ва ниҳодҳои маърифатӣ дар масъалаи ҳифзи 

ҳуқуқҳои инсонӣ ва рушди демократия назаррас аст. Ҷомеаи шаҳрвандии 

Ҷумҳурии Тоҷикистон дар ташаббусҳои таълимӣ, ки ба баланд бардоштани 

маърифати шаҳрвандон дар бораи ҳуқуқ ва уҳдадориҳои онҳо равона 

шудаанд, фаъолона иштирок менамояд. Масалан, «фаъолияти ташкилотҳое, 

ба монанди «Ҳикмат», ба паҳн кардани маълумот дар бораи ҳуқуқи инсон ва 

демократия равона карда шудааст, ки ба баланд бардоштани сатҳи эътимоди 

аҳолӣ ба институтҳои давлатӣ мусоидат мекунад» [112]. Самти муҳимми 

ҳамкории ҷомеаи шаҳрвандӣ ва давлат дар Тоҷикистон ҳамкорӣ дар соҳаи 

рушди иҷтимоӣ мебошад. Бисёре аз созмонҳои ғайридавлатӣ лоиҳаҳоеро 

амалӣ мекунанд, ки ба беҳтар кардани шароити зиндагии аҳолӣ, мубориза бо 

камбизоатӣ ва нобаробарии иҷтимоӣ нигаронида шудаанд. Масалан, 

лоиҳаҳое, ки ба беҳтар кардани дастрасӣ ба маориф ва тандурустӣ 

нигаронида шудаанд, ба ташаккули ҷомеаи устувор мусоидат мекунанд. 

Суботи иқтисодӣ низ бевосита бо суботи сиёсӣ алоқаманд аст. Ҷомеаи 

шаҳрвандӣ метавонад сабабгори ба амал омадани ислоҳоти иқтисодӣ бошад. 

Чунин ислоҳот аксар вақт ба беҳтар кардани фазои тиҷорат ва ҷалби 

сармоягузорӣ нигаронида мешавад. Як зумра ташаббусҳо, ба монанди 

ташкили кооперативҳо ва корхонаҳои хурд бо дастгирии созмонҳои 

ғайридавлатӣ метавонанд на танҳо вазъи иқтисодии шаҳрвандонро беҳтар 

кунанд, балки сатҳи ташаннуҷи иҷтимоии марбут ба бекорӣ ва камбизоатиро 

коҳиш диҳанд. Илова бар ин, дар шароити мавҷудияти таҳдидҳои беруна, ба 

монанди терроризм ва экстремизм, фаъолсозии ниҳодҳои ҷомеаи шаҳрвандӣ 

метавонад ба афзоиши ҳамбастагии иҷтимоӣ мусоидат кунад. Дар таҳқиқоти 

олимони соҳа қайд мегардад, ки «маҳз тавассути ташаббуси муколама ва 

барномаҳои гуногун барои ҷавонон сатҳи радикализатсияро дар байни 

аҳолии ҷавон коҳиш додан мумкин аст» [58, с.659]. Ташкилотҳои 

шаҳрвандие, ки бо ҷавонон кор мекунанд, дар ташаккули рафтори 

алтернативии онҳо кӯмак мерасонанд ва барои муҳокимаи масъалаҳои 

мубрами иҷтимоӣ ва сиёсӣ фазои мусоид фароҳам меоранд.  

Ҳамин тариқ, ҷомеаи шаҳрвандии Тоҷикистон дар марҳилаи 

ташаккулёбӣ қарор дорад ва сарфи назар аз монеаҳои мавҷуда нақши он дар 

таъмини суботи сиёсии кишвар торафт бештар ба назар мерасад. Бо муттаҳид 

кардани кӯшиши гурӯҳҳо ва созмонҳои гуногуни ҷамъиятӣ, ҷомеаи 

шаҳрвандӣ ба ташаккули ҷомеаи масъулиятнок ва равшанфикр мусоидат 

мекунад, ки дар навбати худ устувории низоми сиёсии кишварро дар 

шароити таҳдидҳои дохилӣ ва хориҷӣ тақвият медиҳад. 

Низоми воситаҳои ахбори омма (ВАО) дар таъмини суботи сиёсии 

ҳамаи кишварҳо, аз ҷумла Ҷумҳурии Тоҷикистон нақши калидӣ дорад. Дар 

шароити таҳдидҳои беруна, аз қабили ташаннуҷи сиёсии ҷаҳонӣ, ҷангҳои 

иттилоотӣ ва буҳронҳои иқтисодӣ, ВАО воситаи муҳим барои на танҳо 

интиқоли иттилоот, балки ташаккули афкори ҷамъиятӣ, дастгирии сиёсати 

пешгирифтаи давлату ҳукумат ва муттаҳидсозии ҷомеа мегардад. 

Яке аз вазифаҳои асосии расонаҳои тоҷикистонӣ фароҳам овардани 

муҳитест, ки ба ризоияти табақаҳои гуногуни аҳолӣ мусоидат мекунад. Дар 

ин замина, таҳқиқоти мутахассисони соҳаи ВАО нишон медиҳанд, ки сиёсати 

иттилоотии давлат ба дастгирии системаи мавҷудаи сиёсӣ ва пешгирии 

низоъҳо нигаронида шудааст. Ҳамин тавр, тибқи гузориши марказҳои илмию 

таҳқиқотӣ, «самти асосии кори ВАО-и давлатӣ таблиғи суботи сиёсӣ ва 

ваҳдати миллӣ таҳти роҳбарии сарвари давлат мебошад» [88]. Мисоли ин 

инъикоси мунтазами ташаббусҳои ҳукумат оид ба беҳтар кардани вазъи 

иқтисодӣ ва сиёсати иҷтимоӣ мебошад. Ҳисоботҳо дар бораи муваффақият 

дар соҳаҳое, ба монанди кишоварзӣ ва тандурустӣ, ба ташаккули афкори 

мусбати ҷомеа ва дастгирии легитимияти ҳокимият мусоидат мекунанд. Ба 

андешаи таҳлилгарони соҳа, «ВАО ҳамчун пайванди ҳокимият ва ҷомеа 

хидмат мекунад ва онҳо бояд эътимоди шаҳрвандонро ба сиёсати давлатӣ 

мустаҳкам кунанд» [46, с.85]. 

Дар ин раванд, ВАО нақши муҳимро мебозад, чунки тавассути онҳо 

аҳолӣ аз тағйиротҳои мусбат дар ҳаёти иқтисодӣ ва иҷтимоӣ огоҳ мегардад. 

Масалан, афзоиши истеҳсоли маҳсулоти кишоварзӣ метавонад ҳамчун як 

нишонаи дастгирии самараноки деҳқонон аз ҷониби давлат ва беҳтар шудани 

шароити зиндагии онҳо эълон шавад. Ин гуна хабарҳо боиси тақвияти ҳисси 

ватандӯстӣ ва ифтихор аз дастовардҳои кишвар мегарданд. Ғайр аз ин, ВАО 

метавонад барои мубориза бо иттилооти бардурӯғ ва танқидҳои беасос 

истифода шавад. Бо нашри маълумоти дақиқ ва таҳлилҳои асоснок, онҳо 

метавонанд шубҳаҳоро бартараф созанд ва ба паст шудани шиддати иҷтимоӣ 

мусоидат кунанд. Ин махсусан, дар шароити имрӯза, ки ҷараёни иттилоот 

хеле зуд ва баъзан беназорат аст, муҳим мебошад. 

Аммо, дар айни замон, расонаҳои мустақил низ дар заминаи таъмини 

суботи сиёсӣ ҷойгоҳи худро доранд. Намунаҳои кори рӯзноманигорони 

мустақил дар мавзуъҳои ҳуқуқи инсон нишон медиҳанд, ки саҳми онҳо дар 

баробари васоити ахбори оммаи давлатӣ дар ташаккули афкори мутавозини 

ҷомеа нақши муҳим мебозад. Васоити ахбори мустақил метавонанд ба сатҳи 

иштироки шаҳрвандӣ мусоидат кунанд. Вобаста ба таҳаввулоти сиёсӣ ва 

иҷтимоӣ, васоити ахбори оммаи мустақил метавонанд дар инъикоси воқеияти 

зиндагӣ диққати бештар зоҳир намоянд. Онҳо метавонанд масъалаҳои 

мубрами рӯзро, ки аксаран аз ҷониби расонаҳои давлатӣ нодида гирифта 

мешаванд, мавриди баррасӣ қарор диҳанд ва ба ин васила, ҷомеаро аз 

ҳодисаҳои муҳим огоҳ созанд. 

Муҳим аст, ки нақши шабакаҳои иҷтимоӣ низ дар ин муҳокима қайд 

карда шавад. Дар фазои иттилоотии Ҷумҳурии Тоҷикистон як қатор 

шабакаҳои иҷтимоӣ, ба монанди Facebook ва Telegram ба майдонҳои 

муҳокимаи масъалаҳои мубрам ва мубодилаи афкор табдил меёбанд. Дар 

соли 2023 ҷамъоварии маълумоти оморӣ нишон дод, ки: «45% шаҳрвандони 

Тоҷикистон барои гирифтани хабарҳо аз расонаҳои иҷтимоӣ фаъолона 

истифода мебаранд» [132]. Чунин шабакаҳои иҷтимоӣ, ки таҳти назорати 

расонаҳои давлатӣ қарор надоранд, ба сохторҳои мавҷудаи ҳокимияти 

давлатӣ таҳдиди эҳтимолӣ доранд. Зеро чунин шабакаҳо баъзан вақт барои 

муттаҳид кардани одамон ва ташкили эътирозҳо низ истифода мешавад. 

Дар ин шароит, Ҳукумати Ҷумҳурии Тоҷикистон бо диққати махсус ба 

назорати фазои иттилоотӣ машғул аст. Барои пешгирии паҳншавии 

маълумоти бардурӯғ ва иғвоангез, инчунин идора кардани амнияти ҷамъиятӣ 

чораҳои гуногун андешида мешаванд. Яке аз чунин чораҳо ин маҳдуд 

намудани дастрасӣ ба шабакаҳои иҷтимоӣ ва сайтҳои алоҳидае мебошад, ки 

ба амнияти миллӣ таҳдид мекунанд. Ғайр аз ин, ҳукумат тавассути таъсиси 

гурӯҳҳои корбарии наздик ба давлатӣ дар шабакаҳои иҷтимоӣ ва таблиғи 

андешаҳои мусбат дар бораи сиёсати давлатӣ фаъолияти худро дар 

шабакаҳои иҷтимоӣ тақвият медиҳад. Ҳадафи асосӣ эҷоди мувозинати 

иттилоотӣ ва муқобилат бо маълумотест, ки манфӣ ва зараровар аст. 

Яке аз намунаҳои мусбати истифодаи ВАО барои таъмини суботи 

сиёсӣ ташкили маъракаҳои иттилоотие мебошад, ки ба ташаккули ҳувияти 

миллӣ ва тақвияти ватандӯстӣ равона шудаанд. «Мақомоти давлатии 

Тоҷикистон мунтазам аксияҳои иттилоотӣ мегузаронанд, ки ба таҳкими 

ҳисси ваҳдат ва ифтихор аз кишвари худ нигаронида шудаанд. Ин гуна 

маъракаҳо дар давраҳои гузариш аҳамияти калон доранд, зеро онҳо ба 

муттаҳидсозии ҷомеа дар атрофи арзишҳои умумӣ ва ҳадафҳои миллӣ 

мусоидат мекунанд. Илова бар ин, ВАО метавонад ҳамчун фазои мусоид 

барои муколамаи байниҳамдигарӣ ва гуфтушунидҳои сиёсӣ хизмат кунад» 

[107, с.103]. Тавассути ташкили муҳокимаҳои телевизионӣ, мизҳои мудаввар 

ва форумҳои онлайнӣ, рӯзноманигорон ва коршиносон имкон доранд 

андешаҳои гуногунро пешниҳод кунанд ва дар бораи роҳҳои ҳалли 

мушкилоти мавҷуда ба мувофиқа расанд. Ин ба эҷоди фазои шаффоф ва 

демократӣ мусоидат мекунад, ки дар он ҳар як шаҳрванд метавонад дар ҳаёти 

сиёсии кишвар иштирок кунад. 

Яке аз вазифаҳои муҳимми ВАО ин мубориза бо ифротгароӣ ва 

терроризм мебошад. ВАО метавонад хатарҳои ин зуҳуроти манфиро шарҳ 

диҳад ва ба ташаккули иммунитети ҷомеа ба ғояҳои радикалии экстремистӣ 

мусоидат кунад. Ин корро тавассути нашри мақолаҳои таҳлилӣ, филмҳои 

ҳуҷҷатӣ ва барномаҳои таълимӣ анҷом додан мумкин аст. Дар шароити 

ҷаҳонишавӣ, ВАО инчунин дар ҳифзи фарҳанги миллӣ ва арзишҳои 

маънавии кишвар нақши муҳим мебозад. Тавассути таблиғи анъанаҳо, забон 

ва адабиёти миллии худ, ВАО метавонад ба таҳкими ҳувияти миллии 

шаҳрвандон ва муқовимат ба таъсири фарҳангҳои бегона мусоидат кунад. Ин 

махсусан барои Тоҷикистон, ки дорои таърихи бой ва мероси фарҳангии 

беназир аст, муҳим аст. Ҳукумати Тоҷикистон ба ин масъала таваҷҷӯҳи хоса 

зоҳир мекунад ва барои дастгирии ВАО-и миллӣ ва рушди фарҳанги миллӣ 

чораҳои зарурӣ меандешад. 

Дар баробари омилҳои номбаргардида Президенти Ҷумҳурии 

Тоҷикистон дар таъмини суботи сиёсии мамлакат нақши калидӣ дошта, дар 

шароити таҳдидҳои доимии беруна ва чолишҳои дохилӣ як қатор механизму 

воситаҳоро амалӣ менамояд. «Дар шароити муосир, ки минтақаи Тоҷикистон 

бо чунин чолишҳо, аз қабили фаъолгардии гурӯҳҳои ифротгаро, ноустувории 

давлатҳои ҳамсоя ва мушкилоти иқтисодӣ рӯ ба рӯ мешавад, бояд ба нақши 

Пешвои миллат ҳамчун меҳвари низоми сиёсӣ таваҷҷуҳи махсус зоҳир карда 

шавад. Ин нақш аз тариқи таҳия ва татбиқи стратегияҳои дарозмуддати 

рушд, таъмини волоияти қонун, мубориза бо коррупсия ва таъмини адолати 

иҷтимоӣ амалӣ мегардад» [87, с.51]. Президенти Ҷумҳурии Тоҷикистон, бо 

саъю кӯшишҳои пайваста, тавонист, ки дар кишвар фазои сулҳу суботро 

нигоҳ дошта, заминаи мусоидро барои рушди иқтисодӣ ва иҷтимоӣ фароҳам 

оварад. Ғайр аз ин, Президенти кишвар ҳамчун кафили Конститутсия ва 

тамомияти арзии Тоҷикистон, дар ҳифзи манфиатҳои миллӣ ва таъмини 

амнияти давлат нақши муҳим мебозад. Ӯ бо роҳбарии сиёсати хориҷии 

муваффақ, обрӯи Тоҷикистонро дар арсаи ҷаҳонӣ баланд бардошта, 

ҳамкориҳои судмандро бо кишварҳои дӯст ва шарикон густариш медиҳад. Ин 

ҳама имкон медиҳад, ки Тоҷикистон дар ҳалли масъалаҳои минтақавӣ ва 

ҷаҳонӣ саҳми арзанда гузорад. 

Дар солҳои аввали соҳибистиқлолӣ Ҷумҳурии Тоҷикистон бо 

мушкилоти ҷиддии амниятӣ рӯ ба рӯ гардид. Ҷанги шаҳрвандии солҳои 1992-

1997 дар шуури ҷамъиятӣ ва ҳаёти сиёсии кишвар таъсири амиқ гузошт. Дар 

робита ба ин, таҳкими суботи сиёсӣ барои Президенти кишвар муҳтарам 

Эмомалӣ Раҳмон, ки соли 1994 ба қудрат расид, вазифаи аввалиндараҷа 

гардид.  

Яке аз механизмҳои асосии таъмини суботи сиёсӣ танзими 

конститутсионӣ мебошад. Ворид намудани тағйиру иловаҳо ба 

Конститутсияи Ҷумҳурии Тоҷикистон дар соли 2016 як қадами муҳим дар 

роҳи таҳкими қудрат ва коҳиш додани хатари нооромӣ буд. Аз ҷумла, 

тағйирот ба интихоби президент, ҳокимияти судӣ ва ҳуқуқи амният дахл 

дорад. Ин имкон медиҳад, ки вокуниши самараноктар ба мушкилот ва 

таҳдидҳое, ки институтҳои давлатӣ дучор меоянд, таъмин карда шавад. 

Суботи сиёсӣ инчунин тавассути ташаббусҳои таҳкими ҳувияти миллӣ ва 

шуури шаҳрвандӣ низ дастгирӣ карда мешавад. Барномаҳои президентӣ оид 

ба эҳёи маънавӣ ва ахлоқии ҷомеа унсурҳои дастгирии ҳувияти фарҳангӣ ва 

миллиро дар бар мегирад, ки барои таъсиси ҷомеаи устувор асос мегардад.  

Воситаи муҳимми таъмини суботи сиёсӣ сиёсати амалии амниятӣ, 

хусусан дар заминаи муқовимат ба терроризм ва экстремизм мебошад. Дар 

робита ба ин, Президенти Ҷумҳурии Тоҷикистон як қатор барномаҳоеро оғоз 

намуд, ки ба таҳкими амнияти сарҳадӣ ва ҳамкорӣ бо сохторҳои қудратии 

кишварҳои гуногун нигаронида шудаанд. Намунаи амалиёти муассири 

ҳамкорӣ бо шарикони стратегӣ дар соҳаи ҳифзи марзҳо мебошад; машқҳои 

муштарак бо Русия ва дигар давлатҳои шарик ҳузури низомиро тақвият 

медиҳанд ва омодагии худро ба амал дар шароити бӯҳронӣ ба намоиш 

мегузоранд.  

Ҳамин тариқ, нақши Президенти Ҷумҳурии Тоҷикистон дар таъмини 

суботи сиёсӣ бисерҷониба ва гуногунпаҳлу буда, дахолати фаъолона ба 

равандҳои сиёсӣ, иҷтимоӣ ва иқтисодиро дар назар дорад. Идоракунии 

самараноки робитаҳои хориҷӣ, таҳкими заминаи институтсионалӣ ва 

ташкили барномаҳое, ки ба рушди ҳувияти миллӣ нигаронида шудаанд, на 

танҳо ба таҳкими суботи сиёсӣ, балки ба таҳкими он барои рушди устувори 

ояндаи Ҷумҳурии Тоҷикистон низ мусоидат мекунанд. 

Асосгузори сулҳу ваҳдати миллӣ - Пешвои миллат, Президенти 

Ҷумҳурии Тоҷикистон муҳтарам Эмомалӣ Раҳмон дар таърихи навини 

кишвар нақши беназир ва фаромӯшнашаванда дорад. Марҳилаи аввали 

соҳибистиқлолии Тоҷикистон бо давраи мураккаби низоъҳои дохилӣ, 

иқтисоди харобшуда ва буҳрони шадиди иҷтимоӣ рост омад. Дар чунин 

вазъияти ҳассос, Эмомалӣ Раҳмон масъулияти роҳбарии кишварро ба дӯш 

гирифта, бо азму талоши бемисл ва иродаи қавӣ тавонист, ки сулҳу суботро 

дар сарзамини Тоҷикистон таъмин намояд. Нахустин қадамҳои Президенти 

кишвар ба сӯи сулҳ равона гардиданд. Ӯ бо дарки амиқи вазъият ва 

мураккабии мушкилот, тамоми нерӯи хешро ба хотири муттаҳид сохтани 

миллат ва хомӯш кардани оташи ҷанг сафарбар намуд. Мулоқотҳо ва 

гуфтушунидҳои пайваста бо роҳбарони гурӯҳҳои мухолиф, сарфи назар аз 

тамоми хатарҳо, собитқадамии ӯро дар роҳи расидан ба сулҳ нишон 

медоданд. 

Мавқеи устувори Эмомалӣ Раҳмон дар ҳимояи манфиатҳои миллӣ ва 

арзишҳои умумиинсонӣ, ҳамчунин, дар бунёди давлати демократӣ ва ҷомеаи 

шаҳрвандӣ муҳим арзёбӣ мегардад. Сиёсати хирадмандона ва дурандешонаи 

Сарвари давлат имкон дод, ки кишвар аз вартаи ҷанги шаҳрвандӣ раҳо ёбад 

ва марҳила ба марҳила ба сӯйи рушду пешрафт қадам гузорад. Илова бар ин, 

Президенти кишвар дар таҳкими ҳокимияти давлатӣ, таъмини волоияти 

қонун ва ҳифзи ҳуқуқу озодиҳои инсон саҳми арзанда гузоштааст. Ӯ бо дарки 

зарурати тағйирот дар сохтори идоракунӣ, ислоҳоти гуногунро амалӣ намуд, 

ки ба беҳтар шудани фаъолияти тамоми ниҳодҳои давлатӣ мусоидат 

намуданд. Тавассути талошҳои пайвастаи Сарвари давлат, Тоҷикистон дар 

арсаи байналмилалӣ мақоми худро мустаҳкам намуда, ҳамчун як давлати 

сулҳхоҳ ва шарики боэътимод шинохта шуд. Аз ин рӯ, нақши Эмомалӣ 

Раҳмон дар таъмини суботи сиёсӣ ва сулҳу ваҳдати миллӣ дар Тоҷикистон 

бебаҳост. Роҳбарии хирадмандона ва иродаи қавии ӯ имкон дод, ки кишвар аз 

буҳрони шадид берун ояд ва ба сӯйи ояндаи дурахшон қадам ниҳад. 

Заҳматҳои ӯ дар бунёди Тоҷикистони обод ва пешрафта ҳамеша дар хотири 

халқ боқӣ хоҳад монд. 

Инчунин бояд таъкид кард, ки Паёмҳои солонаи Президенти Ҷумҳурии 

Тоҷикистон воситаи муҳимтарини таҳкими суботи сиёсӣ дар шароити 

таҳдидҳои беруна ва чолишҳои дохилӣ мебошанд. Ин паёмҳо на танҳо 

ҳамчун ҳисобот дар бораи дастовардҳои ҳукумат дар соли гузашта, балки 

ҳамчун нақшаи стратегии амал барои оянда, ки ба ҳамоҳангсозии 

муносибатҳои ҷамъиятӣ ва фазои ҳамкорӣ байни табақаҳои гуногуни ҷомеа 

нигаронида шудааст, хизмат мекунанд. Ба андешаи олимони ватанӣ, 

«Паёмҳои Президенти Ҷумҳурии Тоҷикистон рӯзномаи ягонаи иттилоотиро 

таъмин мекунанд ва миллатро дар атрофи ҳадафҳои умумӣ муттаҳид 

месозанд» [77, с.299]. Дар амал, ин дар ифодаи возеҳи вазифаҳои 

афзалиятнок, аз қабили рушди иқтисодӣ, некӯаҳволии иҷтимоӣ ва амният 

зоҳир мешавад. Ҷузъи муҳимми чунин паёмҳо таъкид ба зарурати нигоҳ 

доштани субот дар шароити мураккаби геополитикии Осиёи Марказӣ 

мебошад, ки дар он Тоҷикистон бо яке аз ҳавзаҳои ноустувортарини минтақа 

- Афғонистон ҳамсарҳад аст [41]. 

Яке аз ҷанбаҳои асосии паёмҳои Сарвари давлат ҷалби шаҳрвандон ба 

раванди сиёсати давлатӣ мебошад. Аз ҷумла, дар паёмҳои солҳои 2021 ва 

2022 Президенти кишвар муҳтарам Эмомалӣ Раҳмон аҳамияти адолати 

иҷтимоӣ ва татбиқи барномаҳоеро, ки ба беҳтар намудани шароити зиндагии 

шаҳрвандон нигаронида шудаанд, таъкид намуд. Ба андешаи Сарвари давлат, 

«Татбиқи барномаи давлатии таъмини шуғли нимрӯза ва таъсиси ҷойҳои 

нави корӣ афзалияти мост» [129]. Чунин муошират дар шаҳрвандон ҳисси 

иштирок дар равандҳои дар кишвар рухдодаро ба вуҷуд меорад, ки дар 

навбати худ суботи сиёсиро тақвият медиҳад. 

Ғайр аз ин, паёмҳои Президенти Ҷумҳурии Тоҷикистон дар бораи 

аҳамияти амнияти дохилӣ ва хориҷӣ низ ишора мекунанд, ки бо назардошти 

ноустувории афзоянда дар кишварҳои ҳамсоя аҳамияти махсус доранд. Соли 

2023 зарурати ташкили системаи самараноки идоракунии ҷараёни муҳоҷират, 



124 
 

ки посух ба мушкилоте мебошад, ки аз ноустувории иқтисодӣ дар минтақа ба 

миён меояд, махсус таъкид карда шуд. Таҳқиқотҳо нишон медиҳанд, ки 

«буҳронҳои сиёсӣ ва мушкилоти иқтисодӣ дар кишвари ҳамсоя аксар вақт ба 

афзоиши муҳоҷират ва ташаннуҷи иҷтимоӣ дар дохили Тоҷикистон оварда 

мерасонанд» [123]. 

Ташаккули стратегияҳои возеҳ дар соҳаи сиёсати ҷавонон низ дар 

Паёмҳои солонаи Сарвари давлат таъкид карда мешавад. Дастгирии давлатии 

ташаббусҳои насли ҷавон, рушди барномаҳои таълимӣ ва фароҳам овардани 

шароит барои худшиносии ҷавонон ба пешгирии радикализатсия ва таҳкими 

сохти ҷамъиятӣ мусоидат мекунад. Тавре ки таҳлилгарон изҳор медоранд, 

«Љалби ҷавонон ба равандҳои қабули қарорҳо ва татбиқи барномаҳои 

ҷавонон имкон медиҳад, ки барои суботи сиёсӣ муҳити солим фароҳам 

оварда шавад» [105, с.967]. 

Механизми дигари муҳимми таъмини суботи сиёсӣ тавассути Паёмҳои 

солонаи Сарвари давлат ташкили муколамаи стратегӣ бо шарикони калидии 

байналмилалӣ мебошад. Тоҷикистон бо созмонҳое чун СММ, СҲШ ва СААД 

фаъолона ҳамкорӣ мекунад, ки на танҳо амнияти миллиро тақвият мебахшад, 

балки кишварро аз таҳдидҳои эҳтимолии беруна наҷот медиҳад. Дар ин 

замина, Паёмҳои Президенти кишвар ҳамчун зуҳури талош барои ҳамзистии 

осоишта ва ҳамкорӣ бо дигар давлатҳо баррасӣ мешаванд. Ҳамин тариқ, 

паёмҳои солонаи Президенти Ҷумҳурии Тоҷикистон ҳамчун воситаи 

пурқувват барои ташаккули сиёсате, ки ҷанбаҳои васеи иҷтимоӣ, иқтисодӣ ва 

геополитикиро дар бар мегирад, хизмат мекунанд. Онҳо ба муколамаи байни 

ҳокимият ва ҷомеа таъсир мерасонанд ва муносибати созандаро барои ҳалли 

масъалаҳои мубрами ҷомеа таъмин мекунанд. Гузашта аз ин, онҳо фаҳмиши 

умумии афзалиятҳои сиёсати давлатиро ташаккул медиҳанд, ки барои рушди 

устувори кишвар дар шароити афзоиши таҳдидҳои беруна ва дохилӣ муҳим 

аст. 

Бояд гуфт, ки дар таърихи ҳар миллат ва давлат лаҳзаҳои ҳассос ва 

тақдирсозе вуҷуд доранд, ки самти рушди ояндаи онро муайян месозанд. 

Ҷумҳурии Тоҷикистон низ аз ин равандҳо истисно набуда, дар тӯли даврони 

соҳибистиқлолӣ марҳилаҳои муҳимми сиёсӣ, иқтисодӣ ва иҷтимоиро паси 

сар намудааст. Дар ин раванд, Паёмҳои Президенти Ҷумҳурии Тоҷикистон ба 

Маҷлиси Олии Ҷумҳурии Тоҷикистон нақши барҷаста ва муассир гузошта, 

ҳамчун ҳуҷҷати роҳнамо ва стратегияи рушди кишвар хизмат мекунанд. 

Паёмҳои Президенти Ҷумҳурии Тоҷикистон на танҳо як суханронӣ ё баёния, 

балки як ҳуҷҷати муҳимми сиёсие мебошанд, ки дар он самтҳои асосии 

сиёсати дохилӣ ва хориҷии кишвар муайян карда мешаванд. Ин ҳуҷҷат ба 

таври муфассал ва дақиқ вазъи кунунии кишварро таҳлил намуда, дурнамои 

рушди онро дар соҳаҳои гуногун пешбинӣ мекунад. Паёмҳо, инчунин ба 

инобат гирифтани манфиатҳои тамоми қишрҳои ҷомеа, таъмини адолат ва 

баробарӣ, ҳифзи ҳуқуқ ва озодиҳои инсонро дар бар мегиранд. 

Суботи сиёсӣ барои рушди устувор ва пешрафти ҷомеа шарти асосӣ 

мебошад. Паёмҳои Президенти Ҷумҳурии Тоҷикистон дар таъмини ин субот 

нақши муҳим мебозанд. Ин ҳуҷҷатҳо тавассути муайян намудани самтҳои 

афзалиятноки сиёсати давлатӣ, таҳкими идоракунии давлатӣ, мубориза бар 

зидди ҷинояткорӣ ва коррупсия, таъмини волоияти қонун, густариши 

ҳамкориҳои байналмилалӣ ва таҳкими ваҳдати миллӣ, заминаи мусоидро 

барои суботи сиёсӣ фароҳам меоранд. Паёмҳои Президенти Ҷумҳурии 

Тоҷикистон аксар вақт барои таҳия ва қабули қонунҳои нав ва такмили 

қонунгузории амалкунанда замина мегузоранд. Дар Паёмҳо масъалаҳои 

мубрам ва проблемаҳои мавҷудаи ҷомеа мавриди баррасӣ қарор гирифта, 

барои ҳалли онҳо пешниҳодҳои мушаххас ироа мегарданд. Ҳукумати 

Ҷумҳурии Тоҷикистон ва Маҷлиси Олии Ҷумҳурии Тоҷикистон бо 

назардошти ин пешниҳодҳо қонунҳо ва санадҳои меъёрии ҳуқуқии заруриро 

қабул мекунанд, ки ба таъмини субот ва рушди устувори кишвар мусоидат 

менамоянд. 

Паёмҳои Президенти Ҷумҳурии Тоҷикистон на танҳо барои мақомоти 

давлатӣ ва қонунгузор, балки барои тамоми ҷомеа аҳамияти бузург доранд. 

Ин ҳуҷҷатҳо тавассути воситаҳои ахбори омма ба таври васеъ паҳн гардида, 

ба шуури ҷомеа таъсири мусбат мерасонанд. Паёмҳо баланд бардоштани 

маърифати ҳуқуқии шаҳрвандон, таҳкими арзишҳои ватандӯстӣ ва миллӣ, 

тарбияи насли наврасро дар руҳияи эҳтиром ба қонун ва Конститутсия, 

инчунин, муттаҳидсозии ҷомеаро дар атрофи ҳадафҳои умумимиллӣ таъмин 

менамоянд. Дар маҷмуъ, Паёмҳои Президенти Ҷумҳурии Тоҷикистон 

муҳтарам Эмомалӣ Раҳмон дар таъмини суботи сиёсии кишвар нақши 

ҳалкунанда мебозанд. Ин ҳуҷҷатҳо самтҳои рушди кишварро муайян намуда, 

барои таҳия ва қабули қонунҳо замина мегузоранд, ба шуури ҷомеа таъсир 

расонида, таҳкими ваҳдати миллӣ ва пешрафти ҷомеаро таъмин менамоянд. 

Аз ин рӯ, омӯзиш ва татбиқи дастуру супоришҳои дар Паёмҳо зикргардида, 

вазифаи муҳимми ҳар як шаҳрванди кишвар ба ҳисоб меравад. 

Ҳамин тариқ, дар хулосаи ин зербоб, ки ба таҳлили омилҳо ва 

механизмҳои таъмини суботи сиёсии Ҷумҳурии Тоҷикистон дар шароити 

таҳдиду хатарҳои беруна бахшида шудааст, бояд таъкид кард, ки муқовимати 

бомуваффақият ба мушкилоти беруна муносибати мунтазамро талаб 

мекунад. Чунин муносибат тамоми соҳаҳои ҳаёти ҷамъиятиро аз иқтисодиёт 

ва сиёсати иҷтимоӣ то мудофиа ва дипломатияи байналмилалӣ фаро мегирад. 

Таҳлили ҷанбаҳои назариявӣ ва амалии таъмини суботи сиёсӣ нишон 

медиҳад, ки таҳкими ваҳдати миллӣ ва ҳамбастагии иҷтимоӣ омили асосии 

ҳифзи суботи сиёсӣ мебошад. Дар шароити ҷомеаи пасошуравӣ, ки 

Тоҷикистон низ ба ин қатор шомил аст, пайваста гузаронидани сиёсатҳое, ки 

ба ҳамоҳангсозии муносибатҳои байниэтникӣ ва байнимазҳабӣ, пешгирии 

ҳама гуна зуҳуроти табъиз ва бегонапарастӣ равона шудаанд, хеле муҳим аст. 

Маориф ва фарҳанг бояд ба тарбияи ватандӯстӣ, таҳаммулпазирӣ ва эҳтиром 

ба мероси таърихӣ ва фарҳангии ҳамаи халқҳои дар кишвар зиндагикунанда 

равона карда шавад. 

Суботи иқтисодӣ ва рушди устувор шартҳои муҳимтарини таъмини 

суботи сиёсӣ мебошанд. Паст кардани сатҳи камбизоатӣ, таъсиси ҷойҳои 

нави корӣ, беҳтар кардани инфрасохтор ва баланд бардоштани сатҳи 

зиндагии аҳолӣ ба эҷоди эътимод ба мақомоти давлатӣ ва коҳиш додани 

ташаннуҷи иҷтимоӣ мусоидат мекунад. Дар соҳаи мудофиа ва амният 

Қувваҳои Мусаллаҳи Ҷумҳурии Тоҷикистонро тақвият додан, қобилияти 

ҷангӣ ва таҷҳизоти онҳоро бо техника ва силоҳҳои муосир баланд бардоштан 

зарур аст. Инчунин, рушди ҳамкорӣ бо дигар кишварҳо ва созмонҳои 

байналмилалӣ дар соҳаи мубориза бо терроризм, экстремизм ва қочоқи 

маводи мухаддир муҳим аст.  

Сиёсати самараноки хориҷие, ки ба принсипҳои бисёрсамта ва 

прагматизм асос ёфтааст, дар таъмини суботи сиёсии Тоҷикистон нақши 

муҳим мебозад. Зарур аст, ки дар ташкилотҳои минтақавӣ ва байналмилалӣ 

фаъолона иштирок намуда, бо риояи манфиатҳои миллӣ бо тамоми кишварҳо 

муносибатҳои дӯстона дар оянда низ инкишоф дода шавад. Истифодаи 

имкониятҳои дипломатияи байналмилалӣ барои ҳалли низоъҳо ва пешгирии 

таҳдидҳо муҳим аст. 

 

3.2. Таъмини суботи сиёсии Ҷумҳурии Тоҷикистон дар шароити рушди 

бемайлони технологияҳои иттилоотию коммуникатсионӣ 

Тули ду даҳсолаи охир технологияҳои иттилоотию коммуникатсионӣ 

(ТИК) дар раванди дигаргунсозии системаҳои сиёсию иҷтимоӣ, бахусус дар 

кишварҳои дар ҳоли гузариш қарордошта, нақши калидӣ доранд. Дар 

Ҷумҳурии Тоҷикистон низ технологияҳои мазкур тадриҷан ба омили 

муҳимми ҳаёти ҷамъиятию сиёсӣ табдил ёфта истодааст. Таъмини суботи 

сиёсӣ дар заминаи истифодаи фаъоли ТИК таҳлилу баррасии ҳамаҷонибаро 

талаб мекунад. Дар ин маврид муайян кардан лозим аст, ки чӣ гуна 

технологияҳои муосир метавонанд тартиботи мавҷудаи сиёсиро ҳам 

мустаҳкам ва ҳам халалдор кунанд. Рушди босуръати технологияҳои мазкур 

имкониятҳои нави иштироки шаҳрвандиро фароҳам меорад, инчунин ба 

ҳукумат мушкилоти марбут ба идоракунии равандҳои иттилоотӣ, амнияти 

киберӣ ва идоракунии эҳтимолии иттилоотро ба вуҷуд меоварад.  

Яке аз ҷанбаҳои муҳимме, ки бояд ба назар гирифта шавад, таъсири 

шабакаҳои иҷтимоӣ ва расонаҳои хабарии электронӣ ба шуури сиёсии 

шаҳрвандон мебошад. Тавре В.Б. Герасимов қайд мекунад: «Шабакаҳои 

иҷтимоӣ воситаи пурқуввати ташаккули афкори ҷамъиятӣ ва мутаассифона, 

барои баъзе неруҳои сиёсӣ василаи ба вуҷуд овардани руҳияи эътирозӣ 

шудаанд» [49, с.37]. Дар ҳақиқат, неруҳои сиёсӣ, бахусус онҳое, ки ба 

манфиатҳои як гурӯҳи мушаххас хизмат мекунанд, аксар вақт аз шабакаҳои 

иҷтимоӣ ҳамчун обзори таблиғотӣ барои паҳн кардани ақидаҳои худ, бадном 

кардани рақибон ва таҳрик додани эҳсосоти манфии мардум истифода 

мебаранд. Бо истифода аз алгоритмҳои мураккаби шабакаҳои иҷтимоӣ, онҳо 

метавонанд паёмҳои худро ба таври интихобӣ ба гурӯҳҳои аҳолии ҳассос 

равона кунанд ва ба ин васила таъсири худро ба афкори ҷамъиятӣ ба маротиб 

афзоиш диҳанд. Натиҷаи ин гуна амалҳо метавонад ба вуҷуд овардани 

эътирозҳои иҷтимоӣ, шиддат гирифтани танишҳои байни гурӯҳҳои 

мухталифи аҳолӣ ва ҳатто бесубот шудани вазъи сиёсӣ дар кишвар гардад. 

Дар чунин шароит бояд ҷомеа дарк намояд, ки шабакаҳои иҷтимоӣ 

танҳо як воситаанд ва онро метавон ҳам дар самти созанда ва ҳам дар самти 

харобиовар истифода бурд. Саводнокии иттилоотӣ, яъне қобилияти таҳлили 

интиқодӣ ва арзёбии иттилооти дар шабакаҳои иҷтимоӣ нашршаванда, ба ҳар 

як шаҳрванд имкон медиҳад, ки аз таъсири манфии таблиғоти бардурӯғ ва 

маълумоти ғаразнок эмин бошад. Ҳамзамон, мақомоти давлатӣ ва созмонҳои 

ҷамъиятӣ бояд чораҳои муассир андешанд, то ки фазои иттилоотии кишварро 

аз маълумоти зараровар муҳофизат намоянд ва баланд бардоштани сатҳи 

огоҳии ҷомеаро дар бораи хатарҳои шабакаҳои иҷтимоӣ таъмин созанд. Ин 

метавонад тавассути таҳияи қонунгузории мушаххас, дастгирии ташаббусҳои 

таълимӣ ва ташвиқи ҳамкории байнисоҳавӣ амалӣ карда шавад. 

Дар шароити Ҷумҳурии Тоҷикистон ВАО-и анъанавӣ (телевизион, 

радио, газетаҳо, маҷаллаҳо ва ғ.) аз ҷониби давлат назорат карда мешаванд, 

аз ин рӯ, онҳо дар ҳифзу ҳимояи суботи сиёсии кишвар мусоидат мекунанд. 

Аммо иштирокчиёни шабакаҳои иҷтимоӣ платформаҳои иттилоотиро барои 

табодули афкор ва ташкили ҳаракатҳои мухолифин истифода мебаранд. 

Тањқиқоте, ки аз ҷониби Маркази омузиши ҷомеаҳои пасошӯравӣ гузаронида 

шудааст, нишон медиҳад, ки: «Аз соли 2010 то соли 2022 шумораи 

истифодабарандагони интернет дар Тоҷикистон панҷ баробар афзудааст. Ин 

арзёбӣ нишон медиҳад, ки фаъолияти афзояндаи шаҳрвандон дар фазои 

маҷозӣ рӯ ба афзоиш аст» [12]. Моҳи декабри соли 2022 Сарвари давлат 

муҳтарам Эмомалӣ Раҳмон зимни ироаи Паёми солонаи худ қайд намуда буд, 

ки «Ҳоло дар кишвар шумораи муштариёни интернет ба 4,5 миллион 

расидааст, ки ба 100 нафар аҳолӣ 45 муштарӣ рост меояд» [127]. 

Унсури муҳимми таҳлил масъалаи амнияти киберӣ мебошад. Тавре 

И.Н. Сидоров қайд мекунад: «Набудани чораҳои муносиби таъмини амнияти 

киберӣ кишварро дар радифи таҳдидҳои беруна ва дохилӣ осебпазир 

мекунад» [97, с.78]. Ин масъала, махсусан дар шароити ҷаҳонишавии фазои 

иттилоотӣ ва афзоиши шумораи ҳодисаҳои марбут ба ҷинояткории киберӣ, 

терроризм ва экстремизм аҳамияти аввалиндараҷа пайдо мекунад. Набудани 

чораҳои зарурӣ на танҳо ба иқтисодиёт ва инфрасохтори муҳимми кишвар 

зарар ворид мекунад, балки ба соҳибихтиёрӣ ва амнияти миллии давлат низ 

таҳдид эҷод менамояд. Дар ин замина, таҳия ва татбиқи стратегияи миллии 

амнияти киберӣ, ки дар он таҳлили дақиқи таҳдидҳои воқеӣ ва эҳтимолӣ, 

муайян кардани заъфҳо дар системаҳои иттилоотӣ ва таҳияи чораҳо барои 

муқовимат ба ҳамлаҳои киберӣ пешбинӣ шудааст, муҳим арзёбӣ мегардад. 

Чунин стратегия бояд тақвияти ҳамкориҳои байнулмилалӣ, табодули 

маълумот дар бораи таҳдидҳо ва таҷрибаи пешқадами соҳаи амнияти 

кибериро дар бар гирад. 

Ғайр аз ин, зарур аст, ки тадбирҳои мушаххас оид ба баланд 

бардоштани сатҳи маърифати ҳуқуқии шаҳрвандон дар соҳаи амнияти 

киберӣ андешида шаванд. Маърифатнокии пасти аҳолӣ дар ин самт 

метавонад сабаби қурбонии ҷиноятҳои киберӣ гардад. Барномаҳои таълимӣ, 

семинарҳо ва маъракаҳои иттилоотӣ метавонанд дар ташаккули маданияти 

амнияти киберӣ дар ҷомеа нақши муҳим бозанд. Ҳамчунин, бояд ба тайёр 

кардани кадрҳои баландихтисос дар соҳаи амнияти киберӣ таваҷҷуҳи махсус 

зоҳир карда шавад. Ин соҳа мунтазам рушд мекунад ва танҳо мутахассисони 

ботаҷриба метавонанд ба таҳдидҳои нав ҷавоб гӯянд ва системаҳои 

иттилоотиро ҳифз кунанд. Гузаронидани курсҳои омӯзишӣ, семинарҳо ва 

машғулиятҳои амалӣ барои баланд бардоштани малакаи кормандони давлатӣ 

ва бахши хусусӣ аҳамияти калон дорад. Зеро ҳамлаҳои киберӣ метавонанд 

фаъолияти муназзами муассисаҳои давлатиро халалдор созанд, эътимоди 

шаҳрвандонро ба мақомоти ҳокимияти давлатӣ коҳиш диҳанд ва нооромиҳои 

иҷтимоиро ба вуҷуд оранд. Бо назардошти ноустувории минтақавӣ, масъалаи 

таъмини амнияти киберӣ барои нигоҳ доштани устувории сиёсӣ дар кишвар 

муҳим мегардад. 

Дар айни замон, ТИК инчунин, роҳҳои беҳтар кардани идоракунии 

давлатӣ ва баланд бардоштани самаранокии онро фароҳам меоварад. Яке аз 

намунаҳои лоиҳаи муваффақ, ба монанди платформаи ҳукумати электронӣ 

нишон медиҳад, ки технологияҳои иттилоотӣ метавонад барои беҳтар 

кардани дастрасии шаҳрвандон ба иттилооти расмӣ ва хизматрасониҳои 

давлатӣ истифода шавад. Илова бар ин, ТИК имкон медиҳад, ки шаффофияти 

қабули қарорҳо ва иштироки ҷомеа дар идоракунии давлатӣ беҳтар карда 

шавад. Бо истифода аз воситаҳои онлайнӣ шаҳрвандон метавонанд дар 

муҳокимаҳои сиёсатӣ иштирок намуда, фикру мулоҳизаҳои худро пешниҳод 

кунанд ва дар раванди қабули қарорҳо таъсир расонанд. Ин баланд 

бардоштани ҳисси масъулияти давлатӣ ва эътимоди шаҳрвандон ба 

ҳукуматро таъмин менамояд. Дар ин замина бояд қайд кард, ки: «Фарогирии 

аҳолӣ дар соҳаи ТИК ба ҳамгироии шаҳрвандон ба раванди идоракунӣ ва 

ташаккули ҷомеаи масъул мусоидат мекунад» [102, с.13]. Ташаббусҳои 

мазкур агар дуруст амалӣ карда шаванд, метавонанд як воситаи тавоно барои 

таҳкими ҳамбастагии иҷтимоӣ ва коҳиш додани шиддати иҷтимоию сиёсӣ 

бошанд. Аз ин рӯ, алоқамандии ТИК бо суботи сиёсӣ дар шароити Ҷумҳурии 

Тоҷикистон ҳамчун раванди тағйирпазир ва доимо тағйирёбанда мебошад. 

Аз як тараф, технологияҳои нав барои дастрасии бештар ва иштироки 

бештари шаҳрвандон дар раванди сиёсӣ мусоидат мекунанд, аз тарафи дигар, 

онҳо инчунин барои паҳн гардидани ғояҳои радикалӣ ва ифротгароӣ, ба амал 

омадани таҳдидҳои киберӣ шароит фароҳам меоранд. Барои таъмини суботи 

сиёсӣ дар шароити рушди доимии ТИК, бояд стратегияе таҳия карда шавад, 

ки ҳам ҷанбаҳои мусбат ва ҳам манфии таъсири технологияҳои иттилоотиро 

ба назар гирад. 

Суботи сиёсӣ яке аз омилҳои асосии таъсиррасон ба рушди устувори 

ҳар як давлат, аз ҷумла Ҷумҳурии Тоҷикистон мебошад. Дар шароити рушди 

босуръати технологияҳои иттилоотию коммуникатсионӣ масъалаи таъмини 

суботи сиёсӣ муҳим мегардад. Аз як тараф, рақамисозӣ барои рушди 

иқтисодиёт, ҷиҳати баланд бардоштани самаранокии идоракунии давлатӣ ва 

баланд бардоштани сифати зиндагии шаҳрвандон имкониятҳои нав фароҳам 

меорад. Аз тарафи дигар, он инчунин хавфҳо ва мушкилоти иловагии 

таҳдидҳои киберӣ, паҳншавии иттилооти бардурӯғ ва имконпазир гардидани 

идоракунии афкори ҷамъиятиро ба вуҷуд меорад.  

Дар Ҷумҳурии Тоҷикистон суботи сиёсӣ ҳамчун пояи пешрафти ҷомеа 

ва таъмини зиндагии осоиштаи шаҳрвандон эътироф шудааст. Ҳукумати 

кишвар пайваста барои таҳкими сулҳу субот, ваҳдати миллӣ ва таъмини 

амнияти ҷомеа тадбирҳо меандешад. Ин тадбирҳо, аз ҷумла, ислоҳоти сиёсӣ, 

иқтисодӣ ва иҷтимоиро дар бар мегиранд, ки барои мусоидат ба рушди 

устувор ва беҳбудии сатҳи зиндагии мардум равона шудаанд. Суботи сиёсӣ 

имкон медиҳад, ки сармоягузории хориҷӣ ҷалб карда шавад, иқтисодиёт 

рушд кунад ва ҷойҳои нави корӣ таъсис дода шаванд. Ин, дар навбати худ, ба 

беҳтар шудани вазъи иҷтимоии аҳолӣ мусоидат мекунад ва эътимоди 

шаҳрвандонро ба оянда тақвият мебахшад. Ҳамчунин, суботи сиёсӣ барои 

рушди соҳаҳои маориф, фарҳанг ва тандурустӣ шароити мусоид фароҳам 

меорад. Дар шароити ҷаҳонишавӣ ва афзоиши таҳдидҳои муосир, аз қабили 

терроризм ва экстремизм, таъмини суботи сиёсӣ аҳамияти дучанд пайдо 

мекунад. Ҷумҳурии Тоҷикистон дар мубориза бар зидди ин зуҳуроти 

хатарнок фаъолона иштирок намуда, барои таҳкими амният ва суботи 

минтақавӣ саҳм мегузорад. Ҳамкорӣ бо кишварҳои ҳамсоя ва созмонҳои 

байналмилалӣ дар ин самт яке аз самтҳои асосии сиёсати хориҷии 

Тоҷикистон ба шумор меравад. 

Таҳқиқотҳои муосир нишон медиҳанд, ки суботи тартиботи сиёсӣ 

метавонад бо суръати баланди тағйироте, ки аз рақамикунонӣ ба вуҷуд 

омадаанд, халалдор карда шавад. Масалан, тибқи таҳқиқоти Институти 

байналмилалии тањқиқоти стратегӣ (IISS), «Ворид гардидани технологияҳои 

муосир дар соҳаи сиёсат метавонад боиси пайдоиши шаклҳои нави норозигӣ 

ва эътирозҳои иҷтимоӣ гардад, алахусус дар байни ҷавононе, ки аз 

шабакаҳои иҷтимоӣ барои мубодилаи иттилоот ва ташкили эътирозҳо 

фаъолона истифода мебаранд» [144]. 

Ҷанбаи муҳимми суботи сиёсӣ дар шароити рақамисозӣ қобилияти 

сохторҳои давлатӣ барои мутобиқ шудан ба мушкилоти нав мебошад. Дар 

мисоли Тоҷикистон метавон қайд кард, ки ҳукумат барои баланд бардоштани 

самаранокии идоракунӣ ва ҳамкорӣ бо шаҳрвандон аз ТИК фаъолона 

истифода мебарад. Аз ҷумла, «ҷорӣ намудани платформаҳо барои ҳукумати 

электронӣ (E-Government) ба шаҳрвандон имкон медиҳад, ки хидматҳоро 

зудтар ва қулайтар ба даст оранд, ки ин дар навбати худ ба афзоиши эътимод 

ба институтҳои давлатӣ мусоидат мекунад» [47]. Аммо, муҳофизати 

нокифояи системаҳои иттилоотӣ ва инчунин, набудани механизмҳои 

самараноки назорати паҳншавии иттилооти бардурӯғ метавонад эътимоди ба 

даст овардашударо халалдор кунад. Дар Тоҷикистон, бо дарназардошти 

хусусиятҳои милливу фарҳангӣ ва сатҳи рушди иқтисодӣ, рақамисозӣ бояд 

ба таври бодиққат ва марҳила ба марҳила амалӣ карда шавад. Гузариш ба 

ҳукумати электронӣ, рушди хизматрасониҳои онлайнӣ ва дастгирии 

шаҳрвандони фаъол дар шабакаҳои иҷтимоӣ бояд бо чораҳои мушаххас оид 

ба таъмини амнияти иттилоотӣ, баланд бардоштани саводнокии рақамӣ ва 

мубориза бо маълумоти бардурӯғ ҳамроҳ карда шаванд. 

Илова бар ин, дар шароити истифодаи фаъолонаи шабакаҳои иҷтимоӣ 

ва паёмрасонҳои рақамӣ эҳтимолияти паҳншавии маълумоти бардурӯғ ва 

технологияҳои манипулятивӣ меафзояд. Солҳои охир дар Тоҷикистон 

намунаи истифодаи хабарҳои қалбакӣ мушоҳида мешавад, ки боиси 

нооромиҳо ва норозигии ҷомеа мегарданд. Тибқи гузориши коршиносон, 

«каналҳои беиҷозат дар паёмрасонҳо маълумоти таҳрифшударо дар бораи 

вазъи сиёсии кишвар паҳн мекунанд, ки боиси нигаронии мақомот мешавад» 

[136]. Дар чунин шароит таҳияи стратегияҳо оид ба назорат ва муқовимат ба 

маълумоти бардурӯғ ҳамчун воситаи таъмини суботи сиёсӣ мебошад.  

Бо афзоиши шабакаҳои иҷтимоӣ ва паҳншавии технологияҳои рақамӣ 

хабарҳои қалбакӣ хеле зуд паҳн шуда, ба шуури ҷомеа таъсири манфӣ 

мерасонанд. Манбаъҳои ин хабарҳо аксар вақт номаълум буда, ҳадафи 

асосии онҳо барангехтани низоъҳои иҷтимоӣ, сиёсӣ ва мазҳабӣ мебошад. Ин 

зуҳурот ба суботи кишвар таҳдид карда, боиси коҳиши эътимоди мардум ба 

мақомоти давлатӣ ва расонаҳои анъанавӣ мегардад. Ҳукумати Ҷумҳурии 

Тоҷикистон дар мубориза бо ин зуҳуроти хатарнок чораҳои мушаххас 

меандешад. Қонунгузории кишвар дар самти мубориза бо экстремизм ва 

терроризм пурзӯр карда шуда, ҷавобгарӣ барои паҳнкунии маълумоти 

бардурӯғ ва иғвоангез дар шабакаҳои интернетӣ муқаррар карда шудааст. 

Ҳамзамон, бо мақсади баланд бардоштани саводнокии иттилоотии аҳолӣ, 

барномаҳои таълимӣ таҳия ва амалӣ шуда истодаанд. 

Нақши расонаҳои анъанавӣ дар ин раванд ниҳоят муҳим аст. Расонаҳо 

бояд дар инъикоси воқеаҳо ва хабарҳо беғараз ва масъулиятшинос бошанд. 

Гузаронидани таҳқиқоти журналистӣ ва ошкор сохтани манбаъҳои хабарҳои 

қалбакӣ метавонад дар пешгирии паҳншавии маълумоти бардурӯғ саҳми 

арзанда гузорад. Ҳамкорӣ бо ҷомеаи шаҳрвандӣ ва ташкилотҳои 

байналмилалӣ низ дар ин самт муҳим арзёбӣ мегардад. Ғайр аз чораҳои 

ҳукуматӣ ва расонаӣ, нақши ҳар як шаҳрванд дар муқобила бо хабарҳои 

қалбакӣ муҳим аст. Пеш аз паҳн намудани ягон хабар ё маълумот дар 

шабакаҳои иҷтимоӣ зарур аст, ки онро тафтиш карда, аз дурустии он боварӣ 

ҳосил кунем. Баланд бардоштани саводнокии иттилоотӣ ва фарҳанги 

иттилоотии ҷомеа метавонад дар коҳиш додани таъсири хабарҳои қалбакӣ 

мусоидат намояд. 

Самти муҳимми таъмини суботи сиёсӣ тақвияти саводнокии рақамии 

аҳолӣ мебошад. Таҳқиқотҳо нишон медиҳанд, ки сатҳи огоҳии шаҳрвандон 

дар бораи технологияҳои муосир бевосита ба қобилияти онҳо барои арзёбии 

интиқодии иттилоот таъсир мерасонад. Дар Ҷумҳурии Тоҷикистон, ки 

аксарияти аҳолӣ ҷавон ҳастанд, таъсиси барномаҳои таълимии баланд 

бардоштани саводнокии иттилоотӣ метавонад воситаи муассири мубориза бо 

иттилооти бардурӯғ ва дасткорӣ гардад ва дар навбати худ ба баланд 

бардоштани суботи сиёсӣ мусоидат намояд. 

Мушкилоти дигари марбут ба суботи сиёсӣ дар шароити рақамисозӣ 

омилҳои беруна мебошанд, ба монанди таъсири давлатҳои хориҷӣ ба корҳои 

дохилии кишвар тавассути каналҳои гуногун, аз ҷумла интернет. Чунин 

таъсиррасонӣ метавонад шаклҳои гуногун дошта бошад, аз қабили таблиғи 

маълумоти бардурӯғ ва иғвоангез, дастгирии молиявии гурӯҳҳои мухолиф, 

дахолат ба интихобот ва ғайра. Афзоиши истифодаи шабакаҳои иҷтимоӣ ва 

платформаҳои рақамӣ имкон медиҳад, ки ин гуна таъсиррасониҳо зуд ва ба 

таври васеъ паҳн шаванд, ки ин гуна тамоюлот метавонад боиси нооромиҳо 

ва ташаннуҷи ҷомеа гардад. Муҳити рақамӣ ба субъектҳои хориҷӣ ва 

тахрибӣ имкон медиҳад, ки бо истифода аз технологияҳои муосир, ба 

монанди зеҳни сунъӣ ва алгоритмҳои пешрафта, маълумоти бардурӯғро ба 

таври муассир таҳия ва паҳн кунанд. Ин маълумот метавонад бо мақсади 

таҳрифи афкори ҷамъиятӣ, бадном кардани шахсиятҳои муҳим ва ё эҷоди 

низоъҳо дар байни гурӯҳҳои гуногуни иҷтимоӣ истифода шавад. Дар натиҷа, 

эътимод ба ҳукумат ва институтҳои давлатӣ коҳиш ёфта, барои ноустувории 

сиёсӣ замина фароҳам оварда мешавад. 

Ғайр аз ин, рақамисозӣ ба давлатҳои хориҷӣ имкон медиҳад, ки бо 

гурӯҳҳои мухолиф ва созмонҳои ғайридавлатӣ дар дохили кишвар робита 

барқарор кунанд ва ба онҳо дастгирии молиявӣ ва техникӣ расонанд. Ин 

дастгирӣ метавонад барои ташкили эътирозҳо, таблиғи ғояҳои ифротгароӣ ва 

ё халалдор кардани фаъолияти муътадили ҳукумат истифода шавад. Натиҷаи 

ин гуна амалҳо метавонад нооромиҳои шадиди сиёсӣ ва ҳатто хушунат 

бошад. 

Ҳолатҳои дахолат ба равандҳои интихоботӣ, ки дар як қатор кишварҳо 

мушоҳида мешаванд, метавонанд ба Тоҷикистон низ таъсир расонанд, агар 

чораҳои муносиби муқовимат таҳия нашаванд. Ин ҳам аз ҳукумат ва ҳам аз 

ҷомеаи шаҳрвандӣ талаб мекунад, ки дар ташаккули системаи сиёсии ба 

таҳдидҳои беруна тобовар мавқеи фаъол дошта бошанд. Аз ин рӯ, метавон 

гуфт, ки таъмини суботи сиёсӣ дар Ҷумҳурии Тоҷикистон дар шароити 

рақамикунонӣ равиши ҳамаҷонибаро талаб мекунад, ки ҳам ҷанбаҳои 

технологӣ ва ҳам иҷтимоиро дар бар мегирад. Истифодаи ТИК дар раванди 

идоракунии давлатӣ, баланд бардоштани саводнокии рақамии аҳолӣ, таҳияи 

стратегияҳо оид ба мубориза бо маълумоти бардурӯғ ва таъмини муқовимат 

ба таъсири беруна унсурҳои асосии ин вазифа мебошанд. 

Суботи сиёсӣ дар Ҷумҳурии Тоҷикистон омили муайянкунандаест, ки 

ҳам ба рушди дохилӣ ва ҳам ба ҳамгироии кишвар ба ҷомеаи байналмилалӣ 

мусоидат менамояд. Дар шароити ҷаҳонишавӣ ва рушди босуръати 

технологияҳои иттилоотӣ ва коммуникатсионӣ (ТИК), ки дар ташаккули 

афкори ҷамъиятӣ ва огоҳии сиёсӣ нақши калидӣ доранд, вазъи устувори 

сиёсӣ на танҳо барои нигоҳ доштани тартиботи мавҷуда, балки барои 

татбиқи ислоҳоти амалишаванда ва ноил шудан ба рушди устувори иқтисодӣ 

низ муҳим аст. 

Технологияҳои иттилоотию коммуникатсионии замони муосир имкон 

медиҳанд, ки муколамаи ҷамъиятӣ самараноктар ташкил карда шавад ва 

шаҳрвандон ба раванди қабули қарорҳо ҷалб карда шаванд. Ҳамин тариқ, 

байни сатҳи суботи сиёсӣ ва фаъолияти ҷомеаи шаҳрвандӣ робитаи возеҳ ба 

назар мерасад, ки ба туфайли дастрасӣ ба иттилоот, огоҳтар ва қобилияти 

ҳамкории созанда бо мақомоти давлатӣ мегардад. Тањқиқотҳое, ки дар 

кишварҳои Осиёи Марказӣ гузаронида шудаанд, нишон медиҳанд, ки «Сатҳи 

баланди суботи сиёсӣ ба беҳтар шудани сифати идоракунии давлатӣ 

мусоидат мекунад ва аз ин рӯ, эътимоди шаҳрвандонро ба давлат афзоиш 

медиҳад» [54]. 

Дар кишварҳои Осиёи Марказӣ, ки дар онҳо ҷомеаи шаҳрвандӣ ҳанӯз 

дар марҳилаи ташаккулёбӣ қарор дорад, истифодаи ТИК барои муколамаи 

ҷамъиятӣ ва ҷалби шаҳрвандон метавонад воситаи муҳимме барои мустаҳкам 

намудани устувории сиёсӣ ва беҳтар намудани идоракунии давлатӣ гардад. 

Бо вуҷуди ин, муҳим аст, ки ин раванд бодиққат ва бо назардошти 

хусусиятҳои маҳаллӣ ва дурнамои рушди кишвар роҳандозӣ карда шавад. 

Дар ин самт, таҳия ва татбиқи стратегияҳои миллии рушди ҷомеаи 

иттилоотӣ, ки ба таъмини дастрасии баробар ба ТИК, рушди саводнокии 

рақамӣ ва мусоидат ба истифодаи ТИК барои иштироки шаҳрвандон дар 

идоракунии давлатӣ нигаронида шудаанд, муҳим аст. Ҳамзамон, зарур аст, 

ки мавқеи ҷомеаи шаҳрвандӣ тақвият дода шавад ва ба онҳо имконият дода 

шавад, ки дар раванди қабули қарорҳо ва назорати иҷрои онҳо иштирок 

намоянд. Ин метавонад тавассути таъсиси муколамаи онлайнӣ, дастгирии 

лоиҳаҳои ҷомеаи шаҳрвандӣ ва таъмини шаффофияти фаъолияти мақомоти 

давлатӣ амалӣ карда шавад. 

Аз тарафи дигар, суботи сиёсӣ ва омодагӣ ба муколама бо ҷомеаи 

шаҳрвандӣ метавонад ба вокуниши муносиби давлат ба мушкилоте, ки дар 

натиҷаи тағйироти муҳити иттилоотӣ ба вуҷуд меоянд, мусоидат кунад. Дар 

ин замина, бояд қайд кард, ки ТИК метавонад ҳамчун воситаи баланд 

бардоштани сатҳи огоҳии аҳолӣ дар бораи ташаббусҳои давлатӣ ва баланд 

бардоштани иштироки шаҳрвандон дар раванди қабули қарорҳо дар ҳама 

сатҳҳо хизмат кунад.  

Бояд дар хотир дошт, ки муваффақияти вокуниши давлат ба 

мушкилоти иттилоотӣ бевосита аз қобилияти он дар барқарор намудани 

эътимод бо ҷомеа вобаста аст. Агар шаҳрвандон ба маълумоте, ки давлат 

пешниҳод мекунад, бовар накунанд, кӯшишҳои мубориза бо маълумоти 

бардурӯғ ва таблиғот бесамар хоҳанд монд. Аз ин рӯ, шаффофият, 

ҳисоботдиҳӣ ва омодагӣ ба посух додан ба саволҳои муҳим барои барқарор 

кардани эътимод ҳалкунанда мебошанд. Ғайр аз ин, баланд бардоштани 

саводнокии иттилоотии аҳолӣ ва ташаккули тафаккури интиқодӣ бояд яке аз 

самтҳои афзалиятноки сиёсати давлатӣ бошад. Шаҳрвандоне, ки қодиранд 

маълумотро таҳлил кунанд, манбаъҳоро арзёбӣ кунанд ва фарзияҳоро зери 

шубҳа гузоранд, нисбат ба маълумоти бардурӯғ ва таблиғот устувортаранд. 

Дар ин самт, таҳия ва татбиқи барномаҳои таълимӣ, тренингҳо ва маъракаҳои 

иттилоотӣ аҳамияти калон доранд. 

Чи гунае ки таъкид гардид, дар шароите, ки ТИК унсури муҳимтарини 

муоширати сиёсӣ мегардад, шарти зарурӣ барои таъмини суботи сиёсӣ 

рушди саводнокии иттилоотии аҳолӣ мебошад. Ташаббусҳои таълимие, ки ба 

баланд бардоштани тафаккури интиқодии шаҳрвандон дар бораи иттилооти 

дар шабака паҳншуда нигаронида шудаанд, метавонанд имкониятҳои 

идоракунии афкори ҷамъиятиро ба таври назаррас коҳиш диҳанд ва дар 

натиҷа эътимоди иҷтимоиро тақвият бахшанд. Таҳлили вазъ дар дигар 

кишварҳои Осиёи Марказӣ нишон медиҳад, ки «Тадбирҳои муносиб барои 

баланд бардоштани сатҳи саводнокии иттилоотии аҳолӣ метавонанд ба 

баланд бардоштани устувории низоми сиёсӣ ба зуҳуроти буҳронӣ мусоидат 

кунанд» [44]. 

Ҳамин тариқ, муносибати ҳамаҷониба ба таъмини суботи сиёсӣ дар 

Ҷумҳурии Тоҷикистон ҳам рушди ТИК ва ҳам дарки назариявии таъсири 

онҳоро ба сохтори сиёсии кишвар талаб мекунад. Истифодаи самараноки 

технологияҳои нав ва ҷалби шаҳрвандон ба раванди қабули қарорҳо 

метавонанд дар таҳкими тартиботи сиёсӣ ва мусоидат ба рушди устувори 

иҷтимоию иқтисодии кишвар нақши муҳим бозанд. Дар маҷмуъ, таъмини 

суботи сиёсӣ дар Ҷумҳурии Тоҷикистон дар шароити имрӯза аз татбиқи 

сиёсати мутавозин дар соҳаи ТИК, баланд бардоштани сатҳи маърифатнокии 

иттилоотии шаҳрвандон, таҳкими сохторҳои идоракунии давлатӣ ва ҳифзи 

ҳуқуқҳои шаҳрвандон дар фазои маҷозӣ вобаста аст. 

Дар даҳсолаҳои охир таваҷҷуҳ ба масъалаи суботи сиёсӣ дар заминаи 

рушди босуръати технологияҳои иттилоотӣ ва коммуникатсионӣ (ТИК) ба 

таври назаррас афзоиш ёфтааст. Ҷумҳурии Тоҷикистон ҳамчун давлати 

ҷавони соҳибистиқлол бо мушкилот ва имкониятҳои вобаста ба ҳамгироии 

технологияҳои нав ба соҳаи сиёсӣ рӯ ба рӯ мешавад. Манбаъҳои муътамад, аз 

қабили гузориши Барномаи рушди СММ оид ба табдили рақамӣ дар Осиёи 

Марказӣ, «аҳамияти таъсиси заминаи муассири ҳуқуқӣ ва институтсионалиро 

барои таъмини амният ва субот дар шароити воқеияти нави иттилоотӣ таъкид 

мекунанд» [138]. 

Аз ҷумла, дар гузориши мазкур ба зарурати ҳамоҳангсозии 

қонунгузории миллӣ тибқи стандартҳои байналмилалӣ дар соҳаи амнияти 

киберӣ ва ҳифзи маълумот таъкид мекунад. Ин таҳия ва татбиқи қонунҳоеро 

дар бар мегирад, ки масъалаҳои ҳифзи инфрасохтори муҳимми иттилоотӣ, 

мубориза бо киберҷинояткорӣ ва таъмини махфияти маълумоти шахсиро 

танзим мекунанд. Таъсиси сохтори муассири институтсионалӣ низ нақши 

калидӣ дорад. Муассисаҳои мавҷудаи масъули киберамният бояд тақвият ва 

рушд дода шаванд ва дар ҳолати зарурӣ муассисаҳои нав таъсис дода шаванд. 

Дар масъалаҳои таъмини амнияти киберӣ ва вокуниш ба таҳдидҳои киберӣ 

ҳамкории муассир байни мақомоти давлатӣ, бахши хусусӣ ва ҷомеаи 

шаҳрвандӣ муҳим аст. 

Ба тайер кардани кадрҳои баландихтисос дар сохаи киберамният 

диққати махсус додан лозим аст. Норасоии мутахассисон дар ин соҳа монеаи 

ҷиддӣ барои таъмини самараноки амнияти киберӣ мебошад. Барномаҳои 

таълимиеро таҳия кардан лозим аст, ки ба тайёр кардани мутахассисони 

соҳаи киберамният, инчунин таълим ва такмили ихтисоси мутахассисоне, ки 

дар мақомоти давлатӣ ва ширкатҳои хусусӣ кор мекунанд, равона карда 

шудаанд. Ғайр аз чораҳои қонунгузорӣ ва институтсионалӣ, инчунин огоҳии 

аҳолӣ дар бораи киберамният бояд баланд бардошта шавад. Огоҳ кардани 

шаҳрвандон дар бораи хатарҳо ва таҳдидҳои фазои киберӣ, инчунин роҳҳои 

муҳофизат аз онҳо, унсури муҳимми таъмини амнияти киберӣ мебошад. 

Таҳия ва татбиқи барномаҳои таълимӣ ва маъракаҳои иттилоотие, ки ба 

баланд бардоштани огоҳии аҳолӣ дар бораи амнияти киберӣ нигаронида 

шудаанд, зарур аст. 

Рушди ТИК фазои муоширати сиёсӣ ва ҳамкории байни давлат ва 

шаҳрвандонро тағйир медиҳад. Дар Ҷумҳурии Тоҷикистон, ки шаклҳои 

анъанавии коммуникатсия солҳои зиёд бартарӣ доштанд, технологияҳои нав 

воситаи муҳим барои иштироки шаҳрвандӣ ва изҳори афкори ҷамъиятӣ 

гардиданд. Ба андешаи мутахассисони соҳа, «шабакаҳои иҷтимоӣ, ба 

монанди Facebook ва Telegram барои муҳокимаи масъалаҳои мубрами 

иҷтимоӣ ва сиёсӣ истифода шуда истодаанд» [134]. 

Муассисаҳои давлатии Тоҷикистон барои беҳтар намудани истифодаи 

ТИК дар идоракунӣ ва таъмини шаффофият чораҳо меандешанд. Консепсияи 

«Ҳукумати электронӣ», ки соли 2012 оғоз ёфт, ба баланд бардоштани сифати 

хизматрасониҳои давлатӣ ва содда кардани ҳамкории байни шаҳрвандон ва 

мақомоти давлатӣ равона шудааст. Аммо, тавре ки муҳаққиқони ватанӣ қайд 

мекунанд, «муҳлати татбиқи ин барнома аксар вақт ба таъхир меафтад ва 

самаранокии он бо сабаби нокифоя будани инфрасохтори иттилоотии ҷомеа 

ва тахассуси мутахассисон зери суол мемонад» [56, с.99].  

Яке аз масъалаҳои муҳимтарин, масъалаи паҳн гардидани маълумоти 

бардурӯғ аст, алахусус дар партави афзоиши маъруфияти шабакаҳои 

иҷтимоӣ. Таъсири иттилооти манипулятивӣ, ки тавассути платформаҳои 

интернетӣ паҳн карда мешавад, асосҳои розигии ҷамъиятӣ ва эътимод ба 

институтҳои давлатиро зери хатар мегузорад. Зарурати ташаббусҳои 

қонунгузорие, ки ба бартараф кардани маълумоти бардурӯғ ва ҳифзи 

шаҳрвандон аз маълумоти бардурӯғ нигаронида шудаанд, ҳамчун яке аз 

вазифаҳои асосии суботи сиёсӣ баррасӣ карда мешавад. 

Барои таъмини суботи сиёсӣ дар шароити истифодаи фаъоли ТИК 

ҳамкории мутавозин байни мақомоти давлатӣ ва ҷомеаи шаҳрвандӣ зарур 

аст. Ҷанбаи муҳимми ин ҳамкорӣ рушди барномаҳое мебошад, ки ба 

ташаббусҳои таълимӣ равона карда шудаанд ва сатҳи саводнокии рақамӣ ва 

амнияти иттилоотии аҳолиро баланд мебардоранд. Як қатор ташаббусҳо, ба 

монанди баланд бардоштани маърифати ҷавонон дар соҳаи саводнокии 

иттилоотӣ, қодиранд таъсири маълумоти бардурӯғро коҳиш диҳанд ва ба 

ташаккули тафаккури интиқодӣ дар шаҳрвандон мусоидат кунанд. Эҳтиром 

ба ҳуқуқи инсон ва озодии сухан дар нигоҳ доштани суботи сиёсӣ нақши 

муҳим мебозад, аз ин рӯ истифодаи ТИК набояд ба маҳдуд кардани ҳуқуқу 

озодиҳо, балки ташвиқи муколама ва фаъолияти созанда аз ҷониби ҷомеа 

равона карда шавад. 

Дар шароити рушди босуръати ТИК Ҷумҳурии Тоҷикистон бо 

мушкилоти зиёде рӯ ба рӯ мешавад, ки метавонанд ҳам ба суботи сиёсӣ 

таҳдид кунанд ва ҳам барои рушди ҷомеа уфуқҳои нав кушоянд. 

Стратегияҳое, ки ба таъмини шаффофият ва эҷоди эътимод байни давлат ва 

шаҳрвандон, инчунин ташаббусҳои таълимӣ нигаронида шудаанд, барои 

ташкили системаи устуворе, ки дар он ТИК ба суботи сиёсӣ мусоидат 

мекунад, муҳим аст. 

Вазъи сиёсӣ дар Ҷумҳурии Тоҷикистон, хусусан дар шароити рушди 

фаъолонаи технологияҳои иттилоотию коммуникатсионӣ хеле мураккаб ва 

гуногунҷанба боқӣ мемонад. Омилҳои муҳимме, ки ба суботи давлат таъсир 

мерасонанд, ҳам ҷанбаҳои дохилӣ ва ҳам берунӣ мебошанд. Дар пасманзари 

афзоиши истифодаи ТИК ҳамчун манбаи иттилоот, фаъолияти иҷтимоӣ ва 

таблиғоти сиёсӣ, мо тағйирёбии шуури ҷамъиятӣ ва мувофиқан тағйирёбии 

равишҳои идоракунии сиёсиро дар кишвар мушоҳида мекунем. Ҷумҳурии 

Тоҷикистон, ки дар чорроҳаи манфиатҳои фаъолони гуногуни геополитикӣ 

қарор дорад, дар ҳолате қарор мегирад, ки таъмини суботи сиёсӣ на танҳо 

барои мақомоти дохилӣ, балки барои ҷомеаи байналмилалӣ низ вазифаи 

муҳим мегардад. Дар солҳои охир Ҳукумати Ҷумҳурии Тоҷикистон барои 

таҳкими қонунияту суботи худ, аз ҷумла рушди инфрасохтори ТИК як қатор 

чораҳо андешид, ки ин роҳи баланд бардоштани дастрасии иттилоот ва 

ҳамкорӣ бо аҳолӣ дониста мешавад. Аммо, тавре ки олимони соҳа таъкид 

мекунанд, «Рушди ТИК бе назорати дуруст метавонад ба нооромшавӣ оварда 

расонад, зеро шабакаҳои иҷтимоӣ ба платформаи танқиди мақомот ва паҳн 

кардани таблиғоти зиддидавлатӣ табдил меёбанд» [51, с.74]. 

Дар айни замон, бояд қайд кард, ки истифодаи фаъоли ТИК дар соҳаи 

сиёсӣ хавфҳои муайян дорад. Имкониятҳои баён намудани норозигӣ бо исми 

мустаор, ки шабакаҳои иҷтимоӣ пешниҳод мекунанд, метавонанд аз ҷониби 

нерӯҳои мухолиф барои ташкили эътирозҳо ва ноором кардани тартиботи 

мавҷуда истифода шаванд. Тибқи таҳқиқоти олимони Осиёи Марказӣ, ки аз 

ҷониби маркази таҳлилии «Стратегия» гузаронида шудааст, «беш аз 63% 

ҷавонони Тоҷикистон аз интернет ва шабакаҳои иҷтимоӣ фаъолона истифода 

бурда, онҳоро омили муҳимми ҳаёти ҷамъиятию сиёсии кишвар 

мегардонанд» [82]. 

Унсури муҳимми таъмини суботи сиёсӣ дар шароити рушди босуръати 

ТИК масъалаи амнияти миллӣ мебошад. Дар шароити ҷаҳонишавӣ ва 

пайдоиши таҳдидҳои амниятӣ, рақамисозӣ ҳам таҳдидҳо ва ҳам 

имкониятҳоро ба вуҷуд меорад. Осон кардани дастрасӣ ба иттилоот боиси 

баланд шудани сатҳи огоҳии шаҳрвандон мегардад, ки метавонад ба талаботи 

бештари ҳукумат ва афзоиши фаъолияти сиёсӣ оварда расонад. Аммо 

технологияҳои иттилоотӣ метавонад ҳамчун воситаи мағзшуии аҳолӣ низ 

истифода шаванд. Дар чунин шароит таҳдиду хатарҳо ба суботи сиёсӣ ба 

вуҷуд меоянд. Илова бар ин, ҳамгироии Тоҷикистон ба созмонҳои 

байналмилалӣ ва иштирок дар лоиҳаҳои рақамикунонии иқтисодиёт низ роҳи 

баланд бардоштани сатҳи суботи сиёсӣ мебошад. Чунин барномаҳо рушди 

инфрасохтор ва эҷоди ҷойҳои нави кориро дар бар мегиранд, ки метавонанд 

сатҳи ташаннуҷи иҷтимоиро коҳиш диҳанд. Бояд қайд кард, ки муносибатҳои 

хуб бо кишварҳои ҳамсоя ва созмонҳои байналмилалӣ инчунин, ба беҳтар 

шудани дарки ҳокимият аз ҷониби аҳолӣ мусоидат мекунанд. 

Ҳамин тариқ, вазъи кунунии суботи сиёсӣ дар Ҷумҳурии Тоҷикистон, 

ки ба рушди технологияҳои иттилоотию коммуникатсионӣ вобаста аст, 

механизми мураккаби ҳамкории байни давлат ва ҷомеа мебошад. Суботи 

сиёсӣ дар кишвар тавассути истифодаи технологияҳои иттилоотӣ дар соҳаи 

идоракунӣ ба даст оварда мешавад, гарчанде ки ихтилофҳо байни назорати 

иттилоот ва ниёз ба изҳори андеша боқӣ мемонанд. Баҳисобгирии омилҳои 

дар боло зикршуда дар банақшагирии стратегии ҳокимият ба муносибати 

ҳамаҷониба ба идоракунӣ ва устувории Тоҷикистон дар арсаи байналмилалӣ 

мусоидат менамояд. 

Масъалаҳои таъмини суботи сиёсӣ ва таҳкими пояҳои давлатдории 

миллӣ дар шароити соҳибистиқлолии кишвар барои Ҷумҳурии Тоҷикистон 

аҳамияти бағоят муҳим доранд. Зеро Ҷумҳурии Тоҷикистон эъмори ҷомеаи 

демократӣ, давлати ҳуқуқбунёд ва дунявиро пешаи худ намуда, барои рушди 

минбаъдаи онҳо заминаҳои зарурии меъёрию ҳуқуқиро ба вуҷуд овардааст. 

Бинобар ин, бо мақсади дар амал татбиқ намудани ҳадафҳои стратегӣ ва ба 

даст овардани натиҷаҳои интизорӣ барои Ҷумҳурии Тоҷикистон вазъияти 

мусоид ва суботи сиёсии ҷомеа хеле зарур мебошад. Аммо таҳлилу 

мушоҳидаҳо нишон медиҳанд, ки барои рушди ниҳодҳои демократии ҷомеа 

ва ташаккули меъёрҳои асосии давлати дунявӣ ва ҳуқуқбунёд дар баробари 

заминаҳои меъёрию ҳуқуқӣ инчунин, заминаҳои маънавию фарҳангӣ, 

иҷтимоию иқтисодӣ ва ҳарбию сиёсӣ низ зарур мебошанд.  Аммо пеш, аз 

баррасии заминаҳои таъмини суботи сиёсӣ ёдовар шудан аз моҳияти 

мафҳумҳои «субот» ва «суботи сиёсӣ» хеле зарур мебошад. Дар маҷмӯъ, 

мафҳуми «субот» бо мафҳумҳои «устуворӣ», «тағйирнопазирӣ», «ҳолати 

муътадил» ва монанди инҳо робитаи зич дорад. Чунин ҳолатро ба инобат 

гирифта, як қатор муҳаққиқон суботи сиёсиро «низоми алоқаҳои 

мутақобилан судманди байни субъектҳои сиёсӣ, ки ба воситаи он қобилияти 

дар сатҳи зарурӣ иҷро намудани вазифаҳои дар назди онҳо гузошташуда 

таъмин мегардад» [27, с.281], муаррифӣ менамоянд. Дар луғатҳои соҳаи 

сиёсатшиносӣ бошад, «Суботи сиёсӣ вазъи ҳаёти сиёсии ҷомеа муаррифӣ 

гардида, ба воситаи он фаъолияти устувори ниҳодҳои сиёсӣ, риояи меъёрҳои 

ҳуқуқию сиёсӣ, ҳалли мусолиҳатомези низоъҳои баамалоянда ифода карда 

мешавад, ки дар маҷмӯъ, суботи сиёсӣ ба системаи сиёсии ҷомеа имкон 

медиҳад, ки фаъолияти босамар ва рушду инкишофи пайваста дошта бошад 

ва ҳамзамон тамомият ва хислатҳои сохтории худро ҳифз карда тавонад» [26, 

с.146]. 

Бо назардошти гуфтаҳои боло қайд намудан бамаврид аст, ки таъмини 

суботи сиёсии ҷомеа, пеш аз ҳама, ҳадафи олии давлатдории миллӣ ба шумор 

рафта, ҳамзамон натиҷаи мавҷудияти тавозуни манфиатҳои ҷамъиятӣ ва 

мавҷуд набудани сарчашмаҳои пайдоиши низоъҳои сиёсӣ мебошад. Суботи 

сиёсии ҷомеа дар устуворӣ ва фаъолияти муназзами ниҳодҳои давлатӣ, 

алоқамандии онҳо бо ниҳодҳои иҷтимоию сиёсии ғайридавлатӣ, самаранокии 

идоракунии равандҳои сиёсию иҷтимоӣ, пешгуишаванда будани фаъолияти 

идоракунандагон ва идорашавандагон ифода меёбад. Дар робита бо ин, 

қобили зикр аст, ки суботи сиёсии ҷомеа ва махсусан, суботи дилхоҳ 

системаи сиёсӣ доимо нисбӣ мебошад, ки сатҳи баланди зоҳиршавии он ба 

воситаи таъмини фаъолияти самараноки ниҳодҳои давлатию ҷамъиятӣ, 

устувории системаи сиёсӣ ва нигоҳдошти нишондодҳои зарурии он ба вуҷуд 

оварда мешавад. Бинобар ин, ҳам суботи сиёсӣ ва ҳам суботи системаи 

сиёсии ҷомеа хусусияти динамикӣ дошта, чӣ дар сиёсати дохилӣ ва чӣ дар 

муносибатҳои хориҷии кишвар ба давлату ҳукумат имкон медиҳанд, ки 

иқтидори зарурии онро нигоҳ доранд ва самтҳои рушду инкишофи 

минбаъдаи онро таъмин созанд. Бинобар ин, сатҳи зарурии суботи сиёсии 

ҷомеаро замоне ташкил намудан имконпазир аст, ки агар давлату ҳукумат 

устувории системаи сиёсии ҷомеаро таъмин карда бошанд ва онро тадриҷан 

бо дигаргуниҳои муҳити беруна мутобиқ сохта тавонанд.  

Дар Ҷумҳурии Тоҷикистон таъмини суботи сиёсии ҷомеа бар пояи 

арзишҳои фарҳангӣ, ниҳодҳои демократӣ ва механизмҳои ҳуқуқӣ ба роҳ 

монда мешавад. Чунин таҷриба нишон дод, ки дар кутоҳтарин муддат 

имконияти ба даст овардани сулҳу субот ва таъмин намудани тартиботи 

ҷамъиятӣ имконпазир мебошад. Мушоҳидаҳо нишон медиҳанд, ки барои 

рушди минбаъдаи системаи сиёсии ҷомеа ва таъмини устувории он, ки шарти 

асосии мавҷудияти суботи сиёсӣ мебошанд, ниҳодҳои марказии шохаҳои 

ҳокимияти давлатӣ бояд тадриҷан мустаҳкам ва самаранок гардонида 

шаванд. Зеро эътибор ва нуфузи ҳокимияти давлатӣ, вазъи эътирофи он аз 

ҷониби шаҳрвандони кишвар, идорашаванда будани равандҳои иҷтимоию 

сиёсии ҷомеа ва пайгирии доимии амалишавии манфиатҳои миллӣ омилҳои 

муҳимтарини таъмини суботи сиёсии ҷомеа ба шумор мераванд. Дар 

баробари ин, як қатор омилҳои дигаре низ мавҷуданд, ки онҳо низ дар 

таъмини суботи сиёсӣ ва устувории системаи сиёсии ҷомеа таъсири амиқ 

мерасонанд. Чунончӣ: рушди иқтисодӣ, ки барои қонеъ намудани талаботи 

шаҳрвандон зарур аст; ваҳдати миллӣ ва фазои мусолиҳатомези ҷамъиятӣ; 

ҳимояи ҳуқуқу озодиҳои шаҳрвандон; таъмин намудани тартиботи ҷамъиятӣ, 

коҳиш додани сатҳи ҷинояту ҷинояткорӣ ва ғ. 

Дар раванди таъмини суботи сиёсӣ аз омилҳои беруна дида, омилҳои 

дохилӣ муҳиммияти бештар доранд. Нишондоди муҳимтарини суботи сиёсии 

дохилӣ мавҷудияти тавозуни манфиатҳои гурӯҳҳои иҷтимоӣ ва қишрҳои 

мухталифи ҷамъиятӣ дониста мешавад. Инчунин, самаранокии фаъолияти 

мақомоти ҳокимияти давлатӣ ва пешгўишаванда будани ба даст овардани 

натиҷаҳои интизорӣ низ нишондодҳои муҳимми суботи сиёсии ҷомеа ва 

устувории системаи сиёсӣ мебошанд.  

Дар адабиёти илмӣ зоҳиршавии суботи сиёсии дохилиро шартан дар се 

дараҷа нишон додаанд: «якум, устувории мақомоти ҳокимияти давлатӣ; 

дуюм, устувории режими сиёсӣ; сеюм, устувории муносибатҳои ҷамъиятӣ» 

[59, с.32]. Масъалаи таъмини суботи сиёсӣ ва нигоҳдошти устувории 

системаи сиёсии ҷомеа, пеш аз ҳама, бо вазъи амниятӣ ва мавҷудияти 

тањдиду хатарҳои иҷтимоию сиёсӣ муайян карда мешаванд. Дар байни 

омилҳое, ки ба суботи сиёсии ҷомеа таъсири манфӣ мерасонад, чунин 

масъалаҳоро номбар кардан мумкин аст: «мавҷудияти таҳдиду хатарҳои 

терроризм ва экстремизм, дар муқобили давлату ҷомеа амал намудани чунин 

ташкилотҳо ва шаклҳои гуногуни зоҳиршавии фаъолиятҳои террористию 

экстремистӣ (терроризми иттилоотӣ, ҳуҷумҳои иттилоотӣ, тарғибу ташвиқи 

ғояҳои тундгароӣ, таъсири манфӣ расонидан ба афкори ҷамъиятӣ ва ғ.); 

дахолати ошкоро ва пинҳонии кишварҳои хориҷӣ ва созмонҳои 

байналмилалӣ ба корҳои дохилии давлат ва халал расонидан ба сиёсати 

пешгирифтаи давлату ҳукумат» [59, с.37]. 

Айни замон дар Ҷумҳурии Тоҷикистон суботи сиёсии комил 

ҳукмфармо аст. Њатто гуфтан мумкин аст, ки суботи сиёсии кишвар, ки 

баъди хомуш намудани оташи ҷанги шаҳрвандӣ ва ҳалли низоъҳои сиёсӣ ба 

даст оварда шудааст, дастоварди муҳимтарини солҳои соҳибистиқлолии 

кишварро ташкил медиҳад. Гузашта аз ин, дар шароити ҳассоси имрӯза 

суботи сиёсӣ барои мардуми шарифи Тоҷикистон, рушди минбаъдаи соҳаҳои 

гуногуни мамлакат ва дар амал татбиқ сохтани ҳадафҳои стратегии давлату 

ҳукумат ҳаётан муҳим ба шумор рафта, дар баробари Истиқлолияти давлатӣ 

арзиши олӣ дониста мешавад. Равандҳои сиёсии дохилию берунӣ нишон 

медиҳанд, ки айни замон ба суботи сиёсии Ҷумҳурии Тоҷикистон як қатор 

таҳдиду хатарҳо мустақиман таъсири манфӣ расонида истодаанд. Пеш аз 

ҳама, ташкилотҳои террористию экстремистӣ, вазъияти ноороми 

Афғонистон, пайдоиши буҳронҳои сиёсию иқтисодии ҷаҳони муосир, 

ҳуҷумҳои иттилоотӣ ва ҷангҳои иттилоотӣ ба онҳо мисол шуда метавонанд. 

Бо дарназардошти чунин вазъ давлату ҳукумат ва шаҳрвандони кишварро 

зарур аст, ки барои ҳифзу бақои суботи сиёсӣ ва Истиқлолияти давлатӣ аз 

ҳарвақта дида масъулияти бештар ҳис намоянд. Зеро дар амал татбиқ 

намудани мақсадҳои миллӣ ва расидан ба ормонҳои давлатдорӣ аз суботи 

сиёсӣ низ вобастагии зиёд дорад.  

Ҳамин тариқ, суботи сиёсӣ ҳамчун масъалаи муҳимтарини таҳкими 

давлатдории миллӣ ба омӯзиши бештар ниёз дошта, таъмини он дар шароити 

имрӯза роҳу усулҳои навро тақозо менамояд. 

Чи гунае ки аз баррасиҳои боло мушоҳида гардид, рушди босуръати 

технологияҳои иттилоотию коммуникатсионӣ барои суботи сиёсии 

Ҷумҳурии Тоҷикистон мушкилоти нав эҷод мекунад. Таҳдидҳои асосӣ 

иборатанд аз маъракаҳои мақсадноки дезинформатсия, ҳамлаҳои киберӣ ба 

системаҳои иттилоотии мақомоти давлатӣ ва кӯшишҳои таҳрифи афкори 

ҷамъиятӣ. Ин омилҳо метавонанд эътимоди мардумро ба ниҳодҳои давлатӣ 

коҳиш диҳанд ва ташаннуҷи иҷтимоиро ба вуҷуд оранд. Истифодаи 

платформаҳои рақамӣ барои паҳн кардани ривоятҳои бардурӯғ хатари хосе 

эҷод мекунад. Дар шароити ҷаҳонишавии фазои иттилоотӣ мушкилоти 

дурӯғпардозӣ хусусияти системавӣ мегирад. Тавре олимон қайд мекунанд, 

«амалияи тафсирҳои арзёбии дезинформатсия, ки коршиносон онро муддати 

тӯлонӣ «ҷангҳои иттилоотӣ» меномиданд, қонуни байналмилалиро бештар 

ҷойгузин мекунад» [17, с.25]. Чунин ҳолат аз тағйирёбии усулҳои 

таъсиррасонӣ ба равандҳои сиёсӣ шаҳодат медиҳад, ки дар он механизмҳои 

анъанавии ҳуқуқӣ бесамар мебошанд. Ҷумҳурии Тоҷикистон бо зарурати 

таҳияи чораҳои ҳамаҷонибаи муқовиматнамоӣ рӯ ба рӯ аст. Ҳамлаҳои киберӣ 

ба инфрасохтори муҳим таҳдиди мустақим ба амнияти миллӣ эҷод мекунанд.  

Танзими ҳуқуқии фазои рақамӣ воситаи муҳим барои таъмини 

тавозуни байни амният ва озодии иттилоотӣ дониста мешавад. Ҷумҳурии 

Тоҷикистон барои эҷоди заминаҳои қонунгузорие, ки фаъолияти шабакаҳои 

онлайнӣ ва иҷтимоиро танзим мекунад, чораҳои зарурӣ меандешад. Таҳияи 

меъёрҳои ҳуқуқии миллӣ бояд ҳам таҷрибаи байналмилалӣ ва ҳам 

хусусиятҳои манзараи маҳаллии ВАО-ро ба назар гирад. Ҷанбаи муҳими 

эҷоди механизмҳо барои вокуниши фаврӣ ба таҳдидҳои киберӣ бо нигоҳ 

доштани шаффофияти танзимкунанда мебошад. Таваҷҷуҳи махсус ба ҳифзи 

маълумоти шахсӣ ва пешгирии ҷамъоварии ғайриқонунии иттилоот равона 

карда шудааст. Ин чораҳо барои эҷоди муҳити боэътимод дар соҳаи рақамӣ 

равона карда шудаанд. 

Ташаккули саводнокии иттилоотии аҳолӣ унсури калидӣ дар мубориза 

бо таҳдидҳои иттилоотӣ мебошад. Барномаҳои таълимие, ки дар мактабҳо ва 

донишгоҳҳо амалӣ карда мешаванд, барои рушди малакаҳои тафаккури 

интиқодӣ дар байни шаҳрвандон тарҳрезӣ шудаанд. Барномаҳои мазкур 

шинохти иттилооти носаҳеҳ ва усулҳои манипулятсиониро имконпазир 

мегардонад. Равиши системавӣ ба таълими ВАО гурӯҳҳои гуногуни 

синнусолӣ ва иҷтимоиро дар бар мегирад. Маводҳое, ки рафтори бехатарии 

иттилоотиро шарҳ медиҳанд, тавассути телевизион, радио ва платформаҳои 

онлайнӣ паҳн карда мешаванд. Чорабиниҳои мунтазами таълимӣ фарҳанги 

рақамии масъулиятнокро тақвият медиҳанд ва барои муқовимати 

дастаҷамъона ба таъсироти харобиовар заминаи мусоид фароҳам меоранд. 

Модернизатсияи техникии системаҳои амнияти киберӣ шарти зарурии 

ҳифзи фазои иттилоотии миллӣ мебошад. Сармоягузорӣ ба воситаҳои 

муосири ошкорнамоӣ ва коҳиш додани ҳамлаҳои киберӣ хатарҳо ба 

инфрасохтори муҳимро кам мекунад. Ҷорӣ намудани системаҳои зеҳни 

сунъӣ барои мониторинги фаъолияти шабакавӣ муҳлати вокуниш ва сатҳу 

сифати онро беҳтар мекунад. Ҳамзамон, кадрҳои баландихтисос дар соҳаи 

амнияти иттилоотӣ бояд омода карда шаванд. Таъсиси шабакаҳои миллии 

коммуникатсионии бехатар ба таъмини истиқлолияти рақамӣ нигаронида 

шудааст. Рушди технологияҳои иттилоотии ватанӣ вобастагии кишварро аз 

технологияҳои хориҷӣ коҳиш медиҳад.  

Мутобиқ сохтани таҷрибаҳои байналмилалӣ дар идоракунии рақамӣ ба 

назар гирифтани хусусиятҳои миллии Тоҷикистонро низ талаб мекунад. 

Омузиши таҷрибаҳои Иттиҳоди Аврупо, Чин ва кишварҳои ИДМ имкон 

медиҳад, ки моделҳои муассири идоракунии интернетро муайян карда 

шаванд. Аммо, нусхабардории мустақими равишҳои хориҷӣ бидуни мутобиқ 

кардани онҳо ба воқеиятҳои иҷтимоию фарҳангии маҳаллӣ метавонад 

натиҷаи баръакс диҳад. Таҷзияи стандартҳои байналмилалӣ ва арзишҳои 

анъанавии ҷомеаи Тоҷикистон асоси устувори сиёсати рақамиро ташкил 

медиҳад. 

Ҳамин тариқ, паҳншавии босуръати ТИК дар Ҷумҳурии Тоҷикистон 

бешубҳа, ба суботи сиёсӣ таъсири дуҷониба мерасонад. Аз як тараф, 

дастрасии бештар ба иттилоот, рушди коммуникатсияҳои онлайнӣ ва 

рақамикунонии хизматрасониҳои давлатӣ ба афзоиши иштироки 

шаҳрвандон, шаффофияти фаъолияти мақомоти давлатӣ ва дар маҷмуъ, ба 

демократикунонии ҷомеа мусоидат мекунанд. Аз тарафи дигар, ТИК ба як 

воситаи пуриқтидор барои паҳн кардани иттилооти нодуруст, идеологияи 

экстремистӣ, ташкили ҳаракатҳои эътирозӣ ва анҷом додани ҳамлаҳои 

киберӣ табдил меёбад, ки эҳтимолан вазъияти сиёсиро ноором мекунад. 

Самаранокии ҳифзи суботи сиёсӣ дар шароити рушди бемайлони ТИК 

мустақиман аз қобилияти давлат барои мутобиқ шудан ба чолишҳо ва 

таҳдидҳои нав вобаста аст. Беҳтар кардани заминаҳои қонунгузорӣ оид ба 

амнияти иттилоотӣ, таҳияи механизмҳои мониторинг ва таҳлили фазои 

иттилоотӣ ва баланд бардоштани саводнокии иттилоотию рақамии аҳолӣ 

муҳим аст. Тақвияти эътимоди мардум ба ниҳодҳои давлатӣ омили муҳимми 

таъмини суботи сиёсӣ дар асри рақамӣ мебошад. Ин баланд бардоштани 

самаранокии маъмурияти давлатӣ, мубориза бо коррупсия, таъмини 

дастрасии баробар ба имкониятҳои иқтисодии рақамӣ ва фароҳам овардани 

шароит барои муколамаи созанда байни ҳукумат ва ҷомеаро талаб мекунад.  

Дар шароити рушди ТИК ҳамкориҳои байналмилалӣ дар таъмини 

суботи сиёсӣ нақши муҳим доранд. Тақвияти мубодилаи таҷриба ва 

амалияҳои беҳтарин дар соҳаи амнияти иттилоотӣ, иштирок дар ташаббусҳои 

байналмилалӣ оид ба мубориза бо ҷиноятҳои киберӣ ва экстремизми онлайнӣ 

ва мусоидат ба рушди механизмҳои ҳамкории минтақавӣ ва ҷаҳонӣ муҳим 

аст. Таъмини бомуваффақияти суботи сиёсӣ дар шароити рушди ТИК ба 

равиши ҳамаҷониба ниёз дорад, ки на танҳо ҷанбаҳои технологӣ, балки 

ҷанбаҳои иҷтимоию иқтисодӣ, фарҳангӣ ва сиёсиро низ ба назар мегирад. 

Таҳия ва татбиқи стратегияҳое, ки ба коҳиш додани нобаробарии рақамӣ, 

дастгирии навовариҳои ТИК, рушди сармояи инсонӣ ва ташаккули имиҷи 

мусбати кишвар дар фазои иттилоотии ҷаҳонӣ нигаронида шудаанд, зарур 

аст. 

Хулосаҳо 

Таҳқиқоти диссертатсионии мазкур дар доираи амалишавии мақсад ва 

вазифаҳои пажуҳиш гузаронида шуда, барои асоснок намудани фарзияи 

таҳқиқот ва нуктаҳои барои ҳимоя пешниҳодшуда нигаронида шуда буд. 

Раванди таъмини суботи сиёсии Ҷумҳурии Тоҷикистон дар шароити 

тағйирпазирии ҷомеаро таҳлилу таҳқиқ намуда, чунин хулосаҳо пешниҳод 

гардиданд: 

Масъалаи суботи сиёсӣ аз ҷониби олимони гуногун таҳқиқ гардидааст. 

Чунончӣ, дар омӯзиши ин масъала ва ташаккули ҷанбаҳои назариявию 

методологии суботи сиёсӣ В.М. Панарин, Б.И. Краснов, А.О. Ярославсева, 

А.С. Семченков, О.Ф. Шабров, А.В. Фирсов, М.Д. Ковалев, Х.А. Гаджиев, 

С.М. Липсет, Д. Истон, Г. Алмонд, С. Верба, С. Хантингтон ва чанде дигарон 

саҳми арзанда гузоштаанд. Дар таҳқиқоти онҳо консепсияҳои илмие 

пешниҳод гардидаанд, ки дар заминаи онҳо суботи сиёсӣ ва масъалаи 

таъмини он дар шароити гуногун таҳлилу баррасӣ мегардад. Олимони мазкур 

дар самти омӯзиши суботи сиёсӣ равишҳои илмию методологии мухталифро 

истифода бурдаанд. Дар осори илмии як гурӯҳ олимон суботи сиёсӣ 

тавассути методологияи системавӣ таҳлилу баррасӣ гардида, сатҳу сифати 

суботи сиёсӣ аз устувории системаи сиёсӣ вобаста дониста мешавад. 

Методологияи мазкур дар таҳлилу баррасии суботи сиёсӣ аҳамияти зиёди 

назариявӣ дорад. Зеро суботи сиёсӣ аз сатҳи эътирофи амалияҳои ҳокимияти 

давлатӣ вобаста буда, ба унсурҳои таркибии системаи сиёсӣ таъсири худро 

мерасонад. Аммо, самаранокии системаи сиёсӣ бошад суботи сиёсиро дар 

сатҳи зарурӣ нигоҳ медорад. Ин гуна равиши илмӣ дар консепсияҳои 

самаранокии системаи сиёсӣ ва устувории системаи сиёсӣ мавриди истифода 

қарор гирифтаанд. Бинобар ин, суботи сиёсӣ ҳамчун ҳолати нигоҳ дошта 

тавонистани сатҳи зарурии ҳамгироии унсурҳои таркибии системаи сиёсӣ ва 

баланд бардоштани самаранокии маркази қабули қарорҳои сиёсӣ шарти 

асосии таъмин намудани устувории системаи сиёсӣ ба шумор меравад [1-М].  

Инчунин дар илмҳои сиёсӣ бо дарназардошти буҳрони сиёсӣ таҳқиқ 

намудани суботи сиёсӣ яке аз анъанаҳои дигари методологӣ мебошад. Дар 

чунин шароит буҳрони сиёсӣ тамоюле дониста мешавад, ки аз рӯйи 

нишондодҳои он вазъи суботи сиёсии ҷомеа арзёбӣ мегардад. Чунин тарзи 

баррасии масъала дар консепсияҳои демократикунонии ҷомеа дида мешавад.  

Дар чунин шароит суботи сиёсӣ бо ҳаёти ҷамъиятӣ алоқаманд карда 

мешавад. Дар ин маврид ҳам масъалаи суботи сиёсӣ бо устувории системаи 

сиёсӣ алоқаманд карда мешавад. Аммо ба фарқ аз таҳлили системавӣ ин ҷо 

аллакай методологияи функсионалӣ истифода бурда шудааст. Яъне, системаи 

сиёсӣ дар ҳар ҷомеа вазифаҳои мушаххасро иҷро менамоянд. Аз ин рӯ, дар 

сатҳи зарурӣ иҷро гардидани ин вазифаҳо кафили таъмини суботи сиёсӣ 

дониста мешавад.  

Гузашта аз ин, дар корҳои илмию таҳқиқотии мавҷуда таъсири 

омилҳои мухталиф ба суботи сиёсӣ ва роҳу усулҳои таъмини он низ нишон 

дода шудааст. Таҳлилу омӯзиши адабиёти илмӣ нишон дод, ки омилҳои 

зерин ба суботи сиёсӣ таъсири мустақим мерасонанд: фарҳанг, тамаддун, 

бархӯрди тамаддунҳо ва фишорҳои варҳангӣ, давраи гузариш, ҷаҳонишавӣ, 

рушди технологияҳои иттилоотию коммуникатсионӣ ва ғ. [2-М] 

Дар рафти таҳқиқот дар заминаи таҳлилу баррасии адабиёти илмӣ 

моҳият, мазмуну мундариҷа ва хусусиятҳои муҳимми суботи сиёсӣ нишон 

дода шуд. Инчунин, дар таҳқиқот алоқамандии суботи сиёсӣ бо устувории 

системаи сиёсӣ, рушди ниҳодҳои сиёсӣ, легитимияти сиёсӣ, буҳронҳои сиёсӣ 

низ муайян карда шуданд. Дар адабиёти илмӣ алоқамандии суботи сиёсӣ бо 

системаи сиёсии ҷомеа махсус таъкид мегардад. Дар амал татбиқ намудани 

ҳадафҳои стратегӣ ва рушди давлатдории миллӣ аз суботи сиёсӣ вобастагии 

зиёд дорад. Гузашта аз ин, таҳдид ба суботи сиёсӣ, пеш аз ҳама, таҳдид ба 

сохтори конститутсионии давлат, истиқлолияти давлатӣ ва амнияти миллии 

кишвар мебошад.  

Ҳарчанд масъалаи мазкур хеле ҷиддӣ ба шумор равад ҳам, дар илмҳои 

сиёсии ватанӣ ин масъала дар сатҳи зарурӣ омӯхта нашудааст. Махсусан, 

дигаргуниҳои илмию технологии замони муосир ва пайдоиши ҳизбу 

ҳаракатҳои террористию экстремистӣ суботи сиёсии давлатҳои гуногунро 

зери таҳдиду хатар қарор медиҳанд. Дар Ҷумҳурии Тоҷикистон низ ҳарчанд 

суботи сиёсӣ ҳукмфармо ҳаст, аммо таъсири манфии таҳдидҳои беруна ба он 

эҳсос мегардад. Дар чунин шароит таҳлилу таҳқиқи ҷанбаҳои назариявии 

суботи сиёсӣ имкон дод, ки моҳият ва хусусиятҳои он муайян карда шаванд. 

Ҳамзамон омӯзиши ҷанбаҳои назариявии ин масъала имкон дод, ки нақш ва 

мавқеи суботи сиёсӣ дар ҳаёти сиёсии ҷомеа ва дар раванди ташаккулёбии 

давлатдории миллӣ муайян карда шаванд [1-М]. 

Дар ҳама давру замон таъмини суботи сиёсӣ барои ҳамаи давлатҳо 

аҳаммияти стратегӣ дорад. Дар замони муосир зери таъсири дигаргуниҳои 

иҷтимоию сиёсӣ, бахусус дар шароити рушди технологияҳои иттилоотӣ ва 

тавсеаи ҷаҳонишавӣ суботи сиёсии ҷомеа осебпазир гардида, ба халалдор 

гардидани рушди минбаъдаи давлатдорӣ ва ноустувор гардидани системаи 

сиёсӣ оварда мерасонад.  

Дар таҳқиқоти мазкур таъмини суботи сиёсӣ дар чунин замина таҳлилу 

таҳқиқ гардида, субъектҳои нави таъсиррасони он муайян карда шуданд. 

Омӯзиши ин масъала нишон дод, ки дар шароити имрӯза аз ҳама бештар ба 

суботи сиёсии ҷомеа субъектҳои хориҷӣ таъсир мерасонанд. Бахусус дар 

раванди ташаккулёбии ҷомеаи иттилоотӣ фазоҳои алтернативии иттилоотӣ 

пайдо мегарданд, ки онҳо ба афкори ҷамъиятӣ таъсири ҷиддӣ мерасонанд. 

Дар рафти омӯзиши ин масъала сарчашмаҳои дохилӣ ва хориҷии 

таъсиррасонии иттилоотӣ нишон дода шуданд. Инчунин, таъсири иттилооти 

фазои воқеӣ ва фазои маҷозӣ низ аз ҳам ҷудо карда шудаанд.  

Омӯзиши ин масъала нишон дод, ки дар шароити имрӯза таъсири 

субъектҳои фазои маҷозӣ ба афкори ҷамъиятӣ хеле зиёд аст. Дар шароити 

ташаккулёбии ҷомеаи иттилоотӣ субъектҳои гуногуни манфиатдор дар фазои 

маҷозии интернет фаъол гардида, иқтидори таъсиррасонии онро самаранок 

истифода намуда истодаанд.  

Бинобар ин, барои он, ки суботи сиёсии ҷомеа дар шароити имрӯза 

таъмин гардад, бояд унсурҳои таркибии системаи сиёсии ҷомеа таҳдиду 

хатарҳоро саривақт ошкор намуда, безарар гардонанд. Инчунин, ниҳодҳои 

таркибии системаи сиёсӣ бояд барои безарар намудани таҳдидҳо иқтидори 

зарурӣ дошта бошанд [2-М]. 

Суботи сиёсӣ, ки хусусияти сифатии системаи сиёсӣ мебошад, чунин 

дараҷаи идорашавандаи онро ифода мекунад, ки дар он вай қобилияти зуд ва 

муассир посух гардонидан ба таҳдидҳои дохилӣ ва беруниро бидуни тағйир 

додани хусусияти сохторӣ ва ташкилиро дорад. Таъмини суботи сиёсӣ дар 

заминаи вазифаҳои таъмини амнияти миллӣ дар шароити муосир нигоҳ 

доштани қобилияти ҷомеа ва давлатро барои безараргардонии самараноки 

маҷмуи таҳдидҳои дохилӣ ва берунӣ бо нигоҳ доштани иқтидор, хусусият ва 

динамикаи рушд пешбинӣ мекунад.  

Таҳлили таҷрибаи давлатҳои хориҷӣ оид ба ҳифзи суботи сиёсӣ ҳамчун 

ҷузъи амнияти миллӣ нишон медиҳад, ки ҳама гуна системаи сиёсӣ бо сатҳи 

муайяни устуворӣ ва ноустуворӣ аз ҳам фарқ мекунанд. Новобаста аз ин, 

онҳо ба таъсири омилҳои нооромкунандаи муҳити беруна муқовимати шадид 

нишон медиҳанд, зеро раванди қабули қарорҳои сиёсӣ дар ин низомҳо бо 

самаранокии баланд хос буда, ҳамоҳангсозии дарозмуддат бо институтҳои 

ҷомеаи шаҳрвандиро дар назар надорад ва ба ин васила имкони вокуниши 

саривақтӣ ба таҳдидҳои навро дорад.  

Самти афзалиятноки нигоҳ доштани суботи сиёсӣ дар ҷомеаи муосир 

дар баробари такмили механизмҳои ҳарбӣ-қудратӣ ва усулҳои мубориза бо 

омилҳои берунӣ, ки низоми сиёсии дохилиро ноором мекунанд (аз ҷумла 

терроризми байналмилалӣ, радикализми динӣ ва ғ.), пешгирӣ ва 

безараргардонии таҳдидҳои дохилӣ (аз ҷумла, ифротгароии сиёсӣ, 

сепаратизми этникӣ ва ғ.) тавассути сиёсати мақсадноки давлатӣ барои 

беҳбуди вазъи иҷтимоию иқтисодии аксарияти мутлақи аҳолии кишвар 

мебошад [3-М]. 

Дар шароити мураккаби ҷаҳони муосир ҳифзи суботи сиёсӣ ва таъмини 

амнияти миллӣ афзалиятҳои асосии низоми давлатдории миллиро ташкил 

медиҳанд. Зеро таҳдиду хатарҳои замони муосир, бахусус радикализми 

исломӣ, экстремизми сиёсӣ ва терроризми байналмилалӣ таъсиррасонии 

худро ба амнияти миллӣ мустақиман бештар намуда истодаанд. Гузашта аз 

ин, вазъи геополитикии минтақа ва ҷаҳон нишон медиҳад, ки абарқудратҳои 

низоми нави ҷаҳонӣ барои расидан ба мақсадҳои стратегии худ ва мустаҳкам 

намудани мавқеи худ дар минтақаҳои гуногуни олам технологияҳои 

мухталифи таъсиррасонии берунаро истифода мекунанд. Дар шароити 

имрӯза зери таъсири чунин технологияҳо ба амал омадани инқилобҳои ранга, 

ташкил намудани тазоҳуроти оммавӣ, оғоз бахшидан ба бетартибиҳои сиёсӣ 

ва ба амал баровардани табаддулоти давлатӣ хеле зиёд ба назар мерасанд. Аз 

ин рӯ, дар шароити ниҳоят мураккаби ҷаҳони муосир ҳифзу ҳимояи 

манфиатҳои миллӣ ва таҳкими суботи сиёсӣ яке аз самтҳои муҳимтарини 

таъмини амнияти миллӣ ба шумор мераванд. Ҳарчанд воқеаву ҳодисаҳои дар 

боло номбаргардида хеле зиёд рух дода бошанд ҳам, ба омӯзиш ва таҳқиқи 

ин масъала он қадар зиёд мароқ зоҳир намекунанд. Бинобар ин, таҳқиқи 

сабабҳои сар задани бетартибиҳои сиёсӣ имкон медиҳад, ки омилҳои 

таъсиррасонии беруна муайян карда шуда, дар самти таъмини суботи сиёсӣ 

муваффақият ба даст ояд. Муқаррарот ва хулосаҳои пажӯҳиши мазкур дар 

асоси омӯзиши адбиёти илмию назариявӣ ва таҳлилу баррасии амалияи 

сиёсии кишварҳои гуногун пешниҳод шудаанд [4-М]. 

 

Тавсияҳо оид ба истифодаи амалии натиҷаҳои таҳқиқот  

Тақвияти системаи иттилоотӣ ва саводнокии рақамии одамон барои 

муқовимат намудан бо таблиғоти душманона ва коҳиш додани таъсири 

иттилооти беэътимод зарур аст. Пеш аз истифодаи ягон хабар ё маълумоти 

шабакаҳои иҷтимоӣ шаҳрвандонро зарур аст, ки онро тафтиш карда, аз 

дурустии он боварӣ ҳосил кунанд. Баланд бардоштани саводнокии иттилоотӣ 

ва фарҳанги иттилоотии ҷомеа метавонад дар коҳиш додани таъсири 

хабарҳои носаҳеҳ мусоидат намояд. Дар ин самт, таҳия ва татбиқи 

стратегияҳои миллии рушди ҷомеаи иттилоотӣ, ки ба таъмини дастрасии 

баробар ба ТИК, рушди саводнокии рақамӣ ва мусоидат ба истифодаи ТИК 

барои иштироки шаҳрвандон дар идоракунии давлатӣ нигаронида шудаанд, 

муҳим аст. 

Барои дар сатҳи баланд таъмин намудани суботи сиёсӣ ба амал 

баровардани стратегияи мукаммал, аз ҷумла тақвияти назорати сарҳадӣ, 

баланд бардоштани самаранокии мақомоти ҳифзи ҳуқуқ, таҳкими низоми 

амнияти миллӣ, муқовимат ба таблиғоти экстремистӣ ва рушди ҳамкориҳои 

байналмилалӣ дар соҳаи амният зарур аст. Зеро дар аксар маврид суботи 

сиёсӣ зери таъсири омилҳои беруна халалдор карда мешавад. Муайян 

намудани чунин омилҳои таъсиррасон як паҳлуи масъала, аммо муқовимат 

кардану безарар намудани онҳо паҳлуи дигари масъаларо ташкил медиҳад. 

Зарур аст, ки тадбирҳои мушаххас оид ба баланд бардоштани сатҳи 

маърифати ҳуқуқии шаҳрвандон низ андешида шаванд. Махсусан, дар соҳаи 

амнияти иттилоотӣ ва киберӣ маърифати ҳуқуқии шаҳрвандон бояд баланд 

бардошта шавад. Маърифати пасти ҳуқуқӣ метавонад сабаби содир намудани 

ҷиноятҳои киберӣ гардад. Барномаҳои таълимӣ, семинарҳо ва маъракаҳои 

иттилоотӣ метавонанд дар ташаккули фарҳанги иттилоотӣ ва маърифати 

ҳуқуқии шаҳрвандон нақши муҳим бозанд. 

